ಪ್ರಕಾಶಕರ ಮಾತು
“ಅಕ್ಕ ಕುಂಕುಮದಕ್ಕ” ಕುಂದನಾಡಿನ ಜನಪದ ಹಾಡುಗಳ ಸಂಕಲನವನ್ನು ಸಂಪಾದಿಸಿದ ಶ್ರೀಮತಿ ಯು.ವರಮಹಾಲಕ್ಷ್ಮೀ ಹೊಳ್ಳೂರು ಕುಂದಗನ್ನಡದ ಸವಿ ಉಂಡವರು. ಉಂಡು ಕಂಡವರು. ಈ ಕೃತಿಯ ಮೂಲಕ ಇತರರಿಗೂ ಉಣ ಬಡಿಸುವವರು.  ಅವರು ಸಂಗ್ರಹಿಸಿದ ಹಾಡುಗಳು ಸಾವಿರಕ್ಕೂ ಮಿಕ್ಕದವು. ಇಲ್ಲಿರುವುದು ನೂರಾರು ಮಾತ್ರ.
ಹೆಣ್ಣಿನ ಕಣ್ಣಿಗೆ ಕಾಣುವುದು ಭಾವನಾ ಪ್ರಪಂಚ. ಅದರ ಹೊರತಾಗಿಯೂ ಹೊರ ಜಗತ್ತಿನಲ್ಲಿರುವ ಕಾಠಿಣ್ಯ, ಕ್ರೌರ್ಯ, ಅಹಮಿಕೆ ನಿತ್ಯ ಸತ್ಯವಾದರೂ ಒಂದರ ಮೇಲೆ ಇನ್ನೊಂದು “ವಿಜಯ” ಸಾಧಿಸಬೇಕೆಂಬ ಹಠವಿಲ್ಲದ ಮಧುರ ಸಾಮರಸ್ಯ, ಸುಖದ ಬದುಕಿಗೆ ಅತ್ಯವಶ್ಯ.
“ಜಯ-ವಿಜಯ”ರು ಗರ್ಭಗುಡಿಯ ಹೊರಗೆ ದ್ವಾರಪಾಲಕರಾಗಿ ಇರುವಾಗಲೇ ಒಳಗುಡಿಯಲ್ಲಿ ಉಮಾ-ಮಹೇಶ್ವರ, ಲಕ್ಷ್ಮೀನಾರಾಯಣ, ಹರಿಹರ ಏಕಾತ್ಮಕತೆ ಏಕಾಂತತೆ ನಿಚ್ಚಳವಾಗಿರುವ ಸಂಗತಿ. ಜನಪದ ಹೆಣ್ಣು ಕಂಡುಕೊಂಡ ಜೀವನ ಸತ್ಯ.
ಜನಪದರ ಬದುಕು ಬಟ್ಟಂಬಯಲಿನಲ್ಲಿ, ಪಂಚಭೂತಾತ್ಮಕ ಸೃಷ್ಟಿಯ ನೇರ ಮಡಿಲಲ್ಲಿ. ಇಲ್ಲಿ ಗುಡಿ ಗೋಪುರಗಳ ಗೋಡೆಗಳಿಲ್ಲ. ಮನುಷ್ಯ ನಿರ್ಮಿತ ಅಂತಸ್ತುಗಳಿಗೆ ಮಾನ್ಯತೆ ಇಲ್ಲ. ಅಸಾಮಾನ್ಯ ಸಾಮರಸ್ಯ. ಸರ್ವರಿಗೂ ಸಮಬಾಳು…
ಪ್ರಖರ ಜ್ಞಾನದ ದಾಹವಿಲ್ಲದೇ ಪಾಲಿಗೆ ಬಂದದ್ದನ್ನು ಆಸ್ವಾಧಿಸುವ, ಅದಕ್ಕೂ ಕೃತಜ್ಞತೆ ತೋರುವ, ಪರಸ್ಪರ ಅರಿಯುವ, ಬೆರೆಯುವ, ನನ್ನದೇನಿಲ್ಲ- ಎಲ್ಲ ಅವನದು-ಎಂಬ ವಿನೀತ ಭಾವದ ಅಸಾಧಾರಣ ಧನ್ಯತೆ ಇಲ್ಲಿದೆ.
ಹೇಗಾದರೂ ಈ “ಚಕ್ರ” ಸಾಗಬೇಕು. , ಆಶೆ, ಆಕಾಂಕ್ಷೆ, ನೋವು, ನಲಿವು ಏನಿದ್ದರೂ ಅದೆಲ್ಲ ನಮ್ಮದು ನಮ್ಮೊಳಗಿನದ್ದು ಎಂದುಕೊಂಡು, ಹೊರ ಸಮಾಜಕ್ಕೆ ಹೊಂದಿಕೊಂಡು “ರಥ” ನಡೆಸುವ ಕಾಳಜಿ ಕಾಣುತ್ತದೆ. ಯಾರು ರಥ, ಯಾರು ರಥಿಕ, ಯಾರು ಎಳೆಯುವವರು, ಯಾವುದು ಕೊಂಡಿ ಅದೆಲ್ಲದರ ಬಿಡಿ, ಬಿಡಿ ಒಡೆದು ಕಾಣದೇ “ಗೋಸ್ಟಾರೆ ಒಟ್ಟು ಸೂತ್ರ” ವನ್ನು ಅರಿತವರು. ಅಂತೆಯೇ ನಡೆವವರು.
ಇಲ್ಲಿ ಚಿಂತನೆಯ ಜೊತೆಗೆ ಭಾವ ಸಮೃದ್ಧಿ ವಿಪುಲ. ಅನುಭವವು ಅನುಭಾವವಾಗುವುದು ಸಹಜ.  ಈಗಿನ ಆಧುನಿಕ ಬದುಕಿಗೆ ಇದು ಎಷ್ಟರ ಮಟ್ಟಿಗೆ ಪ್ರಸ್ತುತ ಎಂಬ ಮಾತೂ ಇರಬಹುದು. ಆದರೆ ಆಧುನಿಕತೆ ಎಂಬುದು ನಿತ್ಯ ಸತ್ಯವಾಗಬೇಕಿಲ್ಲ.
ಆಧುನಿಕತೆಯ ಓಟದಲ್ಲಿ ಯಾರಿಗೂ ಪುರುಸೊತ್ತಿಲ್ಲದಾಗ- ಈ ಹಾಡು – ಅದರ ಆಂತರ್ಯದ- ಆತ್ನೀಯತೆಯ ಅರಿವು ಕಾಣಿಸದೇ ಹೋಗಬಹುದು. ಆದರೆ ಅದಕ್ಕಾಗಿ ತಹತಹಿಸುವ ಜನ ಸಾಮಾನ್ಯರಿಗೆ ಬೇಕಾಗಿರುವುದು ಒಣ ಶ್ರೀಮಂತಿಕೆಯಲ್ಲ. ಭೌತಿಕ ಅಭಿವೃದ್ಧಿ ಮಾತ್ರವಲ್ಲ. ನಮ್ಮ ನಮ್ಮೊಳಗಿನ ದೈನಂದಿನ ಚಟುಟಿಕೆಗಳಲ್ಲಿ ಸಾಧಿತವಾಗುವ ಸಂಬಂಧದ ಕೊಂಡಿ. ಪ್ರೀತಿ,ವಿಶ್ವಾಸ, ಭರವಸೆಯ ಸಾಮರಸ್ಯ.
ಆದರೆ ಈ ಜೀವ ಕಾರುಣ್ಯ, ಈ ಶೃದ್ಧೆಯ, ಅನುಕಂಪ, ಪ್ರೇಮ, ಸಹನೆ, “ಸಂಸ್ಕಾರ” ದಿಂದ ಬರುವಂತಹುದು. “ಸಂಸ್ಕಾರ” ಬಹುಕಾಲದ ಮಾಗಿದ ಪಾಕ ವಿಶೇಷ. ಬೇಜವಾಬ್ದಾರಿಯಿಂದ ಇಂದು ಬೇಡವೆಂತೆನಿಸಿ ಹೊರಬಿಸಾಡುವ ಸೊತ್ತಲ್ಲ.  ಇದು ನಮ್ಮ ಹಿರಿಯರ, ನಮ್ಮವರ “ಜೀವನಾಮೃತ”, ಅದು ನಮ್ಮದೂ ಹೌದು. ನಮ್ಮ ಜೀವನಾಮೃತವೂ ಹೌದು.
ಇಂದಿನ ಭೋಗ ಪ್ರಧಾನ, “ಹೇಗಾದರೂ” ಒಂದು ಹೆಜ್ಜೆ ಮುಂದೆ,ಒಂದಿಷ್ಟು ಮೇಲೆ” ಎಂಬ ಪೈಪೋಟಿಯ ಕಾಲದಲ್ಲಿ ಸಾಮರಸ್ಯ- ಔದಾರ್ಯಗಳು ದೌರ್ಬಲ್ಯ, ಎಂದು ಕಾಣಬಹುದಾದರೂ, ಒಟ್ಟು ಸಮಾಜದ ಹಿತದಲ್ಲಿ ಅವು ಅತ್ಯವಶ್ಯ. ಅನಿವಾರ್ಯ.
ಈ ದೃಷ್ಟಿಯಲ್ಲಿ ಶೀಘ್ರವಾಗಿ ಮರೆಯಾಗುತ್ತಿರುವ ಪ್ರಾದೇಶಿಕ ಭಾಷೆ, ಜನಪದರ ಅನುಭವದ ಹಾಡು, ಪಾರಂಪರಿಕ ಜ್ಞಾನ, ಪರಿಸರಕ್ಕೆ ವಿಶಿಷ್ಟವಾದ ಜಿವನ ಕಲೆಯ ಬಗ್ಗೆ ಆಸ್ಥೆ, ಅಧ್ಯಯನ ಅವಶ್ಯ.
ಇದು ಬರಿಯ ತಿಳುವಳಿಕೆಗಾಗಿ ಮಾತ್ರವಲ್ಲದೆ, ತಲೆಯಲ್ಲಿ ಉಳಿಯದೇ, ಹೃದಯಕ್ಕೂ ಹರಿದು ನಮ್ಮ ಮನಸ್ಸನ್ನು ಸಂಸ್ಕಾರಗೊಳಿಸಿದರೆ ನಾವು ನಮ್ಮ ಹಿರಿಯರ ಹೆಸರು ಹೇಳಿಕೊಳ್ಳಲು ಅರ್ಹರಾಗುತ್ತೇವೆ.  ಪರಂಪರೆಯ ಮುಂದುವರಿಕೆಯಲ್ಲಿ “ಭಾಗಿದಾರ”ರಾಗುತ್ತೇವೆ.
ಉಪ್ಪುಂದದ “ಕುಂದ ಅಧ್ಯಯನ ” ಸಂಸ್ಥೆ ಈ ದಿಸೆಯಲ್ಲಿ ಕೆಲಸ ಮಾಡುತ್ತಿದೆ.  ತನ್ನ ಮಿತಿಯಲ್ಲಿ ತಾನೇ ಕಂಡುಕೊಂಡ ಪ್ರಾಮಾಣಿಕ ಕರ್ತವ್ಯ ನಿಷ್ಠೆಯಿಂದ.
ಈ ಹಿಂದಿನ ಕೃತಿ 1. “ಕುಂದನಾಡಿನ ದೇವಾಲಯಗಳು- ಸಾಂಸ್ಕೃತಿಕ ಅಧ್ಯಯನ”, 2. ಕಥಾ ಸಂಕಲನ “ಅಜ್ಜಿ ಸಾಂಕಿದ ಮಗ”, 3. “ಕುಂದನಾಡಿನ ಜನಪದ ಹಾಡುಗಳು- “ಕ್ಯಾಸೆಟ್, 4. “ಕುಂದನಾಡಿನ ನದಿಹರಿವುಗಳು”, 5.ಶೀರೂರ ಫಣಿಯಪ್ಪಯ್ಯ”, 6. ವಡ್ಡರ್ಸೆ ರಘುರಾಮ ಶೆಟ್ಟಿ- ಕೊನೆಯ ದಿನಗಳು”, ಇವುಗಳ ಜೊತೆಗೆ “ಅಕ್ಕ” ಕುಂದಕುಮದಕ್ಕ “ಹೊರಬರುತ್ತಿದೆ.  ಕುಂದನಾಡಿನ ಬೈಂದೂರು ಭಾಗದ ಈ ಹಾಡುಗಳು ಅಪೂರ್ಣವಾಗಿದ್ದು, ಬಹುತೇಕ ಪ್ರಥ ಬಾರಿಗೆ ಅಕ್ಷರ ಜೋಡಣೆಯಿಂದ  ಹೊರಬರುತ್ತಿವೆ.
ಇದು ಬೆಳಕಾಗಿ, -ಹತ್ತು ಬತ್ತಿ ಉರಿವಾಗ- ಸಾವಿರ- ಹತ್ತು ಸಾವಿರವಾಗಿ ಬೆಳಗಲು ಹೆಚ್ಚು ಕಾಲ ಬೇಕಿಲ್ಲ. ಅಂತ ಕಾಲ ಬೇಗ ಬರಲಿದೆ ಎಂಬ ಜೀವನಿಷ್ಠೆ ನಮಗಿದೆ.  ಶ್ರೀಮತಿ ಹೊಳ್ಳೂರು ದೀಪಧಾರಿಣಿಯಾಗಿ ನಿಂತಿದ್ದಾರೆ. ಅವರಿಗೆ ಸ್ವಾಗತ. ಇದು ಸಾಲಾಗಿ ಬರಲಿ. ಸಾವಿರವಾಗಲಿ.
ಈ ಪುಸ್ತಕಕ್ಕೆ ಮುನ್ನುಡಿ ಬರೆದು ಪ್ರೋತ್ಸಾಹಿಸಿದ ಮಂಗಳೂರು ವಿಶ್ವವಿದ್ಯಾಲಯದ ಜನಪದ ತಜ್ಞ ಡಾ. ಕೆ.ಚಿನ್ನಪ್ಪ ಗೌಡರಿಗೆ, D.T.P. ಮಾಡಿದವರಿಗೆ, ಮುದ್ರಕರಿಗೆ, ಮುಖಪುಟ ಚಿತ್ರಕಲಾವಿದೆ ಕು. ಭಾರತಿ, ರಕ್ಷಾಪುಟದ ವಿನ್ಯಾಸಕರಾದ ಶ್ರೀ ಚಂದ್ರ ಎಸ್.ಕೋಡಿ, ಇದನ್ನು ಅಭಿಮಾನದಿಂದ ಓದುವ ಎಲ್ಲರಿಗೂ ವಂದನೆಗಳು.
 
ಯು.ಸಿ.ಹೊಳ್ಳ,
ಕುಂದ ಅಧ್ಯಯನ ಕೇಂದ್ರ ಉಪ್ಪುಂದ
ಉಪ್ಪುಂದ
18-09-2004
ಶಬ್ದಾರ್ಥ ಸೂಚಿ

ಶಂಖ ಚಕ್ರವ ಕಂಡೆ
ಹೊತ್ತಾರೆ ಮುನ್ನೆದ್ದು ಎತ್ತ ಕೈ ಮುಗಿವುದು
ಹೆರಿಯಣ್ಣ ಕಟ್ಟಿಸಿದ ಅಸುವಂತನ ಸುತ್ತಿ ಬಂದ್
ಸೂಲಿಯಮ್ಮ ಕೈಯ್ಯ ಮುಗಿದಾನ
ನಾನೂ ದೇವರ ಕೂಡ ಏನುಬೇಡಿದಳಲ್ಲ
ಹೂಡುವ ಎತ್ತು ಹುಡುಗಾನ ಕೊಡಕೆಂದು
ಬೇಡಿದೆ ಶಿವನ ಮೊರೆ ಹೊಕ್ಕಿ
ಶಿರಸಿಯ ಮಾದೇವಿ ಹೊಸೂರೀಗೆ ದೊಡ್ಡೋಳು
ಬಸಿರಿಗೆ ಭಂಗ ಬರಸೂಳು ಏನೆಂದೆ
ಶಿಶುವಿಗೆ ನನ್ಹೆಸರು ಇಡಕೆಂದು
ಗುಡ್ಡಿ ಮ್ಯಾಲೆ ಇರುವರೆ ಗುಜ್ಜು ಗುಜ್ಜು ಕಾಲೋರೆ
ನಡೆಯುತ್ತ ನಡೆಯುತ್ತ ಬಾಯಿ ಬಿಡುವೋರ ಕಮ್ಮರಸಾಲಿ
ಗುಪ್ಪಿ ಒಳಗಿರುವ ಗುರುಗೋಳ
ಅಂಚೆಂಚೆ ಹತ್ತುತ್ತ ಕುಂಚ್ ಬಾಲ ಬೀಸುತ್ತ
ಜಂತದ ಬಾಯಿ ಅಮರುತ್ತ ಹೈಗುಳಿರಾಯ
ಬರುವರು ಕಲ್ಯಾಣಿ ಬಯಲಲ್ಲಿ
ಗಂಡುಳ್ಳ ಗರತೀಯ ಮಂಡಿ ಚ್ವಾಳಂಗಿ ಮಾಡಿ
ಹೊತ್ತಿದ್ದ ಗೆಂಟು ಸೆಳಕಂಡು ಗೋವಿಂದ್ರಾಯ
ಗಂಡರೂಪಿನಲಿ ಕಳುಗೂರು
ಯಾರ್ಯಾರ ನಂಬಿ ನಾನಿದ್ದ ಮಗಳಲ್ಲ
ದೇವರ ನಂಬಿದೆನೆ ಧೃಡವಾಯಿ ಶಿರಸಿಯ ತಾಯ್
ನಂಬಿದ ಮಗಳು ಕೆಡುವಳೆ
ಶಂಖ ಚಕ್ರವ ಕಂಡೆ ನೀಲಿ ನಾಮವ ಕಂಡೆ
ದಶರಥನಕಂಡೆ ಗಿರಿ ಮೇಲೆ ಗೋವಿಂದನ
ತಳಕ್ಹೋಗಿ ಕಂಡೆ ನಿಜರೂಪ
ತಲೆಗೆಂಟು ಹೊತ್ತಿದ ಮೇಲೆ ಮನಿ ಆಸಿ ನನಗವಿಲ್ಲ
ಒಡಿಯ ಗೋವಿಂದನ ತಲೆಗಂಟು ಹೊತ್ತಿದ ಮೇಲೆ
ತಾಯೇ ನಿನ್ನಾಸೆ ನನಗಿಲ್ಲ
ಗುಡ್ಡಮ್ಮಾಡಿ ಸೃಷ್ಟೀಲು ಚಿಂತೆ ನಾಗದೇವ್ರಿಗೆ
ಹುಂತ ಬಿಟ್ಟು ಹ್ಯಾಂಗೆ ಹೊರಡಲಿ ಮಾಣಿಕದ
ಹರಳು ಬಿಟ್ ಹ್ಯಾಂಗೆ ತಿರುಗಲೀ
ಮಲ್ಲಿಗೆ ಹೂವಿನ ಗಮನ ಮನಿಗಿ ಬಂದವರು ಯಾರೆ
ಗಂಧದ ಗಮನ ಒಳಗೆಲ್ಲ ಶಿರಸಿಯ
ದುರ್ಗಮ್ಮನಲ್ಲದೇ ಪರರಲ್ಲ
ಪಟ್ಟೀನ ಉಟ್ಕಂಡ ಪಟ್ಟಿ ಮುಸುಕ ಹ್ಯಾಕಂಡ
ದೊಟ್ಟಿ ಕಾಲಮ್ಮ ಹೊರಟೀಳ ಗುಡ್ಡಮ್ಮಾಡಿ
ತೊಟ್ಟಿಲ ಕಾಣುಕಿಯ ತಿಳಕಂದ
ಹತ್ತು ತಿಂಗಳ ಬಸಿರಿನ ನೆತ್ತಿ ಮೇಲಿನ ಕಳಸ
ಹತ್ತಲಾರೆ ಗಿಳಿಯ ಇಳಿಲಾರೆ ಗೋವಿಂದ
ನಿತ್ತಲ್ಲೇ ಕೈಯ್ಯ ಮುಗಿವೆನು
ಹೊತ್ತು ಮೂಡಿ ಬರುವಾಗೆ ಹಾಯುಗಳಿ ಕೊಣುವಾಗೆ
ಹೇಳಿಕೋ ಮಾವಯ್ಯ ಹರಕೀಯ ನಿನಸೂಸಿ
ಗಂಡು ಹುಟ್ಟಿರು ಗೆಂಡೋ ತೂಳಿಕಂದ ನಿನ ಸೊಸಿಗೆ
ಹೆಣ್ಣು ಹುಟ್ಟಿರೆ ಪಟ್ಟೇ ಕೊಡತೆಂದು
ಹಸಿವಿಗ್ಹಣ್ಣನ್ನು ತಿಂದು ಬಾಯಾರಿಗ್ಹಾಲನು ಕುಡಿದು
ಭಾಗ್ಯ ಬಂತೇನು ಹುಲಿರಾಯ ಮೂರ‍್ ಗೋಳಿ
ಬಾಗಿಲಕೆ ಬೆನ್ಹಾಕಿ ಒರಗಿದೆ.
ಆಚಾರಿ ಕಟ್ಟಿದ ಮನಿಯೆ ಆಯು ನೋಡಲು ಬನ್ನಿ
ಸೂಜಿಗೂ ಹೂವ ಸುರಿದ್ಹಂಗೆ ಮೂರು ಗೋಳೀ
ವೋಪು ಮುಂಡಿಗೆಯ ಕೆಲಸವೇ
ಮೂರ್‌ಗೋಳಿ ಮರುಳಮ್ಮ ಸತ್ಯ ತೋರುತ್ತೇನೆಂದು
ಬತ್ತಿಲ್ಲದ ದೀವ್ಗಿ ಉರಿದಾಳು ಮರುಳಮ್ಮ
ಸತ್ಯವ ತೋರಿದಳೇ ಜನರಿಗೆ
ಮಕ್ಕಿಯ ಗದ್ದೀಲೆ ಬಿದ್ದಿತು ಬಾಗಾಳ ಹೂಗು
ಹೆಕ್ಕಿ ಮುಡುವಂದ್ರು ತೆರಪಿಲ್ಲ ಸರುಪನ
ಹೆಡಿ ಮೇಲೈದ್ಹೂಗೆ ಕಳುಹೀದೆ
ಭಾಗೀರತಿ ಬಂದು ಬಾಗಿಲ್ಲಿ ನಿಂತ್ಕಂಡ
ನೋಡೋಳಿ ಮನೆಯ ಭಕ್ತಿಯ ಭಾಗಿರತಿ
ಭಕ್ತಿ ಕಂಡ ಭಾಗ್ಯ ಕೊಡುವಾಳು
ಬಾಗೀ ಬಸಳೆಯ ಕೊಯ್ದೆ ತೂಗಿ ತೊಂಡಿಯ ಕೊಯ್ದೆ
ನಾಗೇಣಿ ಬಚ್ಚಿ ಎಲ್ಲಿಕೊಯ್ದೆ ದೇವರೆ
ನಾಮುಕು ಕೊಯ್ದೆ ತೊಳಸಿಯ
ಬಡವಿ ಕಾಣ್ ಗಂಗಾತಾಯಿ ನಡವ ಕಡಲಲ್ಲಿದ್ದೆ
ಹಿಡುವಲ್ಲಾ ಧರದ ಗಿಡುವಿಲ್ಲ ಗಂಗಾತಾಯಿ
ಬಡವಿಗೂ ನೀನೇ ಗತಿ ಕಾಣು
ಕಟ್ಟಿ ಅಶುವಂತನ ನೆಟ್ಟಿಕು ಸತ್ತರು ಯಾರೆ
ಕಟ್ಟಿ ಇಲ್ಲಿದಕೆ ಮದಿ ಇಲ್ಲ ಆಶುವಂತನ
ನಟ್ಟಿಕೂ ಸತ್ತರಿಗೂ ಸ್ವರ್ಗಿಲ್ಲ
ಕಾಶೀ ಕಾವೇರಮ್ಮ ಬಾಚಿ ಮಂಡೆಯ ಕಟ್ಟಿ
ನೇಸರ ಕನ್ನಡಿಲೆ ಮುಖ ತೋರಿ ಗಮಡನ ತೊರೆದು
ಯಾಕೆ ನನ ಪರಿಸೆ ಇನ್ನೂ ಬರಲಿಲ್ಲ
ತಿರುಪತಿ ಹೋಗಬೇಕು ತಿಮ್ಮಪ್ಪನ ಕಾಣಬೇಕು
ಚಿನ್ನದ ಕಂಬ್ಹಿಡಿದು ನಿಲಬೇಕು ನಮ್ಮ ತೋಳಿಗೆ
ಚಿನ್ನದ ಮುದ್ರಿಯ ಸುಡಬೇಕು
ಕೊಲ್ಲೂರ ಮೂಕಾಂಬಿ ನುಗ್ಗಿಯ ಮರವೇರಿ
ಬಗ್ಗಿ ನೋಡಿದಳೆ ಪರಿಸೆಯ ಮೂಕಾಂಬಿ
ಯಾಕೋ ನೆನ ಪರಿಸಿ ಬರಲಿಲ್ಲ ಅನುತ್ಹೇಳಿ
ದುಡ್ಡಿನ ಕಣಜ ಕಿರಿದಾಯ್ತು
ಕೊಲ್ಲೂರು ಮೂಕಾಂಬೆ ಯಾಕಾಗಿ ಮುನಿದಳು
ಹೂವು ಸಾಲೆಂದೇ ಮುನಿದಾಳು ತಾನು
ಹೂವು ಸಾಲೆಂದೇ ಮುನಿದಾಳು ಮೂಕಾಂಬೆ
ಹೂಗ್ ಬಂದು ಹೂಗಿನ ಹೊರಿ ಬಂದು ಕೊಲ್ಲೂರು
ವಡ್ಯಾಣು ಬಾಗಿಲಲೆ ನಿಲುವುದೇ ತಾನು
ಇನ್ನೇಳು ಮೂಕಾಂಬೆ ರಥವೇರು ತಾನು
ಕೊಲ್ಲೂರ ಮೂಕಾಂಬೆ ಯಾಕಾಗಿ ಮುನಿದಾಳು
ಚಿನ್ನ ಸಾಲೆಂದು ಮುನಿದಾಳು ತಾನು
ಚಿನ್ನ ಬಂದು ಚಿನ್ನದ ಹೊರಿ ಬಂದು ತಾನು
ಚಿನ್ನ ಬಂದು ಚಿನ್ನದ ಹೋರಿ ಮೂಕಾಂಬೆ
ವಡ್ಯಾಣು ಬಾಗಿಲಲಿ ನಿಲುವುದು ತಾನು
ವಡ್ಯಾಣು ಬಾಗಿಲಲಿ ನಿಲ್ಲುವುದು ಮೂಕಾಂಬಿ
ಇನ್ನೇಳು ಮೂಕಾಂಬಿ ರಥವೇರು ತಾನು
ಕೊಲ್ಲೂರ ಮೂಕಾಂಬಿ ಯಾಕಾಗಿ ಮುನಿದಾಳು
ಪಟ್ಟೆ ಸಾಲೆಂದು ಮುನಿದಾಳು ತಾನು
ಪಟ್ಟೆ ಸಾಲೆಂದು ಮುನಿದಾಳು ಮೂಕಾಂಬಿ
ಪಟ್ಟಿ ಬಮದು ಪಟ್ಟಿ ಹೋರಿ ಬಂದು ಮೂಕಾಂಬಿ
ವಡ್ಯಾಣು ಬಾಗಿಲಲಿ ನಿಲುವುದು ತಾನು
ವಡ್ಯಾಣು ಬಾಗಿಲಲಿ ನಿಲುವುದು ಮೂಕಾಂಬಿ
ಇನ್ನೇಳು ಮೂಕಾಂಬಿ ರಥವೇರು
ಕೊಲ್ಲೂರ ಮೂಕಾಂಬೆ ವರವ ಕೊಡುವಾಳೆಂದು
ಬಂಜೆಯರ ಘಟ್ಟ ಇಳಿದಾಗ ವೀರಭಧ್ರ
ತಂಗಿ ಮೂಕಾಂಬೆಯ ಕರೆದಾರು ಏನೆಂದೆ
ಬಂಜಿಗಳಿಗ್ವರವ ಕೊಡ ತಂಗಿ
ದುಷ್ಟ ಅಣ್ಣಯ್ಯನೆ ಪಾಪದ ಮಾತಾಡ್ಬ್ಯೇಡ
ಹುಟ್ಟು ಅಣ್ಣಯ್ಯನೆ ಪಾಪದ ಮಾತಾಡ್ಬೇಡ
ಹುಟ್ಟ ಬಂಜಿಗೆ ವರವ ಕೊಡಲಾರೆ
ಮಕ್ಕಳಿವರಿಗಾರು ಕೀರುತಿ ನಮಗಕ್ಕೆ
ಬಂಜೀಯರಿಗರವ  ಕೊಡು ತಂಗಿ
ತೊಟ್ಟಿಲು ಕಾಣಿಕೆಯ ಪಡಕಂಬೆ ಮೂಕಾಂಬೆ
ಹುಟ್ಟು ಬಂಜೆಗೆ ವರವ ಕೊಡ ತಂಗಿ
ಕೊಲ್ಲೂರ ಮೂಕಾಂಬಿ ಶುಕ್ಲ ತೀರ್ಥಕೆ ಹೋಗಿ
ಚಕ್ರು ಸರವೇರಡೇ ಕಳಕೊಟ್ರೂ ಮೂಕಾಂಬೆ

ದಿಲ್ಲಿ ಪಂಡಿತರೇ ತಲೆತೂಗಿ | ನಿದ್ರಿಗೈದು
ಯಾವ ಮಾರಾಯ್ನ ಗೈಡೀಲೆ.
ನೆನೆಕೊಂಬೇ ದೇವರೇ…
ನೆನೆಕೊಂಬೆ ದೇವರೇ ನೆನಕಂಬಿ ದೆವ್ತಿಯೇ
ನೆನೆಕಂಬಿ ತಳದ ಒಡತಿಯೆ | ನಾಗಮ್ಮನೆ
ನಿಮ್ಮ ನೆನದ್ಹಾಡೇ ಬರಬೇಕೇ
ಇಲ್ಲಿಯ ತಳದಾರೆ ಮೋಮನ್ನಗಾರರೇ
ಮೋಮನ್ನ ಮುದ್ದ ಮಕದಾರೆ | ನಾಗದೇವ್ತಿಯೇ
ಸ್ವರವೆದ್ದುಬರಲಿ ಸಭಿಮುಂದೆ |
ಸ್ವರವೆದ್ದು ಬರಲಿ ಸಭಿಮುಂದೆ |
ಒಡದ ಒಪ್ಸೂವೆ ಇಡಗಾಯಿ |
ಒಡದ ಒಪ್ಸೂವೆ ಇಡಗಾಯಿ | ನಾಗದೇವ್ತಿಯೇ
ಎಳದು ಒಪ್ಸೂವೆ ಸಿರಿಗಂಧ |
ಎಳದು ಒಪ್ಸೂವೆ ಸಿರಿಗಂಧ | ನಾಗದೇವ್ತಿಯೇ
ಒಡದು ಏರಿಸುವೆ ಕೊನಿಹೂಗ |
ಒಡದು ಏರಿಸುವೆ ಕೊನಿಹೂಗ | ನಾಗದೇವ್ತಿಯೇ
ಜನ್ವಾರ್ ಒಪ್ಪಿಸುವೆ ಭುಜತುಂಬ |
ಜನ್ವಾರ್ ಒಪ್ಪಿಸುವೆ ಭುಜತುಂಬ | ನಾಗದೇವ್ತಿಯೇ
ನಾನ್ಹೇಳಿದ್ಹಾಡೇ ಸರು ತಪ್ಪು |
ನಾನ್ಹೇಳಿದ್ಹಾಡೇ ಸರು ತಪ್ಪು | ಸಾವುರಿತಪ್ಪು
ಸೋಲ್ಲು ತಪ್ಪಿದರೆ ಮುನಿದಿರು |
ಸೋಲ್ಲು ತಪ್ಪಿದರೆ ಮುನಿದಿರು | ನಾಗದೇವ್ತಿಯೇ
ಸ್ವರವೆದ್ದು ಬರಲಿ ಸಭಿ ಮುಂದೆ .
ಪೀಠಿಕೆ
ಆಗ ಹುತ್ತದ ಸರ್ಪ ಹೊರಗೆದ್ದು ಬರುತ್ತದೆ, ಹೆಡೆಯಾಡಿಸುತ್ತ. ಅದನ್ನು ಕಂಡದ್ದೇ ಉತ್ತರದೇವಿಯ ಭಯವೂ ಮಾಯವಾಗುತ್ತದೆ. ಹಳದಿಯಹೆಡೆಯನ್ನು ಆಡಿಸುತ್ತ ಬಂದ ಸರ್ಪ ಅವಳಿಗೆ ಕೇದಗೆಯ ಹೂವಂತೆ ಕಾಣುತ್ತದೆ.  ಅ ಸರ್ಪವನ್ನು ಕೇದಗೆಯ ಹೂವಿನಂತೆ ತನ್ನ ಮುಡಿಯಲ್ಲಿಟ್ಟುಕೊಂಡು ಸೀದ ತನ್ನ ಮನೆಗೆ ಹೋಗುತ್ತಾಳೆ. ಮನೆಯ ಹೊಸ್ತಿಲ ಬಳಿ ನಿಂತು,
“ಯಾರಮ್ಮ ಮನೆಯಲ್ಲಿ, ಯಾರಮ್ಮ ಮಠದಲ್ಲಿ ನಾ ಹೊತ್ತ ಹೊರೆಯ ಇಳಿಸೀನಿ” ಎಂದು ಕರೆಯುತ್ತಾಳೆ.  ಒಳಗಿದ್ದ ಗಂಡನಿಗೂ ಇದು ಕೇಳಿಸುತ್ತದೆ. ಹೆಂಡತಿ ಹೊತ್ತು ತಂದ ಹೊರೆಯ ಅರಿವಿಲ್ಲದೇ
“ಗೌಡೀರೇ ತೋತ್ಯೇರೆ ಎತ್ತೆಲ್ಲ ಹೋದಿರಿ ಸತ್ತಿ ಹೊತ್ತ ಹೊರಿಯ ಇಳುಹೀನಿ” ಎಂದು ಕೆಲಸಗಾರರನ್ನು ಕರೆಯುತ್ತಾನೆ. ಆಗ ಉತ್ತರದೇವಿ,
“ಗೌಡಿಯರು ತೊತ್ಯಾರು ಇಳಿಸುವ ಹೊರಿಯಲ್ಲ ಪುರುಷರು ಬಂದ್ಹೋರಿಯ ಇಳಿಸಲಿ”  ಎಂದು ಅವಳ ಪುರುಷ ಹೊರಗೆ ಬಂದು ನೋಡುತ್ತಾನೆ. ಸತಿ ಹೊತ್ತ ಹೊರೆ ಅಂತಿಂಥ ಹೊರೆಯಲ್ಲ. ಸಾಕ್ಷಾತ ಹೆಡೆಯಾಡಿಸುತ್ತ ಕುಳಿತ”ಸರುಪನ”ನನ್ನು ಕೇದುಗೆಯಂತೆ ಮುಡಿಯ ಮೇಲಿಟ್ಟುಕೊಂಡು ತನ್ನ ಸತಿ ಹೊರೆ ಇಳಿಸಿ ಎನ್ನುತ್ತಿದ್ದಾಳೆ. ಗಾಬರಿಯಾಗಿರಬೇಕು ಪುರುಷನಿಗೆ. ಮುಟ್ಟುವುದಿರಲಿ, ಅದನ್ನು ನೋಡಲೂ ಭಯಪಟ್ಟಿರಬೇಕು ಆತ. ಕೂಡಲೇ ಕೈಮುಗಿದು ಹೇಳುತ್ತಾನೆ.
“ನಿನ್ನಾ ಸತ್ಯವೆ ನಿನ್ಹತ್ರ ಬಿಟ್ಟೇ ಹುಂತಿನ ಸರುಪನ” ಎಂದು. ಸತಿಗೆ ತನ್ನ ಪುರುಷನ ಮೇಲೇನೂ ದ್ವೇಷವಿಲ್ಲ. ತನ್ನ ಸತ್ಯ ಗೆದ್ದಿತುಎಂಬ ಸಂತೋಷವೊಂದೇ ಅವಳಲ್ಲಿ. ಗಂಡ ಹೇಳಿದಂತೆ ಉತ್ತರದೇವಿ ಮತ್ತೆ ಹುತ್ತದ ಬಳಿ ಬಂದು ನಿಂತು “ನಾಗಪ್ಪನಾದರೆ ಹೋಗಪ್ಪ ಹುಂತಿಗೆ” ಎನ್ನುತ್ತಾಳೆ. ಅವಳಿಗೀಗ  ತನ್ನ ಸತ್ಯಕ್ಕೆ ಸಾಕ್ಷಿ” ಹೇಳಿದ ನಾಗಪ್ಪನ ಮೇಲೆ ಬಹಳ ಪ್ರೀತಿ. “ಬಾರಪ್ಪ ಸುಗ್ಗೀ ಬೆಳೆ ಮುಂದೆ ನಾಗಪ್ಪ ನಾಗಮಂಡಲವ ಕೊಡಿಸೂವೆ” ಎಂದು ತನ್ನ ಕೃತಜ್ಞತೆಯನ್ನು ತೋರುತ್ತಾಳೆ ಉತ್ತರದೇವಿ.
ಈಸೂರಯ್ಯ :
ಈ ಹಾಡು ಅತ್ತಿಗೆಗಾಗಿ ಹಂಬಲಿಸಿದ ಮೈದುನನ ಹಾಡು, ಅತ್ತಿಗೆ ಮನೆಗೆ ಮೈದುನ “ಈಸೂರಯ್ಯ” ಬರುತ್ತಾನೆ. ತನ್ನ ಪ್ರೇಮವನ್ನು ನಿವೇದಿಸಿಕೊಳ್ಳುತ್ತಾನೆ. ಆದರೆ ಅತ್ತಿಗೆಗೆ ಮನವಿಲ್ಲ. ಅವನನ್ನು ನಿವಾರಿಸಿಕೊಳ್ಳಲಿಕ್ಕಾಗಿ “ಸಾಧ್ಯವಾಗದ ಕೆಲಸ”ವೊಂದನ್ನು ಹೇಳಿ, ಅದನ್ನು ಮಾಡಿದರೆ ಮಾತ್ರ ತಾನು ಒಲಿಯುವೇನು ಎನ್ನುತ್ತಾಳೆ.
“ನಾ ಕದ ತಗಿಕಿದ್ರೆ ನೀನೊಳಗೆ ಬರಕಿದ್ರೆ
ಈಗೀನ ನೆಟ್ಟ ಹೊಸ ಹೂಗು
ಈಗೀಗ ನೆಟ್ಟ ಹೊಸ ಹೂಗು ತಂದರೆ
ಸಂಶಿಲ್ಲದೇ ಕದವ ತೆರೆವನು ತಾನು”
ಎಂದು ಈಸೂರಯ್ಯ ಅಸಾಧ್ಯವಾದ ಕೆಲಸವನ್ನು ಮಾಡಲು ಹೊರಡುತ್ತಾನೆ.
ಈಸೂರಯ್ಯ, ಹತ್ತಲಾಗದ ಗುಡ್ಡ ಹತ್ತಿ ಹೋಗಿ, ಮೀಸಲಾರದ ಗುಂಡಿಮೀಸಿಹೋಗಿ, ಶೀಂಗಿ ಮುಳ್ಳೋಳಗೆ ಬಗದು ಹೋಗಿ, ಜೋಯಿಸರನ್ನು ಕಂಡುತಾ ಬಂದ ಕಾರಣ ಹೇಳುತ್ತಾನೆ.
ಅವನಿಗೂ ಗೊತ್ತು, ಈಗ ನೆಟ್ಟ ಗಿಡದಲ್ಲಿ ಈಗಲೇ ಹೂ ಬಿಡುವುದು ಸಾಧ್ಯವಾಗದ್ದು ಎಂದು. ಆದರೆ ಅಲೌಕಿಕ ಮಾಂತ್ರಿಕ ಶಕ್ತಿಯಿಂದ ಅಗದ್ದನ್ನು ಆಗ ಮಾಡುವ  ಜೋಯಿಸರ ಮೇಲೆ ಅವನಿಗೆ ನಂಬಿಕೆ.
ಈಸೂರಯ್ಯ ಎಲ್ಲವನ್ನೂ ಹೇಳುತ್ತಾನೆ. ಅತ್ತಿಗೆಯಲ್ಲಿ ತನ್ನ ಮನೆ ನೆಟ್ಟದ್ದು, ಅತ್ತಿಗೆ ಶರ್ತ… ಆಗ …
ಮೆತ್ಹತ್ತಿ ಮ್ಯಾನೆ ನಡೆದರು ಜೋಯಿಸರು.ಲ
ನಾಗಬೆತ್ತಗಳ ತೆಗೆದರು…
ತಂತ್ರ (ಮಂತ್ರ)ಗಿಂಡಿಗಳ ಹಿಡಿದರು…
ಹೂವಿನ ವನಕೆ ನಡೆದರು…”
ಎಲ್ಲ ಹೂಗಳ ರೆಂಬೆ ಮುರಿದು ನೆಟ್ಟು, ಮಂತ್ರದಿಂದ ಹೂ ಬರಿಸಿ ಈಸೂರಯ್ಯನಿಗೆ ಕೊಡುತ್ತಾರೆ. ಅದನ್ನು ತಂದು ಈಸೂರಯ್ಯ ಅತ್ತಿಗೆಗೆ ಕೊಟ್ಟಾಗ ಆಕೆ ಉಪಾಯವಿಲ್ಲದೇ ಅವರನ್ನು ಒಳಗೆ ಸೇರಿಸುತ್ತಾಳೆ. ತಮಾಷೆ ಎಂದರೆ ಮೈದುನ ಅತ್ತಿಗೆಯರ ಅನೈತಿಕ ಸಂಬಂಧವನ್ನು ನೋಡಿಯೂ ನೋಡದಂತೆ ತನ್ನ ಕಣ್ಣು ಕುರುಡು ಮಾಡಿಕೊಂಡ ಮೈದುನನ ಅಮ್ಮ ಒಳಗೆ ನಡೆದ ವಿದ್ಯಮಾನಗಳನ್ನು ತಿಳಿಯದವಳಂತೆ ಸೊಸೆಯ ಹತ್ತಿರ ಯಾರು ಬಂದವರೆಂದು ಕೇಳುವುದು, ಸೊಸೆಯ ಉತ್ತರ, ಕೊನೆಗೂ ಸೊಸೆ, ಅಮ್ಮ ನಿಮ್ಮ ಹಿರಿಯ ಮಗನಲ್ಲ, ಕಿರಿಮಗ ಎಂದಾಗ ಅತ್ತೆ ಯಾರಿಗೆ ಬೈಯ್ಯಬೇಕು. ಕತೆಗಾರ್ತಿ ಹೇಳುತ್ತಾಳೆ-“ಇದೂ ತನ್ನ ಮಗ, ಅದೂ ತನ್ನ ಮಗ. ಬಾಯಿ ಬಿಟ್ಟರೆ ತನ್ನದೇ ಬಣ್ಣ ಗೇಡು. ಹೊಂದಿಕೊಳ್ಳುವುದಪ್ಪ, ಇನ್ನೇನು ಮಾಡುವುದು” ಎಂದು.
ಇಲ್ಲಿ ಗಂಡ ಇನ್ನೂ ಬಂದಿಲ್ಲ. ಸೊಸೆ ಮೈದುನನ್ನು ನಿವಾರಿಸಿಕೊಳ್ಳಲೆಳಸಿದರೂ ಆಗದೇ ಪರಸ್ಥಿತಿಗೆ ಪಕ್ಕಾಗಿದ್ದಾಳೆ. ಅತ್ತೆ ತಿಳಿದೂ ತಿಳಿದೂ ಏನೂ ಮಾಡಲಾಗದವಳಾಗಿದ್ದಾಳೆ. ಇನ್ನು ಗಂಡ ಬಂದು ಏನು ಮಾಡುತ್ತಾನೆ ಎಂಬುವುದನ್ನು ಓದುಗರ ಊಹೆಗೆ ಬಿಟ್ಟಿದ್ದಾರೆ, ಕಥೆಗಾರರು.
ಆರಂಬ ಅಡವೀಲಿ:
ಇದೊಂದು ಮನೆಗೆ ಹೊಸದಾಗಿ ಬಂದ ಸೊಸೆಯ ಕಥೆ. ಆ ಮನೆಗೆ ಹೊಸ ಮದುವಣಗಿತ್ತಿಯ ಗಂಡ ದಂಡಿನಲ್ಲಿ ಕೆಲಸ ಮಾಡುವವನು. ಮದುವೆಯಾಗಿ ಮಡದಿಯನ್ನು ಮನೆಗೆ ಕರೆತರುತ್ತಲೇ ಕರ್ತವ್ಯದ ಕರೆ ಬರುತ್ತದೆ. ಎಳೆಯ ಹೆಂಡತಿಯನ್ನು ಬಿಡಲಾಗದೇ ಬಿಟ್ಟು ಹೋಗುತ್ತಾನೆ.
ಇತ್ತ ಮನೆಯ ಬಾವಿಯಲ್ಲಿ ನೀರಿಲ್ಲ. ಕಾಡಿನಲ್ಲಿರುವ ಕೆರೆಗೆ ಹೋಗಿ ನೀರು ತರಬೇಕು. ಸಹಜವಾಗಿಯೇ ಮನೆಗೆ ಬಂದ ಜವ್ವನಿಗಳಾದ ಸೊಸೆಯೇ ಈ ಕೆಲಸ ಮಾಡಬೇಕಾಗುತ್ತದೆ. ಆದರೆ ಸೊಸೆ ಕಾಡಿಗೆ ಒಬ್ಬಳೇ ಹೋಗಲು ಹೆದರಿಕೆ. ಹಾಡು ಹೀಗೆ ಶುರುವಾಗುತ್ತದೆ.
“ಆರಂಭ ಅಡವಿ ನೀರೆಲೆ ಶಿವನೇ ನೀರಿಗೆ ಹೋಪುಕೆ ಮಾವಯ್ಯ ಬನ್ನಿ”
ಸೊಸೆ ಕರೆಯುತ್ತಾಳೆ ಮಾವನನ್ನು,ಜೊತೆಗೆ ರಕ್ಷಣೆಯಾಗಲು. ಆದರೆ ಮಾವನಿಗೆ ಸೊಸೆಯ ಮೇಲೆ ಕರುಣೆ ಇಲ್ಲ. ಸಿಡುಕಿ ನುಡಿಯುತ್ತಾನೆ-
“ನಿನ್ನ ಗಂಡನ ಅಪ್ಪ ನಾನೇನಲ್ಲ”- ಸುಮ್ಮನೇ ಹೇಳೂವುದೋ… ಅಥವಾ ಹಿರಿಮಗನ ಮೇಲೆ ಅವನಿಗೆ ಅಸಮಾಧಾನ ಇತ್ತೋ ಅಂತು ಅವನ ಬರಲೊಪ್ಪುವುದಿಲ್ಲ. ಆಗ ಸೊಸೆ,
“ಕಣ್ಣಲ್ಲಿ ನೀರ ಸೆಡಿದಾಳಲೇ” ದುಃಖವಾಗುತ್ತದೆ.  ಮಾವನ ಒರಟು ಮಾತು ಕೇಳಿ. ಆಗ ಅತ್ತೆಯ ಬಳಿ ಹೋಗಿ,
“ನೀರಿಗೆ ಹೋಪ ಅತ್ಯಮ್ಮ ಬನ್ನಿ ಕರೆಯುತ್ತಾಳೆ. ಅತತೆಯೂ
“ಅತ್ತೆ ಅಂಬೋ ಹೆಣ್ಣೆ ನೀನು ನಿನ್ನ ಗಂಡನಮ್ಮ ನಾನೇನಲ್ಲ” ಎಂಬು ಬಿಡುತ್ತಾಳೆ. ಆಗ ಹೆಣ್ಣು ಮನೆಯಲ್ಲಿದ್ದ ಅತ್ತಿಗೆಯನ್ನು (ಗಂಡನ ಆಕ್ಕ) ಕರೆಯುತ್ತಾಳೆ.ಅವಳದ್ದೂ ಅದೇ ಪ್ರತಿಕ್ರಿಯೆ. ಉಪಾಯವಿಲ್ಲದೇ ಆ ಸೊಸೆ, ಒಬ್ಬಳೇ ಆರಂಭ ಅಡವಿಗೆ ಬೆಳ್ಳಿಯ ಕೊಡ ಹಿಡಿದು ಸಾಗುತ್ತಾಳೆ. ಕೆರೆಯ ನೀರನ್ನು ಕೊಡದಲ್ಲಿ ತುಂಬಿ ಕೊಳ್ಳುತ್ತಾಳೆ.
ಬೆಳ್ಳಿಯ ದೊಡ್ಡ ಕೊಡ. ತುಂಬಿದ ಕೊಡವನ್ನು ನೆಗೆದುಕೊಡುವವರಿಗೆ ಅತ್ತಿತ್ತ ನೋಡಿದರೆ ಯಾರೂ ಇಲ್ಲ. ಯಾಕೆಂದರೆ ಅದುಆರಂಭ ಅಡವಿ. ಇನ್ನೇನು ಮಾಡಲಿ ಎಂದು ಯೋಚಿಸುತ್ತಿರುವಾಗಲೇ, “ಗಂಡನ ತಮ್ಮ ಮೈದಿನಣ್ಣ ಗೋ ಗಂಟಿ ಬಿಟ್ಟು ಕಾಯುತ್ತ ಇದ್ರು- ಕಣ್ಣಿಗೆ ಬೀಳುತ್ತಾನೆ, ಕರೆಯುತ್ತಾಳೆ. “ಗಂಡನ ತಮ್ಮ ಮೈದಿನಣ್ಣ ತುಂಬಿದ ಕೊಡವ ನೆಗೆಯ ಬನ್ನಿ”- ಎಂದು. ಆಗ ಮೈದುನ ಹೇಳುತ್ತಾನೆ,” ತುಂಬಿದ ಕೊಡನ ನೆಗಿಕಿದ್ರೆ ನನಗೇನು ಉಡಗರಿ ಕೊಡುತ್ತೀಯ”-ಸೊಸೆ ಮೈದುನನ ಈ ಮಾತನ್ನು ತಮಾಷೆಯಾಗಿ ಗ್ರಹಿಸಿ, “ಅರ್ಧ ಆಸ್ತಿ ಬರೆದೇ ಕೊಡ್ತೆ; ಎನ್ನುತ್ತಾಳೆ. ಆಗ ಮೈದುನ, “ಅರ್ಧ ಆಸ್ತಿ ನನಗೇನು ಬೇಡ ನಾನ್ಹೇಳೀದ ಮಾತಿಗೆ ಒಲಿಯಬೇಕು”- ಎಂದಾಗ ಆತನ ಮನದಿಂಗಿತ ಅರ್ಥವಾಗುತ್ತದೆ. ಬೆದರುತ್ತಾಳೆ.  ಧೈರ್ಯ ತಂದುಕೊಂಡು, ಅಣ್ಣನ ಹೆಂಡತಿ ತಾಯಿಗೆ ಸಮಾನ, ಅದಕ್ಕಾಗಿ ತನ್ನ ತಂಗಿಯನ್ನು ಧಾರೆ ಎರೆದು ಕೊಡುತ್ತೇನೆ ಎಂದು ಹೇಳಿದರೂ ಮೈದಿನಣ್ಣ ಒಪ್ಪುವುದಿಲ್ಲ. ಸೊಸೆಗೆ ಗೊತ್ತಾಗುತ್ತದೆ. ಈಕಾಡಿನ ಮಧ್ಯದಲ್ಲಿ ಅವನೊಂದಿಗೆ ವಾದ ಮಾಡುವುದಕ್ಕಿಂತ, ಈಗ ನೀರು “ನೆಗೆಸಿ” ಕೊಳ್ಳಬೇಕಾದ ಅಗತ್ಯವಿದೆ ಎಂದು ಅದಕ್ಕಾಗಿ ಏನೋ ಅವಳು,
“ಈ ನೂರೊಂದು ಗೋಗಂಟಿ
ಕೊಟ್ಟಿಗೆಯಲ್ಲಾರೂ ಕೊಡಿಕೆ ಬನ್ನಿ
ಸಂಜೀಯ ಹೊತ್ತಿಗೆ ಮೆತ್ಹತ್ತಿ ಬನ್ನಿ”
ಎಂದು ಕಣ್ಣೀರು ಕರೆಯುತ್ತ ಹೇಳುತ್ತಾಳೆ. ಮೈದುನ ಪ್ರಸನ್ನನಾಗಿ ತುಂಬಿದ ಕೊಡವನ್ನು ಎತ್ತಿಕೊಟ್ಟ. ನೀರು ತುಂಬಿದ ಸೊಸೆ, ಕಣ್ಣೀರು ತುಂಬಿಕೊಂಡೇ “ಮೆತು” ಹತ್ತುತ್ತಾಳೆ. ದಂಡಿಗೆ ಹೋದ ಗಂಡನ ಚಿತ್ರ ಕಂಡು ಕಣ್ಣೀರು ಹಾಕುತ್ತಾಳೆ.
ದನಕರುಗಳನ್ನು ಕೊಟ್ಟಿಗೆಯಲ್ಲಿ ಕೂಡಿ ಬಂದ ಮೈದುನ ಸೀದ ಉಪ್ಪರಿಗೆ ಹತ್ತಿ ಅತ್ತಿಗೆಯ ಕೋಣೆಯ ಬಾಗಿಲನ್ನು ಬಡಿಯುತ್ತಾನೆ. ಅತ್ತಿಗೆ ಕಾಡಿನಲ್ಲೇನೋ ಹೇಳಿದಳು, ಮೇತ್ತಿನ ಮೇಲೆ ಬನ್ನಿ” ಎಂದು ಆದರೆ ಅವಳ ಇಚ್ಛಯಾಗಿರಲಿಲ್ಲ. ಈಗ ಮೈದುನ ಬಂದು ಬಾಗಿಲ ಬಡಿದಾಗ ಮತ್ತೇ ಹೇಳುತ್ತಾಳೆ.
“ಹಿರಿಯ ಅಣ್ಣನ ಮಡದೀ ಕಾಣಿ
ಹೆತತ ತಾಯಿಗೆ ಸರಿಯೇ ಕಾಣಿ
ಪತಿವೃತಿ “ಸರ” ಕೆಡಿಸಬೇಡಿ
ಎಂದು ಗೋಗರೆಯುತ್ತಾಳೆ. ಆದರೆ ಮೈದುನ ಅತ್ತಿಗೆಯ ಮಾತನ್ನು ಕೇಳುವುದಿಲ್ಲ. ಆಗ ಅತ್ತಿಗೆ “ಸ್ವಲ್ಪ ತಡೆದು ಬನ್ನಿ ನೀವು” ಎಂದು ಸಧ್ಯಕ್ಕೆ ಅವನನ್ನು ಕೆಳಗೆ ಕಳೂಹಿಸಿ ಅಳುತ್ತ ಕುಳಿತುಕೊಳ್ಳುತ್ತಾಳೆ. ಪತಿವೃತೆ ಹೆಣ್ಣಿನ ಅಳಲು ದಂಡಿನಲ್ಲಿರುವ ಗಂಡನಿಗೆ ಮುಟ್ಟುತ್ತದೆ.  ದಂಡಿಗೆ ಹೋದ ಗಂಡನಿಗೆ ಕೆಟ್ಟ ಸ್ವಪ್ನ ಬಿದ್ದದ್ದೇ  ದಿಡ್ಡಗ್ಗನೆದ್ದು ಹೊರಟೇ ಬಿಟ್ಟ. ಅವನಿರುವ ಸ್ಥಳದಿಂದ ತನ್ನ ಊರಿಗೆ ಬರಲು ಸಾಮಾನ್ಯವಾಗಿ ಮೂರುದಿನದ ದಾರಿ. ಆದರೆ ಕೆಟ್ಟ ಸ್ವಲ್ಪ ಬಿದ್ದು ಆತಂಕಿತನಾದ ಅವ ಮನೋವೇಗದಲ್ಲಿ ಧಾವಿಸಿ ಬರುತ್ತಾನೆ. ಬಂದವ ಸೀದ ಮಡದಿ ಮಲಗಿರುವ ಉಪ್ಪರಿಗೆಯತ್ತ ಹೋಗಿ ಬಾಗಿಲ ಬಳಿ ನಿಂತು ಬಾಗಿಲು ಬಡಿಯುತ್ತಾನೆ.
“ಮೆತ್ತಿನ ಮೇಲೆ ನಡೆದನಲೇ”
ಬಾಗಿಲನಾರೂ ತೆಗಿಯೇಹೆಣ್ಣೇ”
ಎನ್ನುತ್ತಾನೆ. ಆವನ ಮಡದಿಗೆ ಬಾಗಿಲುಬಡಿಯುತ್ತಿರುವುದು ತನ್ನ ಗಂಡನೆಂದುತಿಳಿಯುವುದೇ ಇಲ್ಲ. ಮೈದುನನೇ ಬಂದು ಎಂದುಕೊಂಡು ಮತ್ತೇ ಮೊದಲಿನಂತೆ
“ಹಿರಿಯ ಅಣ್ಣನ ಮಡದೀ ಕಾಣಿ
ಹೆತ್ತ ತಾಯಿಗೆ ಸರಿಯೇ ಕಾಣಿ
ಪತಿವೃತಿ ಸರ ಕೆಡಿಸ ಬೇಡಿ”
ಎಂದು ಹೇಳಿದಾಗ ಅವಳ ಗಂಡನಿಗೆ ಎಲ್ಲ ಅರ್ಥವಾಗುತ್ತದೆ.
ಮೈದಿನಣ್ಣ ಅಲ್ಲ ಹೆಣ್ಣೆ
ನಿನ್ನ ದಂಡಿನ ಗಂಡ ಕಾಣೇ
ಬಾಗಿಲಾರು ತೆಗೆಯೇ ಹೆಣ್ಣೇ”
ಅಂದಾಗ ಅವಳ ಸಂತೋಷಕ್ಕೆ ಪಾರವಿಲ್ಲ. ಬಾಗಿಲು ತೆಗೆಯುತ್ತಾಳೆ., ಗಂಡನ ಬಳಿ, ಆದಿನ ತಾನು ನೀರಿಗ್ಹೋಗುವ ಮೊದಲುಗೊಂಡ ನಡೆದ ಘಟನೆಯನ್ನೆಲ್ಲ ಮತ್ತೊಮ್ಮೆ ಹೇಳುತ್ತಾಳೆ. ಕೇಳಿದ ಗಂಡ ಕೆರಳಿ, “ದಂಡಿನ ಕತ್ತಿ” ತೆಗೆದವನೇ ತಂದೆ, ತಾಯಿಯನ್ನು ಕೊಂದು ಬಿಡುತ್ತಾನೆ. ಹಾಗೆಯೇ ಅಕ್ಕನ ಕೋಣೆಗೂ ಹೋಗಿ ಅವಳನ್ನು ಮುಗಿಸಿದವ ಕೊನೆಗೆ ತಮ್ಮನ ಕೋಣೆಗೆ ಹೋಗುತ್ತಾನೆ. ತಮ್ಮ ಹೊತ್ತಲ್ಲದ ಹೊತ್ತಿನಲ್ಲಿ ಅಣ್ಣನನ್ನು ಕಂಡು ಗಾಬರಿಯಾಗಿ  ಕೇಳುತ್ತಾನೆ.ಯಾವಾಗ ಬಂದೆ ಎಂದು. ತನ್ನ ತಂದೆ, ತಾಯಿ, ಅಕ್ಕನ ವಿಚಾರವನ್ನು ತಿಳಿಸಿ ಈಗ ತಮ್ಮನನ್ನು ವಿಚಾರಿಸಿಕೊಳ್ಳಲೆಂದು ಬಂದೆ ಎಂದಾಗ, ಅ ತಮ್ಮ “ನೀ ದಂಡಿಗೆ ಹೋಗಿ ಆರೇಳು ವಷೃ ನಿನ ಮಡದಿಯ ಸತ್ಯ ಪರೀಕ್ಷೆ ಮಾಡಿದೆ ನಾನು… ಎಂದು ಬಿಟ್ಟಾಗ ತಂದೆ, ತಾಯಿ, ಅಕ್ಕನನ್ನು ನಿರ್ದಾಕ್ಷಿಣ್ಯವಾಗಿ ಕೊಂದ ಅಣ್ಣ ತಮ್ಮನನ್ನು ನಂಬುತ್ತಾನೆ, ಜೊತೆಗೆ ಮಡದಿಯ ತಂಗಿಯಾದ ಪಾರ್ವತಿಯನ್ನು ಧರ್ಮಕ್ಕೆ ಧಾರೆ ಎರೆದು ಕೊಡುತ್ತಾನೆ.
ಬಂಜೆಂಬ ಹೆಸರು ತಪ್ಪಾದು ನೋಡ :
ಈ ಹಾಡು ಬಂಜೆಯೊಬ್ಬಳ ಅಳಲಿನ ಹಾಡು. ಅವಳು ಬಂಜೆಯಾದುದಕ್ಕೂ ಒಂದು ಕಾರಣ ಉಂಟು. ಅವಳು ಮುಟ್ಟಿನ ಮೈಲಿಗೆಯಲ್ಲಿರುವಾಗಲೇ ನಾಗನ ಕೆರೆಯಲ್ಲಿ ಮುಳುಗಿ ಮಿಂದುದೇ ಅವಳು ಮಾಡಿದ ಘೋರ ಅಪರಾಧವಾಗಿತ್ತು. ಆಗ ಕೆರೆಯಲ್ಲಿದ್ದ ಮಹಾಶೇಷನಿಗೆ ಮೈಲಿಗೆಯಾಗುತ್ತದೆ.
ಕರಾವಳಿ ಕರ್ನಾಟಕದಲ್ಲಿ “ನಾಗದೇವ”ರೆಂದರೆ ಶುದ್ಧತೆ ಪ್ರತಿರೂಪ. “ನಾಗನ ನಡೆ” ಇರುವಲ್ಲಿ, “ನಾಗನ ಶಿಲೆ”ಇರುವಲ್ಲಿ ನಾಗನು ಇರುವನೆನ್ನಲಾದ ಕೆರೆಯಲ್ಲಿ ಸ್ವಲ್ಪ ಮಟ್ಟಿನ ಅಶುದ್ಧತೆಯಾದರೂ ಅಲ್ಲಿ ನಾಗ ಕಾಣಿಸಿಕೊಳ್ಳುತ್ತಾನೆ. ಮತ್ತು ದೋಷಕ್ಕೆ ಕಾರಣರಾದವರಿಗೆ ಶಾಪ ಕೊಡುತ್ತಾನೆ ಎಂದು ರೂಢಿಯಿಂದ ನಂಬಿಕೊಂಡು ಬಂದ ನಂಬಿಕೆ ಇಲ್ಲಿಯವರಿಗಿದೆ. ಈ ಹಾಡಿನಲ್ಲೂ ಸಹ ಅದನ್ನೇ ಪ್ರತಿಪಾದಿಸಲಾಗಿದೆ.
ಮುಗಟದೇವರ ಸೊಸೆಯಾದರೂ, ಮೈಲಿಗೆಯಲ್ಲಿ ಬಂದು ನಾಗನಕೆರೆಯಲ್ಲಿ ಮಿಂದದ್ದನ್ನು ತಿಳಿದು,ಕೆರೆಯಲ್ಲಿದ್ದ ನಾಗ ಸುಮ್ಮನಿರುವುದಿಲ್ಲ. ಆ ನಾಗ ದೇವನಾದರೂ ಎಂಥವನು, ಏಳು ಹೆಡೆಯ ಶೇಷನಲ್ಲ, ಹದಿನಾಲ್ಕು ಹೆಡೆಯ ಶೇಷನೂ ಅಲ್ಲ.ಆತ ಎಪ್ಪತ್ತು ಹೆಡೆಯ ಮಹಾಶೇಷ.
“ಎಪ್ಪತ್ಹೆಡೆಯ ಮಾಶೇಷ
ಭೋರ್‌ಗುಟ್ಕಂಡ್ ಎದ್ದಿತ್
ಬುಸ್ ಗುಟ್ಕ ಏದ್ದಿತ್’
ಅದನ್ನು ಕಂಡು ಆ ಹೆಣ್ಣು ತಾನು ಮುಗಟ ದೇವ್ರ ಮಗಳು, ಅಗಟದೇವ್ರ ಸೊಸಿ, ಸರ್ವದೇವ್ರ ಮಡದಿ ಎಂದು ತನ್ನ ದೊಡ್ಡಸ್ಥಿಕೆಯನ್ನು ಹೇಳುತ್ತಾಳೆ. ಆದರೆ ಅ ಮಹಾಶೆಷನ ಎದುರು ಯಾರಾದರೂ ದೊಡ್ಡವರು  ಇದ್ದಾರೆಯೇ?
“ನೀನ್ ಮುಗುಟ ದೇವ್ರಿಗೆ ಮಗಳಾರೆ
ನಿನ್ನ ಕಚ್ಚಿ ಕೊಲುವೆನೆಂದಿತು
ನಿನ್ ಅಗಟ ದೇವ್ರಿಗೆ ಸೊಸಿಯಾರೆ
ನಿನ್ನ ಹೊಡೆದು ಕೊಲುವೆನೆಂದಿತು
ನಿನ್ನ ಸರ್ವಾದೇವ್ರಿಗೆ ಮಡ್ಡಿಯಾರೆ
ನಿನ್ನ ಬಡಿದು ಕೊಲುವೆನೆಂದಿತು:
ನೀ ಹೊರಿದಿದ್ ಬಂಜ್ಯಾಗೆಂದ್ಹೇಳಿ
ನೀ ಕಟ್ಟು ಬಂಜ್ಯಾಗೆಂದ್ಹೇಳಿ
ಆದು ಮೂರು ಶಾಪ ಕೊಟ್ಟೀತು”
ಈ ಭಯಂಕರ ಶಾಪಕ್ಕೆ ಬೆದರಿ ಹೋದಳು. ಚಿಂತಾಕ್ರಾಂತಳಾದಳು. ಮನೆಗೆ ಬಂದವಳು “ಜಾನದಲ್ಲೇ ಧ್ಯಾನಿಸುತ್ತ ಒರಗೀಳು” ಆಗ ಅವಳ ತಂದೆ ಬರುತ್ತಾರೆ. ಮಗಳ ಚಿಂತಾಕ್ರಾಂತ ಮುಖವನ್ನು ಕಂಡು ಏನಾಯ್ತು ಮಗಳೇ  ಹೇಳು ಎನ್ನುತ್ತಾರೆ. ಆಗ ಮಗಳು ನಡೆದದ್ದನ್ನೆಲ್ಲ ಮತ್ತೊಮ್ಮೆ ಕಣ್ಣಿಗೆ ಕಟ್ಟುವಂತೆ ಹೇಳುತ್ತಾರೆ.
ಆದರೆ ಮುಗುಟದೇವ್ರು ಆ ಶಾಪವನ್ನು ಪರಿಹರಿಸಿಕೊಳ್ಳೋಣ. ಹೆದರಬೇಡ ಅನ್ನುತ್ತಾರೆ. ಶಾಪದ ಪರಿಹಾರವನ್ನು ತಾವೇ ನಿರ್ಣಯಿಸಿಕೊಳ್ಳುತ್ತಾರೆ
“ಅವ್ರು ನಾಗರ ಕೆರಿಯ ಕಟ್ಸೀರು
ಅವ್ರು ಬೀದೀಗ ಹೊನ್ನ ಹೊಯ್ಸೀರು
ಅವ್ರ ಹಾದೀಗ ಅಕ್ಕಿ ಬಿಕ್ಸೀರ್”
ಶ್ರೀಮಂತರು ಅವರು, ಹಣ ಬಿಕ್ಕಿ, ಹೊನ್ನ ಬಿಕ್ಕಿ, ಅಕ್ಕಿ ಬಿಕ್ಕಿ ಪಾಪಪರಿಹರ ಮಾಡಿಕೊಳ್ಳಬಹುದು ಎಮದು ಕೊಂಡಿದ್ದರು. ಆದರೆ ಆವರು ಕೊಟ್ಟದ್ದು ಸ ಸ್ವೀಕೃತವಾದರೆ ಮಾತ್ರ ಫಲ” ದೊರಕೀತು,ಇಲ್ಲಿ ದಾನ ಸ್ವಿಕೃತವಾಗುವುದೇ ಇಲ್ಲ.
ನೂರೊಂದು ಗೋವುಂಟಿಗಳು ಬಾಯಾರಿ ಹೊಸದಾಗಿ ಕಟ್ಟಿದ ನಾಗರ ಕೆರೆಗೆ ಬರುತ್ತವೆ.
ನೂರೊಂದು ಗೋ ಗಂಟಿ
ಬಾಯ್ರಿಗೆ ಕೆರಿಗೆ ಅರಗಿದೋ”
ಇನ್ನೇನು ನೀರು ಕುಡಿಯಬೇಕೆನ್ನುವಾಗ ಒಂದು ದನಕ್ಕೆ ಗೊತ್ತಾಗುತ್ತದೆ.
“ಇದು ಹುಟ್ಟ ಬಂಜಿ ಕಟ್ಟಿದ್ ಕೆರಿ
ಈ ನೀರ ಕುಡಿಯಲು ಬಾರ(ದು)”
ಅಂದದ್ದೇ ತಡ ಎಲ್ಲ ದನಗಳು ನೀರು ಕುಡಿಯದೇ ತಿರುಗಿ ಹೋಗಿಬಿಡುತ್ತವೆ.
ಆದೇ ರೀತಿ ನೂರೊಂದು ಜನ ಜೋಗಿಯವ್ರ
“ಬೇಡಿ ತಿಂಬುಕೆ ಹೊರಟೀರಲೆ
ಬಿದೀಲ್  ಹೊನ್ನೇ ಬಿದ್ದೀತಲೆ
ಮುಷ್ಟಿ ಹೊನ್ನ ಹೆಕ್ಕಂಡ್ ಹೋಪ”
ಅಂದುಕೊಳ್ಳುವಷ್ಟರಲ್ಲಿ ಒಬ್ಬ ಜೋಗಿಗೆ ಗೊತ್ತಾಗುತ್ತದೆ ಇದು ಕಟ್ಟು ಬಂಜಿ ಹೊಯ್ಸೀದ ಹೊನ್ನು
ಇದನ್ಹಾರು ಹೆಕ್ಕಲು ಬಾರ(ದು)” ಆಗ ಉಳಿದೆಲ್ಲ ಜೋಗಿಗಳು ಕೈಯಿಂದ ಹೊನ್ನನ್ನು ಮುಟ್ಟದೇ ಹೋಗುತ್ತಾರೆ. ಇದೇ ರೀತಿ ನೂರೊಂದು ಗಿಳಿ ಹಿಂಡು ಬೀದಿಯಲ್ಲಿ ಬಿದ್ದ ಅಕ್ಕಿಯನ್ನು ನೋಡಿ ಕೆಳಗೆ ಇಳಿಯುತ್ತವೆ.
“ಹಾದಿಲ್ ಅಕ್ಕಿ ಬಿದ್ದೀತಲೆ
ಅದನ್ನಾರು ಹೆಕ್ಕಿ  ತಿಂಬೋ” ಇದಕ್ಕೂ ಒಂದು ಹಕ್ಕಿ ಅಡ್ಡ ಬಮದು
“ಹೊರೆದಿದ್ದ ಬಂಬಿ ಬಿಕ್ಕೀದ  ಅಕ್ಕಿ
ಅದನ್ಯಾರು ಹೆಕ್ಕಲು ಬಾರ(ದು)”
ಎಂದಾಗ ಎಲ್ಲ ಗಿಳಿಗಳು ಒಂದು ಕಾಳು ಅಕ್ಕಿಯನ್ನು ಮುಟ್ಟದೇ ಹಾರಿಹೋಗುತ್ತವೆ.
ಹಾಗಾಗಿ ಅವಳು:” ಮುಗುಟದೇವ್ರ ಮಗಳಾದರೂ ಆಗಟದೇವ್ರ ಸೋಸಿಯಾದ್ರೂ, ಸರ್ವದೇವ್ರ ಮಡದಿಯಾದ್ರೂ, ನಾಗರ ಕೆರಿಯ ಕಟ್ಸಿದರೂ, ಹಾದೀಗ ಹೊನ್ನ ಹೊಯ್ಸಿದರೂ, ಬೀದೀಗೆ ಅಕ್ಕಿಬಿಕ್ಕಿದ್ದರೂ ನಾಗರ ಶಾಪ ತಟ್ಟೀತು ನೋಡ, ಬಂಜೆಂಬ ಹೆಸರು ತಪ್ಪದು ನೋಡ”.
ಕಡ್ಳಿ ಹೊರ್ದು ಕಂದಯ್ಯಗೆ ಕೊಟ್ಟು… :
ಈ ಕಥೆಯಲ್ಲಿ, ನೀತಿ ಇಲ್ಲದ ಹೆಂಗಸೊಬ್ಬಳು, ಮಗನಿಗೆ ಕಡಲೆ ಹುರಿದುಕೊಟ್ಟು ಹೊರಗೆ ಹೋಗಿ ತಿಂದು ಬರುವಂತೆ ಹೇಳಿ, ವಿಟಪುರುಷನೊಂದಿಗೆ ಸರಸವಾಡುವಾಗಲೇ, ಕಡಲೆ ತಿಂದು ಮುಗಿಸಿದ ಕಂದಯ್ಯ (ಮಗ) ಒಳಗೆ  ಬಂದು ಬಿಡುತ್ತಾನೆ. ಮಾತ್ರವಲ್ಲ, ಒಳಗಿದ್ದ ಪರ ಪುರುಷನನ್ನು ಕಂಡು “ಅಪ್ಪಯ್ಯ:”ನಿಗೆ ಹೇಳುತ್ತೇನೆ ಅನ್ನುತ್ತಾನೆ. ಸಿಕ್ಕಿ ಬೀಳುವ ಹೆದರಿಕೆಯಿಂದ ಆಕೆ ಎಣ್ಣೆ ಹಾಕಿ ಆ ಮಗುವನ್ನು “ಮೀಸಿ” ಮುದ್ದಗರೆದು ಉಪ್ಪರಿಗೆಗೆ ಕರೆದುಕೊಂಡು ಹೋಗಿ ಕತ್ತಿಯಿಂದ ಮೂರು ತುಂಡು ಮಾಡಿ ಮುಚ್ಚಿಡುವ ಭೀಭತ್ಸ ಕೃತ್ಯ ಮಾಡುತ್ತಾಳೆ. ದಂಡಿಗೆ ಹೋದ ಗಂಡನಿಗೆ ಕೆಟ್ಟ ಸ್ವಪ್ನ ಬಿದ್ದು ಮನೆಗೆ  ಓಡಿ ಬಂದು ಮಗನನ್ನು ನೋಡ ಬಯಸಿದಾಗ ಶಾಲೆಗೆ ಹೋಗಿದ್ದಾನೆ, ಆಟಕ್ಕೆ ಹೋಗಿದ್ದಾನೆ ಎಂದು ಸುಳ್ಳು ನೆವ ಹೇಳುವ ತಾಯಿ, ಅಲ್ಲೆಲ್ಲೋ ಮಗನನ್ನು ಕಾಣದೇ, ಉಪ್ಪರಿಗೆಯಲ್ಲಿ ಮಗನ ಶವ ಕಂಡು “ಅಳ್ಳು ಬಳ್ಳು” ಕೂಗಿ,ನಾಗ ಮಂತ್ರ ಸುಳಿದು ಮಗುವನ್ನು ಬದುಕಿಸಿಕೊಂಡು,ಬದುಕಿಬಂದ ಮಗನಿಂದ ವಿಷಯ ತಿಳಿದು ಮಡದಿಯನ್ನೇ ಕೊಂದು ಬಿಡುವ ಕಥೆ ಇದು. ಹೆಚ್ಚು ಕಡಿಮೆ ಇಂಥದ್ದೇ ಕಥೆ ಬಯಲು ಸೀಮೆಯ ಜಾನಪದದಲ್ಲೂ ಇದೆ.
ಇದೇ ಬಗೆಯ ಇನ್ನೊಂದು ಕಥೆ “ಪಟ್ಟಣ ಸೆಟ್ಟಿ ಹೊನ್ನಮ್ಮ”ನ ಕಥೆ. ಕಥೆಯ ಕೊನೆಗೆ ಹೊನ್ನಮ್ಮನನ್ನು ಅನೈತಿಕತೆಯ ಕಾರಣ ಅವಳ ಗಂಡ ಕೊಂದರೂ ಅವಳೂ ಅವಳಾಗಿ ಆ ದಾರಿಯಲ್ಲಿ ಹೋದವಳಲ್ಲ. ಪಟ್ಟಣಸೆಟ್ಟಿ ಎಂಬಾತನ ಕಾಮುಕತೆ, ಹಸಲರ ವೆಂಕಿ ಎಂಬುವಳು ಹೊನ್ನಿನ ಆಸೆಗೆ ಪಟ್ಟಣಸೆಟ್ಟಿಗೆ ಹೊನ್ನಮ್ಮನನ್ನು ಮೋಸದಿಂದ ಒಪ್ಪಿಸಿಕೊಡುವುದೇ ಮುಂತಾದ ಹಿನ್ನಲೆಯಲ್ಲಿ ಈ ಕಥೆ ಸಾಗುತ್ತದೆ.   ಈ ಕಥೆಯ ಕೊನೆಗೆ ಹೊನ್ನಮ್ಮ ಮಾತ್ರವಲ್ಲ ಕಾಮುಕ ಪಟ್ಟಣಸೆಟ್ಟೆ, ಮೋಸಗಾತಿ ಹಸಲರವೆಂಕಿ ಎಲ್ಲರ ರುಂಡವನ್ನು ಚಂಡಾಡುತ್ತಾನೆ ಹೊನ್ನಮ್ಮನ ಗಂಡ.
ಇದೇ ರೀತಿಯ ಕಥೆ ” ಕೊರಮ-ಕೊರತಿ”ಯದು. ಇದರ ಕೊನೆ ಇನ್ನೂ ಭೀಭತ್ಸವಾದದ್ದು. ನೆರೆ ಮನೆಯ ಗೊಲ್ಲನೊಂದಿಗೆ ಓಡಿ ಹೋದ ಕೊರತಿಯನ್ನು ಹಿಡಿದು ಕೊಂದು ಅವಳದ್ದೇ ಮಾಂಸವನ್ನು ಹಂದಿ ಮಾಂಸವೆಂದು ಹೇಳೀ ಅವಳ ತಂದೆ ತಾಯಿಗೆ ಅಡಿಗೆ ಮಾಡಿ ಉಣ್ಣುವಂತೆ ಮಾಡುವುದು.
ಮಲ್ಲಿಗೆ ರಾಯನ ಕಥೆಯಲ್ಲಿ ಮಲ್ಲಿಗೆ ರಾಯ ದಂಡಿಗೆ ಹೋಗುತ್ತಾನೆ. ಅವನ ಮಡದಿ ನೆರೆಯಮನೆಯವನೊಂದಿಗೆ ಸರಸವಾಡುತ್ತಾಳೆ. ಮಲ್ಲಿಗೆ ರಾಯನಿಗೆ ಹೆಣ್ಣು ಹುಲಿ ಗಂಡು ಹುಲಿಯಸ್ವಪ್ನ ಬಿದ್ದು, ಆರು ತಿಂಗಳ ದಂಡವನ್ನು ಮೂರು ತಿಂಗಳಿಗೆ ಸವರಿ ಊರಿಗೆ ಓಡಿ ಬಂದು ಮನೆಯ ಮಂಚದ ಮೇಲಿರುವ ನೆರೆಮನೆಯವನನ್ನು ಮತ್ತು ತನ್ನ ಮಡದಿಯನ್ನು ಕೊಲ್ಲುವುದನ್ನು ಸಾಂಕೇತಿಕವಾಗಿ ಹೇಳುವ ಕಥೆ ಇದು.
ಜೊಗಿ ಜಂಗುಮಾ ಕಥೆಯಲ್ಲಿ ಹೆಣ್ಣೊಬ್ಬಳು ತನ್ನ ಕಾಮನೆಗಳನ್ನು ಪೂರೈಸಿಕೊಳ್ಳಲು ಕಾತರಳಾಗಿ ಶೀಲದ ಪರಿವೇ ಇಲ್ಲದೆ ಹಲುಬುವ ಹಾಡು ಇದು. ಆದರೆ ಆ ಜಂಗಮ ಇದಕ್ಕೆ ಒಪ್ಪದೇ ಹೋಗುವುದು, ಹಾಗೇ ಹೋದ ಜಂಗಮನಿಗೆ ಈ ಹೆಣ್ಣು ಶಾಪ ಹಾಕುವುದು ಕಥೆಯ ವಸ್ತು. ಹಿಂದಿನ ಇಂತಹ ಕಥೆಗಳಲ್ಲಿ ಸಾವು ಹತ್ಯೆ ಸಾಮಾನ್ಯವಾದ ಕೊನೆಯಾಗಿದ್ದರೆ ಇದರಲ್ಲಿ ಮಾತ್ರ ಇಂಥದ್ದೊಂದೂ ಇಲ್ಲದೇ ಇರುವುದು ವಿಶೇಷ.
ಇಂಥ ಕಥೆಗಳ ಸಾಲಿಗೆ ಸೇರದ ಕಥೆಯೆಂದರೆ “ಕಂಪಲುರಾಯ” ಹುಲಿರಾಯ”ನ ಕಥೆ ಮತ್ತು ಜಂಗಮದೇವಿಯ ಕಥೆ.
ಜಂಗಮ ದೇವಿಯ ಕಥೆ ಬಯಲು ಸೀಮೆಯ ಭಕ್ತ ಸಿರಿಯಾಳನ ಕಥೆಯನ್ನು ಹೋಲುತ್ತ ಅಲ್ಲಿಂದಲೇ ಬಮದಿರಬಹುದಾದ ಸಾಧ್ಯತೆ ಇದೆ.
ಕಂಪಲುರಾಯನ ಕಥೆಯಲ್ಲಿ ಅರಮನೆಯಲ್ಲಿ ಕೂತ ಕಂಪಲುರಾಯನಿಗೆ “ಮಾ ಬೇಸರಾಗಿ”ಹಕ್ಕಿಯ ಬೇಟೆಗೆ ಹೊರಟವ, ಹಕ್ಕಿಗಳೆರಡೂ ಅವನ ಬಾಣಕ್ಕೆ ತುತ್ತಾಗುವ ಹಂತದಲ್ಲಿರುವಾಗಲೇ ಅವುಗಳು ತೆಂಕಿನ  “ಸಾಗರದ ಸೌಭದ್ರಿಯ ವಿಷಯ ಹೇಳುತ್ತವೆ. ಅವಳನ್ನು ಅವಳಾಡುವ “ಪಗಡೆ” ಯಾಟದಲ್ಲಿ ಗೆದ್ದು ಬಂದು “ನಮ್ಮನ್ನು ಹೊಡೆ” ಅನ್ನುತ್ತವೆ.  ಯುವಕ ಕಂಪಲುರಾಯ ಅವುಗಳ ಮಾತಿಗೆ ಮನ್ನಣೆ ಇತ್ತು. ಉಪಾಯದಿಂದ ಸೌಭದ್ರಿಯನ್ನು ಸೋಲಿಸಿ ಕರೆದುಕೊಂಡು ಬರುವ ಕಥೆ ಇದು.
“ಮಂಡೆ ಕೂದಲ”ನ್ನು ಮೂರು “ಸಿಗ್ಳ: ಮಾಡಿ, ಅದರಿಂದ ಹೂ ಕಟ್ಟಿ, ಸೌಭದ್ರಿಯ ಮನ ಸೆಳೆಯುವುದು, ಬೆಕ್ಕಿನ ತಲೆಯ ಮೇಲೆ ದೀಪ ಇಟ್ಟು ಪಗಡೆ ಆಡುವ ಸೌಭದ್ರಿಯ ಆಟ ಕೆಡಿಸಲು ಇಲಿ ಮರಿಯನ್ನು ಗುಟ್ಟಾಗಿ ಆಟದ ಮಧ್ಯೆ ಬಿಟ್ಟು,   ಉಪಾಯದಿಂದ ಅವಳನ್ನು ಸೋಲಿಸುವುದು, ಮುಂತಾದ ಸಂಗತಿಗಳು ಹಳ್ಳಿ ಕಥೆಗಳ ಹಂದರದಲ್ಲಿ ಸಾಮಾನ್ಯವಾಗಿ ಹೆಣೆದು ಕೊಂಡಿರುವ ಎಳೆಗಳು.
“ಹುಲಿರಾಯನ ಕಥೆ” ಯಂತೂ ಶೂರನ ಕಥೆ. ಏಳು ಪೈರು ನುಂಗಿ, ಏಳು ಕೆರೆ ನೀರನ್ನು ಕುಡಿದ ಹುಲಿಯನ್ನು ಕಟ್ಟಾಣಿ ಕರಿಯ ಕೊಲ್ಲಲಾಗದೆ ಅದಕ್ಕೆ ಬಲಿಯಾದಾಗ, ಅವನ ಮಗ ಆ ಹುಲಿಯನ್ನು ಕೊಂದು, ಅದರ ಹೊಟ್ಟೆ ಬಗಿದು ಕರಿಯನನ್ನು ತಿರುಗಿ ಕರೆ ತರುವ ಪವಾಡದಂತಹ ಕಥೆ.. ಇದನ್ನೊಂದು ಆಚರಣೆಯ ಹಾಡನ್ನಾಗಿಯೂ ಹಾಡುತ್ತಾರೆ. ಹಾಡುವವರ ಮೈ ಮೇಲೆ ಹುಲಿದೇವರ ಆವೇಶವಾಗುತ್ತದೆ ಎಂದು ಹೇಳುತ್ತಾರೆ.
ನಾನು ಸಂಗ್ರಹಿಸಿದ ಈ ಹಾಡುಗಳು ಹೆಚ್ಚಾಗಿ ಹೆಣ್ಣು ಮಕ್ಕಳೇ ಹಾಡುವ ಹಾಡುಗಳು. ಅಕ್ಕ ತಂಗಿಯರಂತೆ ಪರಸ್ಪರ ಕಷ್ಟ ಸುಖ ಹೇಳಿಕೊಳ್ಳುವ, ಸಂವಾದಿಸುವ ಈ ಹಾಡುಗಳಲ್ಲಿ ಅಕ್ಕ ತಂಗಿಯರ ಒಳ ಮಾತುಗಳಂತೆ, ಸಹಜ ಆತ್ಮೀಯತೆ ಇದೆ. ಹಾಗಾಗಿಯೇ “ಅಕ್ಕ ಕುಂಕುಂದಕ್ಕ” ಎಂದು ಸಂಭೊಧಿಸುತ್ತಾ ಹಾಡಿಗೆ ತೊಡಗುವುದನ್ನು ಸಾಂಕೇತಿಕವಾಗಿ ಸೂಚಿಸಲು ಈ ಸಂಕಲನಕ್ಕೆ “ಅಕ್ಕ ಕುಂಕುಮದಕ್ಕ” ಎಂಬ ಹೆಸರು ಕೊಟ್ಟಿದ್ದೇನೆ. ಹೆಂಗಸರ ಇಂತಹ ಸಂವಾದಗಳು ಕೊನೆಯಿಲ್ಲದ್ದು, ನಿರಂತರವಾಗಿ  ನಡೆಯುತ್ತಿರುವುದು. ಸಂವಾದ ನಿಂತರೆ ಸಮಾಜದ ಸ್ವಾಸ್ಥ್ಯ ಕೆಟ್ಟಂತೆಯೇ.
ಪೀಠಿಕೆ
ಬೆನ್ನಿನ ಮೇಲೆ ಬಿದ್ದದ್ದು ಹಗುರಾತಿ ಹಗುರ “ಬಾಗಾಳ ಹೂವು”. ಆದರೂ ಮಾಹಿ ಯಾದವಳು ತಾಯಿಯ ಮನೆಯಲ್ಲಿ ಕೋಮಲವಾಗಿ ಬೆಳೆದ ಸುಕೋಮಲ ಸೊಸೆಯ ಬೆನ್ನು  ನೋವಾಯಿತೆ ಎಂದು ಕೇಳಬೇಡವೇ. ಇದು ಮೊದ ಮೊದಲು ಇಷ್ಟು ನಯವಾಗಿದ್ದರೆ ಆಮೇಲೆ ಸೊಸೆ ಜೋರಾಗುತ್ತಾಳೆ.
ಸೊಸೆ ನೀರಿಗೆ ಹೋದಾಗ ತೆಂಗಿನ ಹೆಡೆ ಬಿದ್ದು ನೀರಿನ ಕೊಡ ಒಡೆದಾಗ ಅತ್ತೇ ಬಯ್ಯುತ್ತಾಳೆ “ಅತ್ತೆ ಕಾಲದ ಕೊಡ ಮಾವನ ಕಾಲದ ಕೊಡ ಆ ಕೊಡ ಹ್ಯಾಂಗೆ ಒಡೆದ”  ಎಂದು.ಆಗ ಸೊಸೆ ಹೇಳುತ್ತಾಳೆ.
“ಹೊನ್ನಿನ ಕೊಡವಲ್ಲ, ರನ್ನದ ಕೊಡವಲ್ಲ,
ಮಣ್ಣ ಕೊಡಕ್ಯಾಕೆ ಮಗೂರಿ ಎಲೆ ಮಾಯೆ
ನನ್ನೂರಿಗೊಂದಲೊಲೆ ಕಳುಹೂವೆ ನನ್ನಣ್ಣಯ್ಯ
ಕೊಪಾನದ ಹೊರಿಯೇ ಕಳಿಸು ಎಂದು.  ಆಗ ಅತ್ತೆ ಏನೆನ್ನಬೇಕು.
“ಬತ್ತ ತೊಳಿದಿಯೆ ಸೊಸಿಯೆ, ಬಳಲಿ ಬಂದಿಹೆ ಸೊಸಿಯೆ, ಬಟ್ಟಲಲ್ಹಾಲುಂಟು ಕುಡಿ ಸೊಸೆಯೆ” ಎಂದು ಅತ್ತೇ ಹೇಳಿದರೆ ಸೊಸೆಗೆ ಗೊತ್ತು ಬಂದವರೆದು ಅತ್ತೆಯ ನಾಟಕವೆಂದು. ಅವಳು ಹೇಳಿಯೇ ಬಿಡುತ್ತಾಳೆ” ಬಂದ ಬಂದವರೆದುರು ಬಣ್ಣ ತೀಡುವತ್ತೆ ನಿನ್ನಿನ ಹುಳಿಗಂಜಿ ಎರೆದಿಪ್ರಿ” ಎಂದು.
ಅದೇ ರೀತಿಯ ಹಾಡು ಮಂಡ್ಯದ ಜಾನಪದಲ್ಲಿ “ಕಟ್ಟಾಣಿ ಸೊಸೆ ಮುದ್ದೆ ಕರಿಯೋರು ಬಂದವ್ರೆ, ಬಟ್ಟಲ್ಹಾಲ ಕುಡಿ ಬಾರೆ”, ಎಂದರೆ, “ಬಂದೋರ ಮುಂದೆ ಬರೀ ಮಾತಿನಲ್ಲೇ ನಿನ್ನೆಂದೀನಂಬುಲಿಯ ಬಿಡು ಬಾರೆ” ಎಂದ ಅತ್ತೆಯ ಸೋಗಲಾಡಿತನವನ್ನು ಬಯಲು ಮಾಡುತ್ತಾಳೆ. ಸೊಸೆಯಂದಿರು ಅತ್ತೆಯಂದಿರ ಕೈಯಲ್ಲಿ “ಬೇಯುವುದನ್ನೇ” ಕೇಳುವ ,ಹೇಳುವ ಸ್ತ್ರೀ ಪ್ರಪಂಚಕ್ಕೆ ಈ ಹಾಡಿನ ಧಾಟಿ ಮುದ ಕೊಡುತ್ತದೆ.
ಉಳುವ ಒಕ್ಕಲ ಮೇಲೆ ಭೂಮಿಯ ಒಡೆಯರ ದಬ್ಬಾಳಿಕೆ ಒಕ್ಕಲ ಅಸಹಾಯಕತೆಯ ಬಗೆಗೆ ಬಹಳಷ್ಟು ಹೇಳಲ್ಪಟಿಟದೆ. ಆದರೆ ಎಲ್ಲ ಸಂಬಂಧವೂ ಹಾಗಿರಬೇಕಾಗಿಲ್ಲ. ಕಷ್ಟದಲ್ಲಿದ್ದ ಎಷ್ಟೋ ಒಕ್ಕಲು ಮಕ್ಕಳಿಗೆ ಸಾಕಷ್ಟು ಸಹಾಯ ಮಾಡಿದ, ಒಡೆಯರಿದ್ದಾರೆ, ಅಂಥ  ಒಡೆಯರ ಮೇಲೆ ಅಭಿಮಾನವಿದ್ದ ಒಕ್ಕಲು ಇದ್ದಾರೆ. ಕಾಲಗತಿಯಲ್ಲಿ ಎಲ್ಲ ಒಡೆಯ ಒಕ್ಕಲ ಸಂಬಂಧ ಬದಲಾವಣೆಯಾದರೂ ಕೆಲವು ತ್ರಿಪದಿಗಳು ಇತಿಹಾಸವನ್ನು ಸ್ಪಲ್ಪವಾದರೂ ಹೇಳಬಲ್ಲವುಗಳಾಗಿವೆ., ಉದಾ.
“ಒಡೆಯರ ಮನೆಯಲ್ಲಿ ಮಾದೊಡ್ಡ ಹರಿ ಸೇವೆ
ಒಕ್ಕಲ ಪಂಕ್ತಿ ಕಣದಲ್ಲಿ ನಮ್ಮೊಡಿಯರು
ಒಕ್ಕಲಿಗೆ ಬಡಿಸಿ ದಣೀಯರು”. ಮಾತ್ರವಲ್ಲ
“ಒಡೆಯರ ಕೊಡೆ ಹೇಳಿರೇ ಉಪಪಟ್ಟಿ ಕೊಡುವರು
ಒಡೆಯರ ಮಡದಿ ಒಡತೀಯ ಕೈಲ್ಹೇಳಿರೆ
ಮುಡಿದ ತಾವರಿನ ಕೊಡವರು ”
ಅಷ್ಟು ನಂಬಿಗೆ ತನ್ನೊಡೆಯರ ಮೇಲೆ, ಆದಕ್ಕಾಗಿ ಅವಳಿಗೆ  ಒಡೆಯ ಎಂದರೆ ಅಭಿಮಾನ.
ಶುಕ್ರ ಮೂಡುವ ಮೊಲದೇ ಎದ್ದು ತಂಗಳುಂಡು ಕಾಯಕಕ್ಕೆ ತೊಡಗುವುದು ಹಳ್ಳಿಗರ ಕ್ರಮ. ಅವರು ಶ್ರಮ ಜೀವನಕ್ಕೆ ಹೆದರುವವರಲ್ಲ. ಎಷ್ಟು ಕೆಲಸ ಮಾಡುತ್ತಾರೆ ಎಂದರೆ,
“ಮೂಡಾಯ್ ಮೂಡುವ ಸೂರ್ಯ ಹೊನ್ನ ಬಣ್ಣದ ಸೂರ್ಯ
ನಿಮ್ಮನ್ನು ಕಾಂಬಷ್ಟು ತೆರಲಿಪಿಲ್ಲೆ ನೀವ್ ಕೊಟ್ಟ
ಹೊನ್ನಂಥ ಮನಿ ಕೆಲಸವು:
ಸೂರ್ಯೋದಯದ ಚಂದವನ್ನು ಎಲ್ಲರೂ ಹಾಡಿ ಹೊಗಳುತ್ತಾರೆ ಅದು ಹಳ್ಳಿ ಗರತಿಗೂ ಗೊತ್ತು ಆದರೇನು ಮಾಡೋಣ ಚಂ ಕೆಲಸ ಉಂಟಲ್ಲ. ಕಾಯಕವೇ ಕೈಲಾಸ ಎನ್ನುವವಳು ಅವಳು. ಅವಳು ಅವಳ ಗಂಡ ಮೈಮುರಿದು ದುಡಿದರೆ ಮಾತ್ರ ಹೊಲ,ಮನೆ, ಬೇಲಿ, ಕಣದ ಬತ್ತ, ಸಂಸಾರವೆಲ್ಲ ಚೆಂದ
“ಬೇಸಾಯಗರನ ಬೇಲಿ ಚಂದವ ನೋಡಿ
ನೇಗಿಲ ನೋಡಿ ನೊಗನೊಡಿ ಅವ್ನ ಮನೆಯಲ್ಲಿ
ಬೇಸಾಯ ನೋಡಿ ಅವನ ಕಣದಲ್ಲಿ” ಇದು ಇವಳ ಅನುಭವದ ಮಾತು.
ಜಾನಪದ ಗೀತೆಗಳಲ್ಲಿ ಸಂಬಂಧಗಳ ಭಾವ ಸೂಕ್ಷ್ಮತೆಗಳನ್ನು ಹೇಳುವಂತಯೇ ಮಾನವ ಸ್ವಭಾವದ ಅಂಕು ಡೊಂಕುಗಳು, ನಡವಳಿಕೆಗಳು, ಚಿತ್ರವಿಚತ್ರಗಳು, ವ್ಯಂಗ ವಿಡಂಬನೆಗಳು ನವಿರಾಗಿ ಆಭಿವ್ಯಕ್ತಗೊಂಡದ್ದನ್ನು ಕೆಲವು ತ್ರಿಪದಿಗಳಲ್ಲಿ ಕಾಣಬಹುದು.
ಕಂಜೂಸಿ ಹೆಣ್ಣೋಬ್ಬಳಿಗೆ ಇವರು ಲೆವಡಿ ಮಾಡುವ ಬಗೆ ಹೀಗೆ-
ದಾನಕ್ಕನ ಮನೆಯಲ್ಲಿ ದೀನಕ್ಕ ಮನೆ ಕಟ್ಟಿ
ಏನೇ ದಿನಕ್ಕ ಬಡವಾದೆ ದಾನಕ್ಕ
ದಾನ ಮಾಡುವ ಕಂಡು ಬಡವಾದೆ”
ಅದೇ ಒಬ್ಬ ಹಿಂದೂ ಮುಂದಿನ ಪರಿವೆಯಿಲ್ಲದೆ ದಾನ ಮಾಡುವವನದರೆ ಅದಕ್ಕೂ ಒಂದು ಹಾಡು ಕಟ್ಟಬಲ್ಲರು.-
ಮಳೆಗಾಲದ ಮಳಿಯ ಒಳವ್ಯಾರು ಬಲ್ಲರು
ಹೊದಿವ ಕಂಬಳಿನೆ ಪರರೀಗೆ ಕೊಟ್ಬಿಕೆ
ಹಳುವ ಸೇರಿದನೆ ಸಲುಹೆಡ್ಡ” ಎಂದು ನಗುತ್ತಾರೆ.
ಮತ್ಸರಿಗಳಿಗೆ ಅವರು ಬಿಡುವ ಛೂಬಾಣ ಈ ಬಗೆಯದು-
ಹೊಟ್ಟೆ ಕಿಚ್ಚಿನ ಜೀವ ಎಲ್ಹೋಯಿ ಸಾಯ್ವುದೋ
ಹಣ್ಣೆಲಿ ನೆಲ್ಲಿ ಮರದಡಿ ಅ ಜೀವ
ಎಲ್ಲ ಬೆಂದರೂ ಎದಿ ಬೇಯ”
ಆ ಹೊಟ್ಟೆ ಕಿಚ್ಚಿನ ಜೀವ ಸತ್ತು, ಶವ ಸುಟ್ಟರೆ ಇಡೀ ದೇಹ ಬೆಂದರೂ, ಅದರ ಎದೆ ಬೇಯದಂತೆ       .
ಕೆಲಸಗಳ್ಳರನ್ನು ಕಂಡರೆ ಅವರ ನಗೆಯ ಬಗೆ ಹೀಗೆ.
ಹೆಂಡತಿ ಚಿತ್ತಾರದ ಗೊಂಬಿ ಗಂಡ ಉಂಡಾಡಿ ಭಟ್ಟ
ಖಂಡುಗ ಬತ್ತ ಕಣದಲ್ಲೇ ಇಟಕಂಡ
ಕಂಡವ್ರಿಗೆ ದೆಯ್ನ ಹೊಡಿವಾರು”.
ಈ ಹಾಡುಗಳು ಒಂದು ವಿಶೇಷವೆಂದರೆ ಯಾವ ‌ವ್ಯಕ್ತಿಗಳ ಹೆಸರನ್ನೂ ಹೇಳುವುದಿಲ್ಲ. ಎಲ್ಲ ಅವರವರ ಗುಣ ವಿಶೇಷಣಗಳಿಂದಲೇ ಅವರಿಗೆ ನಾಮಕರಣವಾಗುತ್ತದೆ.  ದಾನ ಮಾಡುವವರಿಗೆ ದಾನಕ್ಕ, ಕೆಲಸ ಮಾಡದೆ ಸಿಂಗಾರ ಮಾಡಿಕೊಳ್ಳುವವರಿಗೆ ಚಿತ್ತಾರದ ಗೊಂಬೆ, ನಗುವವನಿಗೆ ನಗೆ ಮುಖದ ಚೆಲುವ, ಹೀಗೆ ಅವರ ಗುಣವಿಶೇಷವೆ ಅವರ ಹೆಸರಾಗುತ್ತದೆ.  ಕೆಲವೊಮ್ಮೆ ಅವರು ಮಾಡುವ ಕೆಲಸದ ಹೆಸರೇ ಅವರ ಹೆಸರಾಗುತ್ತದೆ. ಉದಾ: ಆಚಾರಿ ಗಂಡು, ಗಾಣೇಗರ ಹೆಣ್ಣು, ಅಂಬಿಗರಣ್ಣ ಇತ್ಯಾದಿ ಇತ್ಯಾದಿ.
ಲೋಕಾನುಭವದ ಹಾಡುಗಳಂತೂ ಇವರಲ್ಲಿ ಹೇರಳವಾಗಿವೆ. ಜೀವನದಲ್ಲಿ ಸಾಕಷ್ಟು ನೊಂದು ಬೆಂದು ಅನಂದವನ್ನು ಪಟ್ಟು ಹದವಾದ ಬದುಕಿನಿಂದ ಮೂಡಿದ್ದು ರಸಪಾಕದ ಲೋಕಾನುಭವದ ತ್ರಿಪದಿಗಳು.
“ನಂಟರ ಮನೆಯಲ್ಲಿ ಎಂಟೆಮ್ಮೆ ಎಳಗಂದಿ
ಎಂಟು ದಿನಕಿಂತ್ಹೆಚ್ಚು ಇರಬಾರ ಅಣ್ಣನ ಮಾಯಿ
ಹಸಿಹೋಗಿ ಮಣಿಯು ಕೊಡುವಳು ಅಣ್ಣನ ಮಾಯಿ
ಮೊಸರಿಟ್ಟು ಮಜ್ಜೀಗಿ ಕೊಡುವಳು”
ಎಂಟೆಮ್ಮೆ ಕರೆವ ನೆಂಟರ ಮನೆಯಲ್ಲಿ ಮೊದಲು ಹತ್ತಿಯ ಹಾಸಿಗೆ ಇತ್ತು. ಮೊಸರು ಹಾಕಿ ಉಪಚರಿಸಿದರೂ, ಹೆಚ್ಚು ದಿನ ಇದ್ದರೆ ಮೆದುಹಾಸಿಗೆಯ ಬದಲು ಗಟ್ಟಿ ಮಣೆ ಬರುತ್ತದೆ. ಮೊಸರಿನ ಬದಲು ಮಜ್ಜಿಗೆ ಹಾಕುತ್ತಾರೆ ! ಲೋಕ ರೂಢಿಯೇ ಇದು.
ಜನಪದರು ಹೆಚ್ಚು ನಂಬುವುದು ದೈವಗಳನ್ನು. ಶಿಷ್ಟ ದೇವರಿಗೆ ಕೈಮುಗಿದು , ಕಾಯಿ ಒಡೆದರೂ ಅವರ ಹೃದಯಕ್ಕೆ ಹತ್ತಿರವಾದವರು ತಮ್ಮೂರೇ ದೈವಗಳು. ಹಾಗಾಗಿ ಅವರ ಹಾಡಿನಲ್ಲಿ ಕೃಷ್ಣ , ನಾರಾಯಣ ಸ್ವಾಮಿ ಮುಂತಾದವರೆಲ್ಲ ಒಂದು ಪಾತರದ ಹೆಸರಾಗಿ ಬರುತ್ತಾರೆಯೇ ಹೊರತು, ದೇವಾಲಯಗಳಲ್ಲಿರುವ ದೇವರಾಗಿ ಅಲ್ಲ. ಆದರೆ ಶಿರಸಿ ಮಾರಮ್ಮ,ಹಾಯ್ಗಳಿ, ಮರ್ಲಮ್ಮ,ಜಟ್ಟಿಗ, ಮುಂತಾದವರು ಒಂದು ಕಡೆಗಾದರೆ, ನಾಗಮ್ಮ, ಹರಿವ ಗಂಗಾತಾಯಿ, ಶಂಕರ ತಂದಿ(ಅಕ್ಕಿಭತ್ತ), ಭೂಮಿತಾಯಿ ಇವರೆಲ್ಲ ಜನಪದರ ಮಹಾದೈವ ದೇವರುಗಳು. ತಿರುಪತಿಗೆ ಹೋಗುವುದು, ಹೋಗಿ ಬಂದು “ಹರಿಸ್ಯಾವೆ” (ಹರಿಸೇವೆ) ಮಾಡುವುದು ಬಹಳ ವಿಶೇಷ. (ತಿರುಪತಿ ತಿಮ್ಮಪ್ಪನು ಜಾನಪದ ದೇವರೆಂಬ ಒಂದು ಅಭಿಪ್ರಾಯವಿದೆ).
ಕೊಲ್ಲೂರ ಮೂಕಾಂಬೆಯಂತೂ ಹತ್ತಿರವಿರುವವಳು. ಇವರ ಒಂದು ಹಾಡಿನಲ್ಲಿ ಕೊಲ್ಲೂರು ಮೂಕಾಂಬೆ ಬಂಜೆಯರಿಗೆ ಮಕ್ಕಳಾಗುವ ವರಕೊಡು ಎಂದು ವೀರಭದ್ರ ಹೇಳುತ್ತಾನೆ. ಇಲ್ಲಿ ಕೊಲ್ಲೂರು ಮೂಕಾಂಬೆ ವೀರಭದ್ರನ ತಂಗಿಯಂತೆ. ಅಣ್ಣ ತಂಗಿ ಸಂಬಂಧಕ್ಕೆ  ಈ ಭಾಗದಲ್ಲಿ ಬಹಳ ಒತ್ತು.  ಅರಘಟ್ಟದಿಂದ ಬಂಜೆಯರು ಕೊಲ್ಲೂರು ತಳಕ್ಕೆ ಮಕ್ಕಳನ್ನು ಕೇಳಿಕೊಂಡು ಬಂದಿದ್ದಾರೆ.  ಅದಕ್ಕೆ ಅಣ್ಣ ವೀರಭದ್ರ ತಂಗಿಗೆ ಹೇಳುತ್ತಾನೆ, “ಅವರಿಗೆ ವರಕೊಡು” ಎಂದು. ಆದರೆ ತಂಗಿ ಮೂಕಾಂಬೆ” ಆವರು ಹುಟ್ಟು ಬಂಜೆಯರು, ನಾ ವರವ ಕೊಡಲಾರೆ ” ಎನ್ನುತ್ತಾಳೆ. “ಆವರಿಗೆ ಮಕ್ಕಳಾದರೆ ಹೆಸರು ನಮಗೇ ಅಲ್ಲವೇ, ತೊಟ್ಟಿಲ ಕಾಣಿಕೆಯನ್ನು ಪಡೆಕೊಳ್ಳುತ್ತೇನೆ ಎನ್ನುತ್ತಾನೆ ಅಣ್ಣ ವೀರಭದ್ರ. ನಿಜವಾದ ಆಣ್ಣ ಅವ.
“ಬೆನ್ನ ತಿಕ್ಕವರಿಲ್ಲ ಬೆನ್ನಿಗೆ ಬಿದ್ದವರಿಲ್ಲ
ನನ ತಾಯಿ ಹೆಣ್ಣೇ ಪಡಿಸಲಿಲ್ಲ ಶಿರಸಿಯ
ಕಾದೇವಿ ನನ್ನ ಹೆರಿಯಕ್ಕ ಕೊಲ್ಲೂರ
ಮೂಕಾಂಬಿ ನನ್ನ ಕಿರಿಯಕ್ಕ”-
ಎಂದು ಅಕ್ಕ ತಂಗಿಯರಿಲ್ಲದವರು ಹೇಳುವಷ್ಟು ಆತ್ಮೀಯತೆ ಈ ದೇವಿಯರೊಂದಿಗೆ ಇರುತ್ತದೆ ಈ ಕಡೆಯ ಹಳ್ಳಿಗರಿಗೆ.
ಪೂಜೆಗೆ ಉಪಯೋಗಿಸುವ “ಸಿಂಗಾರಕೊನಿ”ಯ (ಅಡಿಕೆ ಹೂ) ಮೇಲೆ ಬಹಳ ವ್ಯಾಮೋಹ ಇವರಿಗೆ. ಅಡಿಕೆ ಬೆಳೆವ ಮಲೆನಾಡಿನಲ್ಲಿ ಈ ಸಿಂಗಾರ ಹೂವನ್ನು ದೇವರಿಗೆ ಹಾಗುವ ವಾಡಿಕೆ ಇಲ್ಲ. ಆದರೆ ಕರಾವಳಿಯಲ್ಲಿ ಇದಕ್ಕೆ ಎಲ್ಲಿಲ್ಲದ ಬೇಡಿಕೆ. ಹಳ್ಳಿಯ ಹೆಣ್ಣು ಮಕ್ಕಳಂತೂ ಇದನ್ನು “ಮುತ್ತೈದೆ ಹೂವು” ಎಂದೇ ಹೇಳುತ್ತಾರೆ.
“ಹೂ ಹೂಗಿನೊಳಗೂ ಯಾ ಹೂಗೆ ಪರಿಮಳೋ
ಗಾಳಿ ಮಾಯೆರದ ಒಳಗೀರು ಸಿಂಗಾರಕೊನಿಯೆ
ಒಡೇದೀರಿನ್ನೆಂಥ ಪರಿಮಳ”
“ಘಟ್ಟದ ಮೇಲಿರುವುದು ಬೆಟ್ಟಕೆ ಬೇರೆಹೊಯ್ವುದು
ಗಾಳೀಗೂ ಗರಭೇಇ ನಿಲುವಾದ ಸಿಂಗರಕೊನಿಯೇ
ಧಾರಿ ಮೂರತಕೂ ಅದು ಮುಂದೆ”-  ಇದು ಸಿಂಗಾರದ ಮಹತ್ವ.
ಇವರ ದೈವಕ್ಕೆ ಅತಿ ಮಾನುಷ ಶಕ್ತಿ ಇದ್ದರೂ ದೈವಗಳು ವ್ಯವಹಾರದಲ್ಲಿ ಮನುಷ್ಯರಂತೇ ಇರುತ್ತಾರೆ.
“ಕೊಲ್ಲೂರು ಮೂಕಾಂಬಿ ಯಾಕಾಗಿ ಮುನಿದಾಳು
ಚಿನ್ನಸಾಲದೆಂದೇ ಮುನಿದಾಳು ಮೂಕಾಂಬಿ
ಪಟ್ಟೇ ಸಾಲದೆಂದೇ ಮುನಿದಾಳು ಮೂಕಾಂಬಿ
ಆದನ್ನೆಲ್ಲ ತಂದು ಕೊಟ್ಟು :ಇನ್ನೇಳು ತಾಯಿ ರಥವೇರು:” ಎಂದು ಹಾಡುತ್ತಾರೆ.
ಅವರ ಒಂದು ದೈವ ದೊಟ್ಟಿ ಕಾಲಮ್ಮ ಅನ್ನುವವಳಂತೂ
ಪಟ್ಟೀನ ಒಟ್ಕಂಡ ಪಟ್ಟೀ ಮುಸ್ಕಹಾಯ್ಕಂಡ
ದೊಟ್ಟೀ ಕಾಲಮ್ಮ ಹೊರಟೀಳ ಗುಡ್ಡ ಮ್ಮಾಡಿ
ತೊಟ್ಟಿಲ ಕಾಣುಕಿಯ ತಿಳಿಕಂದ”
ಪ್ರಾಣಿ ಪ್ರಪಂಚ ಸಸ್ಯ ಪ್ರಪಂಚದೊಳಗೆ ಒಂದಾಗಿ ಬದುಕುವ ಇವರ ಉಳುವ ಎತ್ತಿನ ಭಾಗ್ಯದಲ್ಲೇ ನಾ ಉಂಬೆ ಅನುದಿನ ಎಂದು ಕಸ್ತೂರಿ ಕೋಡಿನ ಎತ್ತಿನ ಮೇಲೆ ಅಭಿಮಾನವನ್ನು ಹೇಳಿಕೊಳ್ಳುತ್ತಾರೆ. ಭೇಟೆಯಾಡಲು ಹೋದ ಅಣ್ಣಯ್ಯನಿಗೆ “ಹೆಣ್ಣು ಮಿಗವನ್ನು ಪಾಲಿಸಿಕೋ ಅದು ನಿನ್ನ ತಂಗಿಯಂತೆ” ಎಂದು ಹೇಳುವ ತಂಗಿಯ ಹೃದಯ ಸಂಸ್ಕಾರ ಅದ್ಭುತವಾದದ್ದು. ಹುಲ್ಲು  ಕುತ್ತರಿಯೊಳಗಿರುವ ಹಲ್ಲಿ ಮರಿಗೂ ನೀರಿತ್ತು ಸಲಹುವ ಅವಳ ಪ್ರಾಣಿ ಪ್ರೀತಿ ಅನನ್ಯವಾದುದು.
ಇನ್ನು ಇವರ ಹಾಡ್ಗಥೆಗಳ ವಿಚಾರಕ್ಕೆ ಬಂದರೆ ಪೌರಾಣಿಕ, ಐತಿಹಾಸಿಕ,ಸಾಮಾಜಿಕ ಕತೆಗಳನ್ನೆಲ್ಲ ಕೂಡಿಸಿ ಕಲೆಸಿ ಒಂದು ಅದ್ಭುತ ಲೋಕವನ್ನೇ ಸೃಷ್ಟಿಸಿ ಬಿಡುತ್ತಾರೆ. ಮುದ್ರಿತ ಅಕ್ಷರಗಳ್ಲಿ ದಾಖಲಾಗದ, ಬಾಯಿಂದ ಬಾಯಿಗೆ ಹರಿಯುವ ಇವರ ಕಥ ಸಾಹಿತ್ಯ ನೆನಪಿಟ್ಟುಕೊಳ್ಲಿಕ್ಕಾಗಿ ಹಾಡಾಗಿ ಮೂಡಿ ಬಂದಿದೆ. ಪೌರಾಣಿಕ ಕಥೆಗಳಲ್ಲಿ ವರ್ತಮಾನದ ಕಥೆಗಳು, ವರ್ತಮಾನದ ಕಥೆಗಳಲ್ಲಿ ಪೌರಾಣಿಕದ ಅಂಶಗಳನ್ನು ಬೆರೆಸಿ ಹೇಳುವ ಈ ಹಾಡ್ಗಥೆಗಳದ್ದೇ ಒಂದು ವಿಶಿಷ್ಟ ಪರಂಪರೆ.
 
ಪೌರಾಣಿಕಕಥೆಗಳು:
ಪುರಾಣ ಕಥೆಗೆ ಸಂಬಂಧಿಸಿದ ಹಾಗೆ , ಅಲ್ಲಿ ಇಲ್ಲಿ ಕಿವಿಗೆ ಬಿದ್ದದ್ದು, ಯಕ್ಷಗಾನ ಬಯಲಾಟಗಳಲ್ಲಿ ಕಂಡದ್ದು, ಬಾಯಿಂದ ಬಾಯಿಗೆ ಸಾಗಿ ಬಂದದ್ದು ಇವೆಲ್ಲ ಕಾರಣಗಳಿಂದ ಗ್ರಂಥಸ್ಥ ಪುರಾಣಗಳಿಗಿಂತ ಭಿನ್ನವಾಗಿರುತ್ತವೆ ಇವರ ಪೌರಾಣಿಕ ಕಥೆಗಳು.
ಅಭಿಮನ್ಯು ಹುಟ್ಟಿದ್ದು :
ಮಹಾಭಾರದ ಸಂಧರ್ಭದಲ್ಲಿ ಅಭಿಮನ್ಯು ಹೊಟ್ಟೆಯಲ್ಲಿ ಇದ್ದಾಗಲೇ ಕೃಷ್ಣನ ಮಾತು ಕೇಳಿ ಹೂಂಗುಟ್ಟಿದ್ದನ್ನು ನಾವೆಲ್ಲ ಕೇಳಿದ್ದೇವೆ. ಆದರೆ ಇದೇ ಕಥೆ ಜಾನಪದ ಕಥೆಯಾಗುವಾಗ ಅದಕ್ಕೊಂದಿಷ್ಟು ಸೇರಿಸಿ ಬಿಟ್ಟರು. ಕತೆಯ ಕೊನೆಯನ್ನೇ ಬದಲಿಸಿ ಬಿಟ್ಟರು.  ಹಾಂ ಹೂಂ ಅಂದ ಗರ್ಭಸ್ಥ ಶಿಶುವನ್ನು ಸೋದರ ಮಾವ ಚಕ್ರದಲ್ಲಿ ಕಡಿದೇಬಿಟ್ಟ, ಈಗಲೇ ಇಷ್ಟು ಜೋರಿದ್ದವ ಹುಟ್ಟಿ ಬಂದರೆ ಊರನ್ನು ಉಳಿಸಿಯಾನೇ ಎಂದು. ಅಷ್ಟು ಮಾತ್ರವಲ್ಲ ಕತೆಯ ಹಂದರದಲ್ಲಿ ತಾವು ಕಂಡ ಸಣ್ಣ ಬುದ್ಧಿಯ ಅತ್ತಿಗೆಗೇ ಒಂದು ಪಾತರ ಕೊಟ್ಟರು.
ಮಹಾಭಾರತದಲ್ಲಿ ಪಾಂಡವರು ವನವಾಸಕ್ಕೆ ಹೋಗುವಾಗ ದಿನ ತುಂಬಿದ ಬಸುರಿ ತಂಗಿ ಸುಭದ್ರೆಯನ್ನು ಕೃಷ್ಣ ತನ್ನ ಮನೆಗೆ ಕರೆತಂದ ಕಥೆ ಇದೆ. ಈ ಪೌರಾಣಿಕ ಕಥೆಯನ್ನು ಜಾನಪದಕ್ಕೆ ಒಗ್ಗಿಸಿಕೊಂಡ ಬಗೆ ವಿಶಿಷ್ಟವಾದದ್ದು, ಅಣ್ಣ ತಂಗಿಯರದ್ದು ಬಹಳ ಪ್ರೀತಿಯ ಸಂಬಂಧ.  ತನ್ನ ಮದುವೆಯಾದ ಮೇಲೂ ಆಗಾಗ ತವರಿಗೆ ಬರುವ ಹೆಣ್ಣಿಗೆ ತವರು ದೂರವಾಗತೊಡಗುತ್ತದೆ.  ಅತ್ತಿಗೆಗೆ ತನ್ನ ಗಂಡನ ತಂಗಿ ಅಂದರೆ ಅಷ್ಟಕಷ್ಟೇ. ಅದನ್ನು ಮಾತಿನ ಮೂಲಕ , ಕೃತಿಯ ಮೂಲಕ ತೋರ್ಪಡಿಸುತ್ತಾಳೆ. ಆಗಲೂ ಹೆಣ್ಣು ತವರಿನ ಮೇಲಿನ, ತನ್ನಣ್ಣನ ಮೇಲಿನ ವಾಂಛೆಯನ್ನು ಬಿಡಲಾರಳು. ಅತ್ತಿಗೆ ಬೇರೆಯವಳಾದರೂ ಅಣ್ಣ ನಮ್ಮವನೆಂದು ತಿಳಿದು, ಅತ್ತಿಗೆಯಿಂದಾಗುವ ಆಪಮಾನವನ್ನು ತಂಗಿ ನುಂಗಿದರೂ, ಇನ್ನೂ ಗರ್ಭದಲ್ಲಿರುವ ತಂಗಿಯ ಮಗ ಸಹಿಸಲಾರ.
ಕಥೆ ಹೀಗೇ ಸಾಗುತ್ತದೆ. ಅತ್ತಿಗೆ ಬಳಗಿನ ಕೆಲಸವನ್ನೆಲ್ಲ ಮುಗಿಸಿ ಕುಳಿತಿರುತ್ತಾಳೆ. ಆಗ ಅವಳ ದೃಷ್ಟಿ, ಅವಳ ಮನೆ ಎದುರಿಗಿರುವ ಖಂಡಿಗೆ ಬೈಲಿನ ಮೇಲೆ ಬೀಳುತ್ತದೆ. ಅಲ್ಲಿ ತನ್ನ ಗಂಡನ ತಂಗಿ ತುಂಬಿದ ಹೊಟ್ಟೆ ಹೊತ್ತು ಬರುವುದನ್ನು ಕಾಣುತ್ತಾಳೆ.
ಅತತಿಗೆಗೇನೋ ಖೂಷಿಯಾಗುವುದಿಲ್ಲ. ಆದರೆ ತೋರಿಸಿಕೊಳ್ಳುವಂತಿಲ್ಲ. ತನ್ನ ಗಂಡನಿಗೆ ತಂಗಿ ಎಂದರೆ ಬಹಳ ಪ್ರೀತಿ. ಅದೂ ಗರ್ಭಿಣಿ ತಂಗಿ. ಅವಳಿಗಾಗಿ “ಬಯಕೆ ಮದಿ” ಮಾಡಬೇಕು. ಉಡುಗೋರೆ ಕೊಡಬೇಕು ಎಂದೆಲ್ಲ ಮಾತನಾಡಿಕೊಳ್ಳುತ್ತ ಅತ್ತಿಗೆ ಮೈದಿನಿಯನ್ನು ಪ್ರೀತಿಯಿಂದಲೇ ಬರಮಾಡಿಕೊಳ್ಳುತ್ತಾಳೆ. ಬಯಕೆ ಮದಿಗಾಗಿ ಸನ್ನಾಹಕ್ಕೂ ತೊಡಗುತ್ತಾಳೆ. ತೊಂಡೆ ಚಪ್ಪರಕ್ಕೆ ಹೋಗುತ್ತಾಳೆ. ಕಾಯಿಯನ್ನುಗಿಡದಲ್ಲಿಯೇ ಇಟ್ಟು ಎಲೆಯನ್ನು ಕೋಯ್ದು ತರುತ್ತಾಳೆ.  ಗರ್ಭಿಣಿಯರಿಗೆ ತೊಂಡೆಕಾಯಿ ತಿನ್ನಬೇಕೆಂಬ ಶಾಸ್ತ್ರವಿದೆ. ಆದರೆ ಈ ಅತ್ತಿಗೆ ಕಾಯಿಯನ್ನು ಚಪ್ಪರದಲ್ಲಿಯೇ ಬಿಟ್ಟು ಬರೀ ಎಲೆಯನ್ನು ಕೊಯ್ದು ತರುತ್ತಾಳೆ. ಅಲ್ಲಿಂದ ಸೀದ ಅವಳು ಹೋಗುವುದು ಕುಂಬಾರನ ಕೇರಿಗೆ. ಅವಳಿಗೆ ಈಗ ವಿಶಿಷ್ಟ ರೀತಿಯ ಮಡಿಕೆ ಬೇಕಾಗುತ್ತದೆ. ಕುಂಬಾರನಿಗೆ ಹೇಳುತ್ತಾಳೆ ಅಡಿಗೆ ಮಾಡಲು , ಒಂದು ಮಡಿಕೆಯಲ್ಲಿ  ಎರಡು ಅರೆ ಮಾಡು ಎಂದು. ಅಲ್ಲಿಂದ ಆಚಾರಿಯ ಮನೆಗೆ ಹೋಗುತ್ತಾಳೆ. ಅವನಿಗೆ ಒಂದು ಚಿಪ್ಪಿನಲಿ ಎರಡು ಅರೆ ಮಾಡು ಎಂದು ಹೇಳುತ್ತಾಳೆ.  ಎರಡು ಅರೆಯ ಮಡಿಕೆ,ಎರಡು ಅರೆಯ ಚಿಪ್ಪುನ್ನು ಅವರು ಕೇಳಿದ ಕ್ರಯಕ್ಕೆ ಕೊಟ್ಟು ತರುತ್ತಾಳೆ.
ಪಾಯಸ ಹೋಳಿಗೆ  ಮಾಡುತ್ತಾಳೆ. ಜೊತೆಗೆ ಹುಳಿಗಂಜಿಯನ್ನು ಮಾಡುತ್ತಾಳೆ. ಪಾಯಸ ಹೋಳಿಗೆಯ ಪರಿಮಳದಲ್ಲಿ ಹುಳಿಗಂಜಿಯ ವಾಸನೆ ಅಡಗುತ್ತದೆ. ಅಡಿಗೆ ಎಲ್ಲ ಮುಗಿಸಿ ಎರಡು ಅರೆಯ ಮಡಿಕೆಗಳಲ್ಲಿ ಒಂದು ಅರೆಯಲ್ಲಿ ಪಾಯಸ ಹೋಳಿಗೆ ಇಟ್ಟರೆ, ಇನ್ನೊಂದು ಅರೆಯಲ್ಲಿ ಹುಳಿಗಂಜಿ ತುಂಬಿಸಿ ಊಟಕ್ಕೆ ಅಣ್ಣ ತಂಗಿಯನ್ನು ಕರೆಯುತ್ತಾಳೆ.
ಗಂಡನಿಗೆ ಬಡಿಸಿದಳು ಪಾಯಕ ಹೋಳೀಗೆ
ಮೈದಿನಿಗೆ ಬಡಿಸಿದಳು ಹುಳಿಗಂಜಿ…
ಅಣ್ಣ ರುಚಿಯಾದ ಪಾಯಸ ಹೋಳಿಗೆ ತಿನ್ನುವ ಸಂತೋಷದಲ್ಲಿ ತಂಗಿಯ ಎಲೆಯನ್ನು ಗಮನಿಸುವುದೇ ಇಲ್ಲ. ಸಂಭ್ರಮದಿಂದ ತಂಗಿಯನ್ನು ಕೇಳುತ್ತಾನೆ.
ಐದು ಜನ ಪಾಂಡವರಿಗೆ ಅಟ್ಟುಂಡ ತಂಗಿ ನೀನು
ಇಂಥ ಹೋಳೀಗೆಯ ಮೇಲದೀಯೆ ಎಂದು ತನ್ನ ಹೆಂಡತಿಯ ಕೈಗುಣವನ್ನು ಅಪರೋಕ್ಷವಾಗಿ ಹೊಗಳುತ್ತ. ಪಾಪ ತಂಗಿ ಏನು ಹೇಳಬೇಕು. ತಂಗಿಗೆ ಅತ್ತಿಗೆಯ ಬೇಧ ಗೊತ್ತಾಯಿತು. ತನ್ನ ಕೈಬೆಳಲ್ಲಿ ಹಿಡಿದು ಬಾಯಿಗೆ ಹಾಕಿದ್ದು ಹೋಳಿಗೆ ಪಾಯಸವಲ್ಲ, ಅದು ಹುಳಿಗಂಜಿ. ಆದರೆ ಎದುರು ಕುಳಿತ ಅಣ್ಣಯ್ಯನ ಬಾಯಿ ಚಪ್ಪರಿಸುತ್ತ ಹೋಳಿಗೆ ತಿನ್ನುತ್ತ,ಅತತಿಗೆಯ ಕೈಗುಣವನ್ನು ಹೊಗಳುತ್ತ, ಇಂಥ ಹೋಳಿಗೆ ತಿಂದಿದ್ದುಂಟಾ ಎಂದು ಕೇಳುತ್ತಿದ್ದಾನೆ. ಕಣ್ಣೀರು ತುಂಬಿಕೊಂಡು ತಂಗಿ.
ನನ್ನಬ್ಬಿ ಮಗನಾರೆ, ನನಗೂ ಅಣ್ಣನಾರೆ
ಮುಟ್ಟಿನೋಡ ಮೂರು ಬೆರಳಲ್ಲಿ ಅಣ್ಣಯ್ಯ
ತಿಂದು ನೋಡು ಮೂರು ಬೆರಳಲ್ಲಿ ಎಂದು ಹೇಳುತ್ತಾಳೆ. ಅಣ್ಣನ ದೃಷ್ಟಿ ತಂಗಿಯ ಎಲೆಯತ್ತ  ಹೋಗುತ್ತದೆ. ಊಟದ ಪಂಕ್ತಿಯಲ್ಲೂ ತನ್ನ ಹೆಂಡತಿ ಬೇಧ ಮಾಡಿದಳಲ್ಲ ಎಂದು ಬ್ರಹ್ಮಾಂಡ ಸಿಟ್ಟು ಬರುತ್ತದೆ ಅಣ್ಣನಿಗೆ. ಸಹಿಸಲಾಗುವುದಿಲ್ಲ ಅವನಿಗೆ.  ಕೂಡಲೇ ಸೊಂಟದಲ್ಲಿದ್ದ ಚೂರಿಯನ್ನು ಹೊರಗೆ ತೆಗೆಯುತ್ತಾನೆ.  ತಂಗಿ ಗಾಬರಿಯಾಗುತ್ತಾಳೆ. ಆಗ,
ಆವರವರು ಮಾಡಿದ ಪಾಪ ಅವರವರೆ ಉಣ್ಣಲಿ
ನೀ ಬಾ ಭಾರತದ ಜಗುಲಿಗೆ ಅಣ್ಣಯ್ಯ
ಭಾರತ ರಾಮಾಯಣವ ತೆಗೆದೋದು
ಎಂದು ಅಣ್ಣನನ್ನು ಸಾಂತ್ವನ ಗೊಳಿಸುತ್ತ ಅಣ್ಣನನ್ನು ಭಾರತ, ರಾಮಾಯಣ ಓದುವ ಜಗಲಿಗೆ ಕರೆತರುತ್ತಾಳೆ. ತಂಗಿಗೆ ಗೊತ್ತು ರಾಮಾಯಣ ಮಹಾಭಾರತ ಕಥೆ ಮತ್ತು ಅದರಲ್ಲಿ ಅವರವರು ಮಾಡಿದ ಪಾಪಕ್ಕೆ ಅವರವರೇ ಹೇಗೆ ಹೊಣೆಯಾಗಬೇಕಾಯಿತು ಎಂದು. ಅಣ್ಣ ಭಾರತ ರಾಮಾಯಣದ ಕಥೆ ಓದ ತೊಡಗುತ್ತಾನೆ. ಕಥೆ ಕೇಳುತ್ತ ಕೇಳುತ್ತ ತಂಗಿಗೆ ನಿದ್ರೆ ಬರುತ್ತದೆ, ಅಣ್ಣನಿಗೆ ತಂಗಿ ನಿದ್ರೆ ಮಾಡಿದ್ದು ಗೊತ್ತಾಗುವುದಿಲ್ಲ. ಯಾಕೆಮದರೆ ಅವನಕಥೆಗೆ ಹೂಂ ಹಾಂ ಎನ್ನುವುದು ಕೇಳುತ್ತಿತ್ತು. ಕೊನೆಗೊಮ್ಮೆ ಪುಸ್ತಕ ಮುಚ್ಚಿದಾಗ ತಂಗಿ ಮಲಗಿರುವುದು ಕಾಣುತ್ತದೆ. ತಾನು ಓದುತ್ತಿದ್ದವ , ತಂಗಿ ಮಲಗಿದವಳು,
ತಂಗಿಗೆ ನಿದ್ದುರಿಯೆ ಕವಿವಂಥ ಸಮಯದಲ್ಲೆ
ಹೊಟ್ಟೆಯೊಳಗಿದ್ದ ಮಗನೇ ಹೂಂ ಅಂದ- ಅಷ್ಟೇ ಅಲ್ಲ ಆ ಮಗ
ಹೊಟ್ಟೆಯೊಳಗಿದ್ದ  ಹೂಂ ಅಂದ ಹಾಂ ಅಂದ
ನಾ ಹುಟ್ಟೀ ಈ ರಾಜ್ಯ ಉಳಿಸುವೆನೇ
ನಾನೇಳು ಕಾಲನು, ನಾನೇಳು ಕೈಯವನು…
ಎಂದು ಹೇಳುತ್ತಿರುವುದು ತಂಗಿಯ ಹೊಟ್ಟೆಯಲ್ಲಿರುವ ಶಿಶು ಎಂದು ಗೊತ್ತಾಗುತ್ತದೆ.  ಏಳು ಕಾಳಲಿನ ಬಲದವನು ಏಳು ಕೈ ಬಲದವನು ತಾನು ಹುಟ್ಟಿದ ಏಳೂರಿಗೊಂದೂರು ಉಳಿಸುವೆ ಎನ್ನುತ್ತಾನೆ.  ಮಾತರವಲ್ಲ ಮಾಯಿ ಮಾಡಿದ ಪಾಪ ಸಲ್ಲಿಸುವೆ ಎನ್ನುತ್ತಾನೆ.  ಇವತ್ತು ತನ್ನ ಅತ್ತೆ ತನ್ನ ಅಮ್ಮನಿಗೆ ಮಾಡಿದ ಅನ್ಯಾಯಕ್ಕೆ ಪ್ರತೀಕಾರ ಮಾಡುತ್ತೇನೆ ಎನ್ನುವ ಪ್ರತಿಜ್ಞೆಯನ್ನು ಇನ್ನೂ ಹುಟ್ಟದ ಕಂದ ಗೈಯುತ್ತದೆ, ತನ್ನ ಅಮ್ಮ ಬೇಡವೆಂದಿದ್ದರೂ…
ಕರ್ಣನ ಹುಟ್ಟು:
ಕುಂತಿ ವಿವಾಹಪೂರ್ವದಲ್ಲಿಯೇ ಮಗುವನ್ನು ಪಡೆದ ಮಹಾಭಾರತದ ವೃತ್ತಾಂತವನ್ನು ಜನಪದರು ಕಂಡ ರೀತಿ ವಿಶಿಷ್ಟವಾದದ್ದು. ಸುಂದರ ಕನ್ಯೆ ಕುಂತಿಯ ಮೇಲೆ ಸೂರ್ಯದೇವನ ದೃಷ್ಟಿ ಬೀಳುತ್ತದೆ. ಬಾಲಕಿ ಕುಂತಿದೇವಿ
“ಅಪ್ಪಯ್ಯ ಮಾಡಿಸಿಕೊಟ್ಟ ಹತ್ತು ತೂಕದ ಚಿನ್ನ”
ಮಾವಯ್ಯ ಮಾಡಿಸಿದ ಮಣಿಸರ ಹಾಯ್ಕಂಡು
ಆಡು ಚಪ್ಪರಕೆ ನಡೆದಾಳು ಕುಂತಿದೇವಿ
ಆರೂ ಗೆಣತಿಯರನೆ ಕರೆದಾಳು ಕುಂತಿದೇವಿ
ಒಂಬೈನೂರು ಚಂದ ಗೆಲಿದಾಳು….”
ಹೀಗೆ ಕುಂತಿ ತನ್ನನ್ನು ಚೆನ್ನಾಗಿ ಅಲಂಕರಿಸಿಕೊಂಡು ಗೆಳತಿಯರ ಜೊತೆಯಲ್ಲಿ ಆಡಹೋಗುತ್ತಾಳೆ. ಆಟದಲ್ಲಿ ತಾನೇ ಗೆಲ್ಲುತ್ತಾಳೆ. ಆಗಲೇ ಇಂತಹ ಚಂದದ ಹುಡುಗಿಯ ಮೇಲೆ ಆಗಸದಲ್ಲಿದ್ದ ಸೂರ್ಯದೇವರ ದೃಷ್ಟಿ ಬೀಳುತ್ತದೆ.
“ಒಂಬೈನೂರು ಚೆಂಡು ಗೆಲುವಂಥ ಸಮ್ಯದಾಗೆ
ಸೂರ್ಯದೇವರು ದೃಷ್ಟಿ ಇಡುವರೆ”
ಸೂಯದೇವರು ಕನ್ಯೆಯ ಮೇಲೆ ದೃಷ್ಟಿಇಟ್ಟದ್ದೇ ತಡ ಕುಂತಿ ಮೈನೆರೆಯುತ್ತಾಳೆ. ಆಡುತ್ತಾಡುತ್ತಾ ದೊಡ್ಡವಳಾದ ಕುಂತಿ, ಆಡ ಬಂದ ಗೆಣತಿಯರನ್ನೇ ಹತ್ತಿರ ಕರೆದು, ಹೋಗಿ ನನ್ನ ತಾಯಿಗೆ ಈ ಸುದ್ಧಿಯನ್ನು ಹೇಳಿ ಎನ್ನುತ್ತಾಳೆ. ಸ್ವತಃ ತಾನೇ ಹೇಳಿಕೊಳ್ಳಲಾರಳು.
“ಆಡು ಗೆಣತಿಯ ಏನೆಂದು ಕರೆದಳೂ
ಹೊರ್ಯ ಹೇಳಿ ತಾಯಮ್ಮಗೆ ವಸಗೀಯ”
ಗೆಳತಿಯರು ಕುಂತಿಯ ತಾಯಮ್ಮನ ಬಳಿ ಹೋಗುತ್ತಾರೆ. “ಕುಂತಿ ಮೈನೆರೆದು ತಿರುಗೀಳು” ಎನ್ನುತ್ತಾರೆ. ಆಡಲೆಂದು ಹೋದ ಸಣ್ಣ ಬಾಲೆ ಅಲ್ಲಿಯೇ ಮೈನೆರೆದಳೆಂದು ಕೇಳಿ ತಾಯಿ ವ್ಯಾಕುಲಳಾಗುತ್ತಾಳೆ.  ಇನ್ನೂ ಪುಟ್ಟ ಆಡುವ ಹುಡುಗಿ, ಆಗಲೇ ದೊಡ್ಡವಳಾದಳು ಎಂದೋ, ಇಲ್ಲ ಇನ್ನೂ ಹೆಚ್ಚಿದ ತನ್ನ ಜವಾಬ್ದಾರಿಯೋ, ಅಂತೂ ತಾಯಮ್ಮನ ಕಡೆಗಣ್ಣಲ್ಲಿ ನೀರ ಹನಿಯಾಡುತ್ತದೆ. ಆದರೆ ತಾಯಿ ಸುಮ್ಮನೆ ಕುಳಿತುಕೊಳ್ಳುವುದಿಲ್ಲ. ಮೈನೆರೆದ ಬಾಲಕಿಗೆ ಶುದ್ಧಿಯಾಗಬೇಕು. ಅದಕ್ಕಾಗಿ ಹೊಸ ಬಾವಿಯನ್ನೇ ತೋಡಿಸುತ್ತಾಳೆ, ಕುಂತಿಯ ತಾಯಿ.
“ಜಲಗಾರನ ಕರೆಸಿ ಹಿತ್ತಲ ಬಾವಿಯ ತೋಡಿ, ಹೊಸ ಬಾವಿಯ ತಿಳಿನೀರಿನಲ್ಲಿ ಕುಂತಿಗೆ ಸ್ನಾನ ಮಾಡುವಂತೆ ಹೇಳುತ್ತಾಳೆ. ಆದರೆ ಕುಂತಿ ಮನೆಯ ಹಿತ್ತಲ ಬಾವಿಯಲ್ಲಿ  ಮೀಯಲಾರಳು.  ಕಟ್ಟಿದ ನೀರು ಅವಳಿಗೆ ಬೇಡ. ದೊಡ್ಡವಳಾದ ಕುಂತಿಗೆ ಸುತ್ತಲೂ ಹರಿಯುವ ಆಸೆ.  ಅದಕ್ಕೆ ಕಾರಣ ಹೇಳುತ್ತಾಳೆ.
“ಈ ನೀರ ಮಿಂದರೆ ಕೆಪ್ಪಿ ದಂಡ್ಹೊಯ್ವುದು
ಇಲ್ಲಿ ಮಿಂದ್ ಮಡಿಯ ಒಗಿಲಾರೆ ತಾಯಮ್ಮ.
ನಾ ಹೋಪೆ ಹರಿವ ಜಲಧಿಗೆ ಬಾವಿಯಲ್ಲಿ ಕಪ್ಪೆಯ ದಂಡೇ ಇದೆ. ಇಂಥ ನೀರಿನಲ್ಲಿ ಮೀಯುವುದು ಹೇಗೆ. ಬಟ್ಟೇ ಒಗೆದು ಮಡಿ ಮಾಡಿಕೊಳ್ಳುವುದು ಹೇಗೆ.ಹರಿವ ಹೊಳೆಗೆ ಹೋಗುತ್ತೇನೆ ಎಂದು ನೆವ ಹೇಳುತ್ತಾಳೆ. ಆದರೆ ಕುಂತಿ ತಾಯಿ ಈ ಅವಸ್ಥೆಯಲ್ಲಿ ಕುಂತಿಯನ್ನು ಹೊರಗೆ ಕಳುಹಿಸಲಾರಳು. ಅದಕ್ಕಾಗಿ ಬಾವಿ ಬೇಡವಾದರೆ ಕೆರೆಯನ್ನೇ ತೋಡಿಸುತ್ತೇನೆ ಎಂದು ಮತ್ತೇ ಜಲಗಾರನ ಕರೆಸಿ ಹಿತ್ತಲ ಕೆರೆಯ ತೋಡಿಸಿ ಕೊಡುತ್ತಾಳೆ. ಆಗ ಕುಂತಿ ಇನ್ನೊಂದು ಕಾರಣ ಹೇಳುತ್ತಾಳೆ. ಕುಂತಿ ಹರಿವ ನೀರಿಗಾಗಿಯೇ ಆಸೆ ಪಡುತ್ತಾಳೆ. ಯೌವನದ ಆವೇಗದಲ್ಲಿ ಕುಂತಿಗೆ ಬಾವಿ, ಕೆರೆಯ ನಿಂತ ನೀರಿನ ಚೌಕಟ್ಟು ಬೇಡವಾಗುತ್ತದೆ. ಚಪಲೆ ಕುಂತಿಗ ಹರಿವ ನೀರಿನ ಚಲನಶೀಲತೆಯೇ ಬೇಕೆನಸುತ್ತದೆ. ಮಗಳ ಹಟ ಕಂಡುತಾಯಿ ಉಪಾಯವಿಲ್ಲದೇ
“ಏಳು ಜನ ಬೋಯಿಯರ ಬರಹೇಳಿ ” ಎನ್ನುತ್ತಾಳೆ. ಹರಿವ ಜಲಧಿಗ ಮುದ್ದು ಮಗಳು ನಡೆದು ಹೋಗುವುದೇ ! ದಂಡಿಗೆಯಲ್ಲಿ ಅವಳನ್ನು ಕಳುಹಿಸಬೇಕು. ಬೋವಿಯವರುಬರುತ್ತಾರೆ. ದಂಡಿಗೆತಯಾರಾಗುತ್ತದೆ.  ಕುಂತಿದೇವಿ ದಂಡಿಗೆ ಇಳಿದು ಜಲಧಿಯ ಹನಿ ನೀರಲ್ಲಿ ಮುಳುಗಿ ಸಂಭ್ರಮದಿಂದ ಮೀಯುತ್ತಾಳೆ. ಕುಂತಿ ಹರಿವ ಜಲಧಿಯಲ್ಲಿ ಮೀಯುವಾಗ ಸೂರ್ಯ ಬಾನಿನಿಂದ ಇಳಿದೇ ಬರುತ್ತಾನೆ. ಅದೂ ಹೇಗೆ ?
“ಬೆಳಗಾನ ಉಟ್ಟುಕೊಂಡು ಬೆಳಿ ಮುಸುಕು ಹಾಯ್ಕಂಡು
ಬೆಳಿ ಮುಗಲೊಳಗೆ ಬರುವಾರೆ ಸೂರ್ಯದೇವ್ರು
ಮೂರು ಕಲ್ಲು ಮಂತ್ರಿಸಿ ಇಡುವಾರೆ:
ಸೂರ್ಯ ಬೀಳುವ ವಸ್ತ್ರವನ್ನುಟ್ಟು ಬಿಳಿಯ ಮುಸುಕಿನ ಮರೆಯಲ್ಲಿ ಬಿಳಿ ಮುಗಿಲನ್ನೇರಿ ಕುಂತಿ ಇದ್ದಲ್ಲಿಗೆ ಬರುತ್ತಾರೆ. ಬಂದವರು ಮೂರು ಕಲ್ಲುಗಳನ್ನು ಮಂತ್ರಿಸಿ ಇಡುತ್ತಾರೆ. ಕುಂತಿ ಬಹುಶಃ ಸಮ್ಮೋಹನಕ್ಕೊಳಗಾಗುತ್ತಾಳೆ ಕ್ಷಣದಲ್ಲಿ.  ಆದರೂ ಎಚ್ಚರಗೊಂಡು,
“ಕೆಟ್ಟ ಬೆರಳೆಂದೇ ಕತ್ತರಿಸಿ ಹೆರಗಿಟ್ಟೆ ಮತ್ತೇ ಅ ಬೆರಳೆ ನೆರೆದಾವು”. ಕಾಮದ ಕಾಮನೆಯ ಸಂಖೇತವೇ ಬೇಳೆಯುವ ಬೆರಳು. .. ಆದರೆ ನೆರೆದ ಬೆರಳನ್ನು ಕತ್ತರಿಸಿ ಹಾಕುತ್ತಾಳೆ… ಕೆಟ್ಟ ಬೆರಳೆಂದು ಕತ್ತರಿಸಿ ಹಾಕಿದ ಮೇಲೆ ಮತ್ತೊಮ್ಮೆ ಮುಳುಗಿ ಮೀಯುತ್ತಾಳೆ ಕುಂತಿ ಜಲಧಿಯಲ್ಲಿ.ಈ ಬಾರಿ ಸೂರ್ಯ ಕತ್ತಲಾಗಿ ಬರುತ್ತಾನೆ.
“ಕರಿದಾನು ಉಟ್ಟುಕೊಂಡು ಕರಿ ಮುಸುಕು ಹಾಯ್ಕಂಡು”
ಕರಿಮುಗಿಳೊಳಗೆ ಬರುವರೆ ಸೂರ್ಯದೇವ್ರು.
ಮೂರು ನಾಲ್ಕು ಮಂತ್ರಿಸಿ ಇಡುವಾರೆ”
ಮತ್ತೆ ಕೆಟ್ಟ ಬೆರಳು “ನೆರೆ”ಯುತ್ತದೆ.  ಈ ಬಾರಿಯೂ ಕುಂತಿ
ಕೆಟ್ಟ ಬೆರಳೆಂದೇ ಕತ್ತರಿಸಿ ಹೆರಗಿಟ್ಟೆ” ಮತ್ತೆ ಆ ಬೆರಳೆ ನೆರೆದಾವು”
ಸೂರ್ಯದೇವರು ತನಗೆ ಮಂತ್ರ ಮಾಡಿ ಒಮ್ಮೆ ಬಿಳಿ ಬಟ್ಟೆ ಧರಿಸಿ, ಬಿಳಿ ಮುಸುಕನ್ನು ಮರೆ ಮಾಡಿಕೊಂಡು ಬಿಳಿ ಮುಗಿಲನ್ನೇರಿ, ಇನ್ನೊಮ್ಮೆ ಕರಿಬಟ್ಟೆ ತೊಟ್ಟು ಕರಿಯ ಮುಸುಕಿನಲ್ಲಿಕರಿ ಮುಗಿಲನ್ನೇರಿ ತನ್ನ ಬಳಿ ಬಮದು ತನ್ನನ್ನು ಫಲವತಿಯನ್ನಾಗಿ ಮಾಡಿದ್ದಾರೆ ಎಂಬುವುದನ್ನು ಕುಂತಿ ತಿಳಿಯುತ್ತಾಳೆ. ಸೂರ್ಯದೇವರು ಆಡುವ ಬಾಲೆಯ ಮೇಲೆ ದೃಷ್ಟಿ ಹಾಕಿದಾಲೇ ಮುಗ್ದತೆ ಮಾಯವಾಗಿತ್ತು. ತಾಯಿಯ ಕೈಯ :”ಮೊಸರನ್ನ, ಕರಿಜಿಗೆ”ಗಳನ್ನು ಮೆಲ್ಲಬೇಕೆಂಬ ಆಸೆ ತೀವ್ರವಾಗುತ್ತಿದ್ದಮತೆಯೇ ಬೊವಿಯವರನ್ನು ಕರೆದು ದಂಡಿಗೆ ಏರಿ ಕುಳಿತುಕೊಳ್ಳುತ್ತಾಳೆ. ಬೋವಿಯರು ದಂಡಿಗೆ ಬಹಳ ಹಗುರವಿತ್ತು. ಈಗ ಅದರ ತೂಕ ಜಾಸ್ತಿಯಾಗಿದೆ. ತಮ್ಮ ತಮ್ಮಲ್ಲೇ ಮಾತನಾಡಿಕೊಳ್ಳುತ್ತಾರೆ.
“ಆಗಳು ನೋಡಿರೇ ಬೋ ಹಗುರ ಇದ್ದೀತು ಈಗ ನೋಡಿದರೆ ಬಹು ಭಾರ”
ಕುಂತಿಗೆ ಕೇಳಿಸುತ್ತದೆ. ಬೋವಿಯವರೂ ತನ್ನ ಅವಸ್ಥೆಯನ್ನು ಅರಿತರೇ ಎಂದು ಕಳವಳವಾಗುತ್ತದೆ. ಯಾಕೆಂದರೆ ಕರಿ, ಬಿಳಿ ಮುಸುಕಿನಲ್ಲಿ ನಡೆದ ವ್ಯವಹಾರ ಅದು. ಆದರೆ ಕುಂತಿ ಹತಾಶಳಾಗುವುದಿಲ್ಲ.  ಬೋವಿಯವರ ಮಾತಿಗ ಸರಿಯಾದ ಉತ್ತರವನ್ನೇ ಕೊಡುತ್ತಾಳೆ.
“ಕಟ್ಟಿದ ಮುಡಿ ಚಂಡಿ ಉಟ್ಟ ಪಟ್ಟೆ ಚಂಡಿ
ಸುಮ್ಮನೆ ಬೊಯೀರೆ ಹೊರಡೇಳೀ
ಸುಮ್ಮನೆ ಬೋಯಿರೇ ಹೊರಡೇಳಿ… ”
ಎಂದು ಹೇಳುತ್ತಾ ದಂಡಿಗೆಯನ್ನು ಏರಿಕೊಳ್ಳುತ್ತಾಳೆ. ತಾಯಮ್ಮನ ಹತ್ತಿರ ಹೋಗಿ ಮೊಸರನ್ನ ಉಂಡು ತನ್ನ ಬಯಕೆ ತೀರಿಸಿಕೊಳ್ಳಲು….
ಇದರಂತೆಯೇ ರಾಮಾಯಣದ ಕೆಲವು ಪ್ರಸಂಗಗಳೂ ಜಾನಪದದ ಜಾಡಿನಲ್ಲಿಯೇ ಮುಂದುವರೆಯುತ್ತಾ ಕುತೂಹಲ ಹುಟ್ಟಿಸುವಂತಿದೆ.  ಲಕ್ಷ್ಮಣ ಸೀತೆಯ ಬಳಿ ಹುಸಿ ನೀರು ಮಿಂದ ದಿನವನ್ನು ಕೇಳುವುದು. ಸೀತೆ ,ವನದಲ್ಲಿ ನವಿಲ್ಹಿಂಡು ಬಂದ ದಿನ” ಎಂದು ಉತ್ತರಿಸುವುದು ಎಲ್ಲ ಸಾಂಕೇತಿಕವಾಗಿದೆ. ಲಕ್ಷ್ಮಣ ಸೀತೆಯ ತಲೆ ಕಡಿಯಲೆಂದು ಆಜ್ಞಪ್ತನಾದವನು. ಆದರ ಅವಳ ಹೊಟ್ಟೆಯಲ್ಲಿರುವ ಗರ್ಭದ ಆರಿವಾಗಿ ಸೀತೆಯ ಬದಲು ನೆತ್ತರ ಹೊನ್ನೆಯ ಮರ ಕಡಿದು ಆದರ ರಸವನ್ನು ರಾಮನಿಗೆ ತೊರಿಸಿ ಸೀತೆಯನ್ನು ಕಡಿದು ಬಂದೆ ಎನ್ನುತ್ತಾನೆ. ಆಗ ರಾಮನಿಗೆ ಪಶ್ಚಾತಾಪ. ಹೇಗೆ ಕಡಿದಿಯೋ,ಮಾತಿಗೊಂದು ಹೇಳಿದ್ದಕ್ಕೆ: ಎಂದು ಅರೋಫಿಸುತ್ತಾನೆ. ವ್ಯಾಕುಲನಾಗಿ ಸೀತ ಮಡಿವಾಗ ಏನು ಹೇಳಿದಳೂ ಎಂದು ಕೇಳಿದಾಗ ” ತಾಯಿ ಅನ್ನಲಿಲ್ಲ, ತಂದೆ ಅನ್ನಲಿಲ್ಲ, ಆದರೆ ರಾಮ ರಾಮ ಎನ್ನುತ್ತಾ ಮಡಿದಳು” ಎಂದಾಗ ರಾಮನಿಗೆ ಹೇಗಾಗಿರಬೇಡ. ಇದು ಅವರು ರಾಮಾಯಣದ ಸೀತಾ ಪರಿತ್ಯಾಗದ ಪ್ರಸಂಗವನ್ನು ಚಿತ್ರಿಸಿದ ರೀತಿ.
ಪೀಠಿಕೆ
ಆದರೂ… ಇಲ್ಲಿನ ಹಾಡ್ಗಥೆಗಳಲ್ಲಿ ಒಂದೆರಡು ಸೂಕ್ಷ್ಮ ವ್ಯತ್ಯಾಸಗಳು ಕಣ್ಣಿಗೆ ಬೀಳುತ್ತವೆ.  ಉದಾ ಕೆರೆಗೆಹಾರದಂತಹ ಬಯಲ ಸೀಮೆಯ ಘಟನಾತ್ಮಕ ಕಥೆಯಲ್ಲಿ ಕೆರೆಗೆ ಹಾರವಾಗುವ ಹೆಣ್ಣಿಗೊಂದು ಹೆಸರಿದೆ, ಅಣಜಿ ಹೊನ್ನಮ್ಮ, ಕೆಂಚಮ್ಮ, ಧರಣಿಯಮ್ಮ, ಹೀಗೇ ಏನೋ ಒಂದು. ಆದರೆ ಇಲ್ಲಿನ ಕಥೆಯಲ್ಲಿ ಬಲಿಯಾದವಳಿಗೆ, ಬಲಿಗೆ ಕಾರಣವಾದವಳಿಗೆ ಬರೀ ಸಂಬಂಧ ವಾಚಕದ ನಾಮಧೇಯ.
ಅಲ್ಲಿನ ಸೊಸೆ ಮಡಿದು ಮಹಾಸತಿಯಾದರೆ ಇಲ್ಲಿನವಳು ಮಡಿದು ಮತ್ತೇ ಹುಟ್ಟಿ ಬಂದಳು. ಅಲ್ಲಿ ಗಂಡ ಓಡಿ ಬಂದ, ಇಲ್ಲಿ ಅಣ್ಣ ಓಡಿ ಬಂದ, ಪ್ರಾಯಶಃ ಇದಕ್ಕೆ ಒಂದು ಕಾರಣವೆಂದರೆ ನಿಜವಾಗಿ  ನಡೆಯದ  ಈ ಕಥೆ, ಘಟ್ಟದ ಮೇಲೆ  ನಡೆದಿದೆ ಎನ್ನಲಾದ ಕಥೆಯ ಕಥಾ ಮರುಸೃಷ್ಠಿ ಇದಾಗಿರುವುದರಿಂದಲೇ ಇರಬಹುದು. ಒಟ್ಟಿನಲ್ಲಿ ಇಲ್ಲಿಯ ಜಾನಪದರ ಅಶಯ ವಿಭಿನ್ನವಾಗಿ ಕಾಣುತ್ತದೆ.
ಇದೇ ಸಂದರ್ಭದಲ್ಲಿ ಗಮನಿಸಬೇಕಾದ ಇನ್ನೊಂದು ಅಂಶವೆಂದರೆ ಇಲ್ಲಿಯ ಮಹಾಸತಿಯದ್ದು. ಮಹಾಸತಿಯೆಂದು ಹೇಳಲ್ಪಡುವ ಉರುವಿಗೆ ಪೂಜೆ ಏನೋ ನಡೆಯುತ್ತಿದೆ ಆದರೆ ಸತಿಕಲ್ಲಿಗೆ ಸಂಬಂಧ ಪುಟ್ಟ ಹಾಗೆ ಯಾವ ಘಟನೆಯ ಕತೆಯೂ ಇಲ್ಲಿ ಕೇಳಬರುವುದಿಲ್ಲ.  ಸತಿಯಾದ “ಈರೋಬಿ” ಯಂಥ ಕಥೆಗಳು ಇಲ್ಲಿ ಕೇಳಬರುವುದಿಲ್ಲ. ಜನ ನೆನಪು ಬಿಟ್ಟಿದ್ದಾರೋ ಅಥವಾ ಅದು ಅವರ ಮನಕಲಕಿಲ್ಲವೋ  ತಿಳಿಯದು.
ಇವರ ತೆ ಹಾಡುಗಳಲ್ಲಿ ಸಾಂಸಾರಿಕ ಆಸೆ ನಿರಾಸೆಗಳು, ವ್ಯಂಗ್‌ ವಿಡಂಬನೆಗಳು, ದುಃಖ ದುಮ್ಮಾನಗಳೇ ಜಾಸ್ತಿ. ಮಾತ್ರವಲ್ಲ ಇಲ್ಲಿನವರು ಅಕ್ಷರಶಃ ಮಣ್ಣಿನ ಮಕ್ಕಳು. ಬಯಲು ಸೀಮೆಯ ಜಾನಪದದಲ್ಲಿ ಅಲ್ಲಲ್ಲಿ ಅಧ್ಯಾತ್ಮಿಕತೆಯ ಸೆಳಕು ಕಂಡು ಬರುತ್ತದೆ.  ಭಕ್ತಿ ಪಂಥ ವಿಜ್ರಂಭಿಸಿದ ನಾಡಾಗಿದ್ದುದರಿಂದಲೋ ಏನೋ. ಆದರೆ ಕರಾವಳಿಯ ಮಣ್ಣಿನಲ್ಲಿ ಆ ಗುಣ ಕಾಣದು. ಇವರ ಹಾಡಿನ ದೇವರೂ ಸಹ ಕಾಣಿಕೆ ವಸೂಲು ಮಾಡಲು ನಿಲ್ಲುತ್ತಾರೆ. ” ದೊಟ್ಟೀಕಾಲಮ್ಮ ಹೊರಟೀಳ ಗುಡ್ಡಮ್ಮಾಡಿ ತೊಟ್ಟಿಲ ಕಾಣುಕಿಯ ತಿಳಿಕಂದ !. ದೋಟ್ಟೀಕಾಲಮ್ಮ ಎಂಬ ದೈವವೂ ತೊಟ್ಟಿಲು ಕಾಣಿಕೆಯನ್ನು ಕಾಣ ಹೋಗುತ್ತಾಳೆ.
ಈ ಸಂದರ್ಭದಲ್ಲಿ ನನಗೆ ನೆನಪಾಗುವುದು ಘಟ್ಟದ ಮೇಲಿನ “ಎಲ್ಲೋ ಜೋಗಪ್ಪ ನಿನ್ನ ಅರಮನೆ” ಎಂಬ ಹಾಡು ಮತ್ತು ಇಲ್ಲಿನ “ಜಂಗುಮಾ” ಎಂಬ ಹಾಡು. ಅಲ್ಲಿಯ ಜೋಗಪ್ಪನಲ್ಲಿ ಯಾವುದೋ ದಿವ್ಯತೆಯನ್ನು ಕಾಣುತ್ತೇವೆ. ಜೋಗಪ್ಪನೊಂದಿಗೆ ಕೋಡಾಡ್ತಾ ಇರೋ ಗಂಡನನ್ನು ಬಿಟ್ಟು ಹೊರಡ ಬಯಸುವ ಹೆಣ್ಣಿನಲ್ಲಿ ಅತೀ ಎನಿಸುವ ಶಾರೀರಿಕ ಕಾಮನೆಯೇ ಕಾಣುತ್ತೇವೆ.  ಆದರೆ ಅಲ್ಲಿನ ಕತೆಯ ಗಂಡ ತಪಸ್ಸು ಮಾಡಿ, ಮಗನನ್ನು ಬದುಕಿಸಿಕೊಂಡು ದೇವರಲ್ಲಿ ಕೇಳಿಕೊಂಡು ಹೆಂಡತಿಯನ್ನು ವಧಿಸುತ್ತಾನೆ. ಆದರೆ ಇಲ್ಲಿನ ಇಂತಹ ಕಥೆಯಲ್ಲಿ ಹೆಂಡತಿಯ ಕೆಟ್ಟ ಗುಣ ಗೊತ್ತಾದ ತಕ್ಷಣ ರುಂಡವನ್ನು ಕಡಿದು ಬಿಡುತ್ತಾನೆ ಗಂಡ. ಇದು ಮೂಲ ಮನೋಭಾವದ ವ್ಯತ್ಯಾಸ ಅಲ್ಲಿಗೂ ಇಲ್ಲಿಗೂ.
ಆದರೂ… ಬಯಲು ಸೀಮೆಯ ಹೆಣ್ಣು ಮಕ್ಕಳಿಗೆ ಬಿಸುವ ಕಲ್ಲ ಬಳಿಯೇ ತವರು ಮನೆಯೆಂದು ಎಂದು ಹೇಳುತ್ತಾರೆ. ಅವರು ತಮ್ಮ ಕಷ್ಟ ಸುಖ ಬೇನೆ ಬೇಸರಿಕೆಯನ್ನು ಆ ಬಿಸುವ ಕಲ್ಲಿನ ಬಳಿಯೇ ನಿವೇದಿಸಿಕೊಳ್ಳುತ್ತಾರೆ. ಹಾಗೆಯೇ ಬತ್ತ ಕುಟ್ಟುವ ಒರಳು ಇಲ್ಲಿನ ನಾರಿಯರ ತವರು ಮನೆ ಆಗಿತ್ತು ಎಂದು ಧರಾಳವಾಗಿ ಹೇಳಬಹುದು.
ಒಟ್ಟಂದದಲ್ಲಿ ಜಾನಪದ ಸಾಹಿತ್ಯದ ಹರವು ಅಲ್ಲಲ್ಲಿ ಗಾದರೂ ಅದರ ಆಳ ದೊಡ್ಡದೇ. ಪರಿಸರದ ಎಲ್ಲರನ್ನ ಒಳಗೊಳ್ಳುವುದು ಅದರ ಸ್ವಭಾವ. ಬಂಧುಗಳು, “ಸಂದ್ರಿಷ್ಟ”ರು ಕೂಡಿ ಬದುಕುವುದನ್ನು ಇಷ್ಟಪಡುವವರು.” ಹೆಣ್ ಕೇಂಬುಕೆ ಬಂದೀರಿ ಕರಿಕಿ ಕಲ್ಯಾಣದರು ಮಾಯಿ ಮಾವಿದ್ರ ಮಗಳಿಗೆ ಬಾಲಮ್ಮಗೆ ಕೂಡಾಡುಕಿದ್ರ ಮೈದಿನಿ. “ಹೆಣ್ಣು ಕೊಡುವ ಮನೆಯಲ್ಲಿ ಕೂಡಾಡುವ ಜನ ಬೇಕು. ಅಂಥ ಮನೆಗೆ ತಮ್ಮ ಹೆಣ್ಣು ಹೋಗಬೇಕು. ಇದು ಜನಪದರ ಜೀವನ ನೀತಿ, ರೀತಿ,
ತಾಯಿಯ ಪ್ರೀತಿ ವಿಶ್ವವ್ಯಾಪಕವಾದದ್ದು. ನಮ್ಮಲ್ಲಿ “ಯಾರಿದ್ದರೇನು ತಾಯಿ ಇದ್ಹಾಗಲ್ಲ. ಸಾವಿರ ಕೋಳ್ಳಿ ಒಲೆಯೊಳಗೆ ಉರಿದರೂ ದೀವಿಗಿಯಂಥ ಬೆಳಕುಂಟೇ: ಎಂದರು.  ಬಯಲುಸೀಮೆಯ ಗರತಿ ಯಾರಿದ್ದರೂ ನನ್ನ ತಾಯವ್ವನ್ಹೋಲರು ಸಾವಿರ ಕೊಳ್ಳಿ  ಒಲಿಯಾಗ ಇದ್ದರೂ ಜ್ಯೋತಿ ನಿನ್ಯಾರು ಹೋಲರು” ಅಂದಳು. ಅದೇ ರೀತಿ “ಬಡವಿಯ ಮಕ್ಕಳು ನಡೆದರೆ ಸಂತೊಷ ಹುಡಿಯಾಡಿಮನೆಗೆ ಬರುವಾಗ ತಾಯಿಗ ಬಡತನದ ಜಾನ ಮರೆಯಿತು” ಎಂದು “ಹುಡಿ ಹುಡಿ ಮಣ್ಣ’ ಬಯಲು ಸೀಮೆಯ ಅವ್ವ ಹಾಡಿದರು, “ಬಡವಿಯ ದುಃಖ ಅಡಗೀತು” ಅಂದಾಳು ನಮ್ಮ ಕರಾವಳಿಯ “ಅಬ್ಬೆ”.
ಆ ತಾಯಿಗೆ ಮಗು ಹೊರಗೆ ಹೋಗಿ ಆಡಬೇಕು. ಆದರೆ ಕತ್ತಲಾಗುವ ಮುಂಚೆ ಬರಬೇಕು, ಬರದೆಹೋದರೆ ಸೂರ್ಯನಿಗೆ ಆಣತಿ ಮಾಡುತ್ತಾಳೆ. ಇನ್ನೈದು ಗಳಿಗೆ ನಿಲ್ಲೆಂದು.
“ಹೊತ್ತು ಬೈ ಬೈ ಆದೊ ಕಿಚ್ಚು ಪಿಣಿ ಪಿಣಿಯಾದೋ
ಮಕ್ಕಳ ತಾಯಿ ಎದೆಗೂದಿ ಸೂಲ್ಯಮ
ಇಂದೈದೆ ಗಳಿಗಿ ನಿಲಬೇಕು”  ಇನ್ನೂ ಬರಲಿಲ್ಲವೇ ಕಂದ, ಆಗ ನೋಡಿ-
‘ದಾರಿಯ ಕಂಡ್ಡ್ಕಣ್ಣ ದಾಸಾನ ಹೂಗಾದೊ
ಏ ಶಿವ್ನೆ ಮಗುವೆ ಬರಲಿಲ್ಲ ಕಣ್ಣೀರು
ಹಾಸೂಗಿ ಅದ್ದಿ ಹಸಿ ಅದ್ದಿ”  ಅಂಥ ಕಂದನ ವರ್ಣನೆ ಅವಳದ್ದೇ ಭಾಷೆಯಲ್ಲಿ-
“ಹಸುಮಗಿನ ಹಲ್ಬಾಯಿ ಹೆಸರಕೊಡ ಒಡೆದ್ಹಂಗೆ
ಹೊಸ ಮಾತನಾಡಿ  ನೆಗಿಯಾಡೆ ಕಂದಯ್ನ
ತುಟಿಯಲಿ ವಜ್ರವೇ ಅಸುರೀತು.
ಗದ್ದೆಗೆ ಹೋಗುವ ಹೆಣ್ಣು ಹೆಸರು ಕೋಡು ಒಡೆಯುತ್ತಿರುವುದನ್ನು ಕಂಡು ಬಲ್ಲಳು. ನಾಲ್ಕೈದು ಹಲ್ಲು ಹೊರ ಬರುವಾಗ, ಹೊಸದಾಗಿ ಒಂದೊಂದೆ ತೊದಲು ಮಾತನಾಡುವಾಗ ಸುರಿಯುವ ಜೊಲ್ಲು ವಜ್ರದ ಹರಳು ಅವಳ ಪಾಲಿಗೆ. ಭಾವ ಉಕ್ಕಿದಾಗ ಬರಹವಿಲ್ಲದ ಆ ತಾಯಿ ಶಬ್ದಕ್ಕೆ ತಿಣುಕಾಡುವುದೇ ಇಲ್ಲ. ಉಸಿರಾಡಿದಷ್ಟೇ ಸಹಜವಾಗಿ ಶಬ್ದ ಮೂಡುತ್ತದೆ.  “ದಾನ ಹೂಗಿನಕೆಂಪು, “ಹೆಸರು ಕೋಡು”, ಇತ್ಯಾದಿಗಳೆಲ್ಲ ಅವಳು ದಿನನಿತ್ಯ ಕಾಂಬ ವಸ್ತು. ಅದೇ ಅವಳ ಹಾಡಿನ ಶಬ್ದ ಸಂಪತ್ತು.
ಮಗುವಿಗೂ ಮಗುವಿನ ಅಜ್ಜ, ಮಾವಂದಿರಿಗೂ ಇರುವ ನವಿರು ಸಂಬಂಧದ ಸೂಕ್ಷ್ಮವೂ ಅವರ ಹಾಡಿನಲ್ಲಿದೆ.
ಉದಾ-
“ಗಿಜ್ಜಿಕಾಲ್ ಕಂದಮ್ಮ ಬೇಲಿಬದಿಗ್ಹೋಯ್ ಬೇಡ
ಗೆಜ್ಜಿಗೆ ಮುಳ್ಳು ಅವುರುಗು ನಿನ್ನಜ್ಜ
ಬೇಲಿಗೆ ಹೀಲಿ ನಡಸೂರು”
ಇಂಥ ಅಜ್ಜನಿಗೆ ಮೊಮ್ಮಗು ಏನು ಮಾಡಬಹುದು.  ಇದನ್ನೂ ಅವಳೇ ಹೇಳುತ್ತಾಳೆ.
ಹಸಿಯ ಮಾವಿನೆಲಿ ಎಸುರು ಗಿಂಡಿಗಿ ನೀರು
ಹಸು ಮಗು ಕಂದಯ್ಯ ಅನುಮಾಡ ನಿನ್ನ ಅಜ್ಜ
ಅಶುವಂತಕ್ಹೋಯಿ ಬರುವರು”
ಎಂದು. ಹಿಂದಿನ ಬದುಕಿನ ಕ್ರಮವನ್ನೇ ಹೇಳುತ್ತದೆ ಇದು. ಕಂದಯ್ಯ ಹಸಿರು ಮಾವಿನೆಲೆ ಎಸರು ಗಿಂಡಿಗಿ ನೀರು ಅನುವು ಮಾಡಿಇಡಬೇಕು. ಅಜ್ಜ ಮಿಂದು ಆಶುವಂತ (ಅಶ್ವತ್ಥ) ನಿಗೆ ನಮಸ್ಕಾರ ಮಾಡಿ ಬರಬೇಕಲ್ಲ. ತೊಳಸಿ, ಆಶುವಂತಹ ವೃಕ್ಷ ಪೂಜೆಯ ಆಜ್ಜಯ್ಯನ ಪೂಜೆ, ಹಸಿರಿನೊಂದಿಗೆ ನಿತ್ಯ ಸಂಗಾತದ ಕಾಲದ ಹಾಡು. ಮಗನಿಗೆ ತಾಯಿಯ ಪಾರ ತೊಟ್ಟಿನಿಲಿಂದಲೇ ಪ್ರಾರಂಭ
ಇನ್ನು ಮಾವ
“ಅಳಿಯ ಹುಟ್ಟಿದನೆಂದು ಎಲೆ ಕೇಂಡ್ಯ ಮಾವಯ್ಯ
ಬಸರುರಂಗಡಿಯ ಹೊಸಪೇಟೆ ತಣಿಮ್ಯಾಲೆ
ಅಳಿಯಗೆ ಚಂಳಿಯಂಗಿ ಹೋಳಿಸುವ”
ಹೀಗೆ ತೊಟ್ಟಿಲಲ್ಲೇ ಅಜ್ಜ ಮಾವ ಮುಂತಾದ ನವಿರು ಸಂಬಂಧಗಳನ್ನು ಹಚ್ಚಿಕೊಡುತ್ತಾಳೆ ತಾಯಿ.
ಜೀವನದಲ್ಲಿ “ಮದುವೆ” ಅನ್ನುವುದು ಬಹು ಸಂಭ್ರಮದ ಘಟ್ಟ, ಅದನ್ನು ಚೆನ್ನಾಗಿ ಅನುಭವಿಸುವ ಹಳ್ಳಿಯ ಹೆಂಗಸರಲ್ಲಿ ಹುಡುಗನಿಗೆ ಹೆಣ್ಣು ಕಾಣುವ, ಹೆಣ್ಣು ಕೇಳುವ ಸಮಾರಂಭವೂ ಸಂಭ್ರಮದಿಂದಲೇ ನಡೆಯುತ್ತದೆ. ಹಾಡು ಹೇಳಿ, ಸಂಭ್ರಮಿಸುತ್ತಾರೆ.  ಹೆಣ್ಣು ಕೇಳ ಹೋಗುವ ಹಾಡಿನಲ್ಲೂ ಮಹಾಭಾರತದ “ಸೌಭಧ್ರಿ” ಬರುತ್ತಾಳೆ. “ಅಭಿಮನ್ಯು” ಬರುತ್ತಾನೆ ; ಕೃಷ್ಣ , ರುಕ್ಮಿಣಿ ಎಲ್ಲ ಬರುತ್ತಾರೆ. ಮಹಾಭಾರ ಕಾವ್ಯ ಅವರ ಜೀವನದಲ್ಲಿ ಹೇಗೆ ಹಾಸು ಹೊಕ್ಕಾಗಿದೆ ಎಂದರೆ ತಂಗಿ ಸೌಭಧ್ರೆ, ಅಣ್ಣ ಕೃಷ್ಣ, ಅಳಿಯ ಅಭಿಮನ್ಯು ಆಗುತ್ತಾರೆ. ಹುಲ್ಲಿನ ಒಂದಂಕಣದ ಬಡ ಮನೆಯಾದರೂ ಅದು ಅಣ್ಣಯ್ಯನ ಅರಮನೆ, ತಂಗಿಯ ಅರಮನೆ… ಅವರುಟ್ಟಿದ್ದು ಪಟ್ಟೆ, ತೊಟ್ಟಿದ್ದು, ರನ್ನ ಚಿನ್ನ. ನಿಜ ಜೀವನದಲ್ಲಿ ಕಣ್ಣಲ್ಲಿ ಕಾಣಲೂ ಆಗಸ ಅಷ್ಟೈಶ್ವರ್ಯದ ಭಾಗ್ಯವನ್ನು ಹಾಡಿನಲ್ಲಿ ಹಾಡುತ್ತ ಅನುಭವಿಸುತ್ತಾರೆ.  ಮಗ ಅಭಿಮನ್ಯುವಿಗಾಗಿ ಹೆಣ್ಣನ್ನು ಕೇಳಲು ಹೋಗುವ ಸೌಭದ್ರಿಗೆ ಮಗನ ಮದುವೆ ನೆನಪಾಗುವುದಾದರೂ ಯಾವಾಗ; “ನಾರಿಯು ನಲ್ಲನು ತೂಗು ಮಂಚದ ಮೇಲೆ ಹೋಳು ಬೆಳಿ ಎಲಿಯ ಮೆಲುವಾಗ…” ಬಹಳ ರಮ್ಯವಾದ ಕಲ್ಪನೆ.
ಹುಡುಗಿಯನ್ನು ಇವರ ಮನೆಗೆ ಕೊಡಲು ಅಣ್ಣನ ಹತ್ತಿರ ತಂಗಿ ಹೆಣ್ಣು ಕೇಳಿದರೆ ಬೇಡವೆಂದು ಕಣ್ಣಿನಲ್ಲೇ ಅಣ್ಣನ ಹೆಂಡತಿ ಪುರುಷನಿಗೆ ಹೇಳುತ್ತಾಳೆ ಎಂದು ಒಂದು ಕಡೆ ಬರುತ್ತದೆ. ಆಗ ತಂಗಿ ಅತ್ತಿಗೆಗೆ ನೀವೇನೂ ಕನ್ನಡಿ ಗೋಡೆಯಡ್ಡ ನಿಂತು ಕಣ್ಣು ಬಿಟ್ಟ ಅಣ್ಣನನ್ನು ಹೆದರಿಸುವುದು ಬೇಡ, ನಿನ್ನ ಮಗಳಿಗಿಂತ ಚೆಂದಾದ ಹುಡುಗಿಯನ್ನು ನಿನ್ನ ಬೈಲಿನಲ್ಲೇ ದಿಬ್ಬಣದಲ್ಲಿ ತರುವ ಎಂದು ಸವಾಲೊಡ್ಡುತ್ತಾಳೆ.  ಅವರು ಅಂಬಲಿ ಕುಡಿಯುವವರು,ದೊಂಬರಾಟ ಆಡುವವರು ಎಂಬ ನೆವ ಹೇಳುತ್ತ ಹುಡುಗಿಯ ಅಮ್ಮ ಅಪ್ಪನಿಗೆ ಮನಸ್ಸು ಇಲ್ಲದೆ ಇಂತಹ ನಾನಾಕಾರಣ ಹೇಳಿದರೂ ಇವನನ್ನು ಮೊದಲೇ ಮೆಚ್ಚಿದ್ದರಿಂದಲೇ ಹುಡುಗಿ
“ಅಂಬಲಿ ಕುಡಿಬಲ್ಲೆ ಕಂಬ್ಳಿಯ ಹೊದಿಬಲ್ಲೇ
ದೊಂಬರಾಟಗಳ ಕಲಿಬಲ್ಲೆ ತಾಯಮ್ಮ
ಆಭಿಮನ್ಯು ಬಾವಯ್ಗೆ ಒಲಿದ್ಹೋಪೆ”.
ಎಂದು ದೃಢವಾಗಿ ಹೇಳುವಾಗ ನಿಜವಾದ ಜೀವನದಲ್ಲಿ ಹಳ್ಳಿಯ ಹುಡುಗಿಯ ಮನದಿಚ್ಛೆ ನಡೆಯುವುದೋ ಇಲ್ಲವೋ, ಆದರ ಹಾಡಿನಲ್ಲಿ ಮಾತ್ರ ಆ ಆಸೆ ಪೂರೈಸಿದೆ. ಜಾನಪದ ಹಾಡುಗಳೇ ಹಾಗೆ. ತಾವು ಕಂಡ ಕನಸು, ಪಟ್ಟಿ ಭಂಗವನ್ನೆ ಸರಳ ಸುಂದರವಾಗಿ ಹೆಣೆದು ಹಾಡಿಕೊಳ್ಳುವುದೇ ಆಗಿದೆ.
ಮದುವೆಗಾಗಿ ತಮ್ಮ ಅಕ್ಕನನ್ನು ಕರೆಯುವುದೂ ಒಂದು ಕ್ರಮವೇ. ಅದು ಒಂದು ರಿವಾಜಿನಲ್ಲೇ ಅಗಬೇಕು. ತಮ್ಮ ಆಕ್ಕನನ್ನು ಕರೆಯಬೇಕು, ಅಕ್ಕ ತನಗೆ ಮದುವೆಗೆ ಬರಲು ಇರುವ ಅಡ್ಡಿಗಳನ್ನು ಹೇಳಬೇಕು, ತಮ್ಮ ಅದನ್ನೆಲ್ಲ ನಿವಾರಿಸುವ ಭರವಸೆ ಕೊಡಬೇಕು. ಆಗಲೂ ಅಕ್ಕ ಬರಲು ಬಿಂಕ ತೋರಿದರೆ ತಮ್ಮನಿಗೆ ಅಕ್ಕನನ್ನು ಹೊರಡಿಸುವ ಕೊನೆಯ ಉಪಾಯವೂ ಗೊತ್ತು.
ನೀನೀಗ ಬರದಿದ್ರೆ ನಾನ್ ಕರೀ ನಿಲ್ಸುವೆ
ನೆರೆಮನಿ ಗೌಂಡೀನ ಕರೆಸುವೆ ಅವ್ಳಕೈಲಿ
ಚಿನ್ನದ ಕಳಸವ ಇಡ್ಸೂವೆ”
ಯಾವ ಅಕ್ಕ ತಮ್ಮನ ಮದುವೆಗೆ ಕಲಶ ಕನ್ನಡಿ ಹಿಡಿಯುವ ತನ್ನ ಹಕ್ಕನ್ನುಬಿಟ್ಟು ಕೊಟ್ಟಾಳು.
ಮದುವೆಗೆ ಎಲ್ಲ ಸಿದ್ಧವಾದ ಮೇಲೆ “ಕೊಡನೀರು ಶಾಸ್ತ್ರ”. ಮದುವೆಗೆ ಮದು ಮಕ್ಕಳ “ಜಳಕ”ಕ್ಕೆ  ಒಡೆಯರ ಮನೆಯಿಂದ ನೀರು ಹೊತ್ತು ತರಬೇಕು. ಇದೇ ಕೊಡನೀರು ಶಾಸ್ತ್ರ. ಅದಕ್ಕೂ ಹಾಡು.. ಕೊಡ ನೀರಿಗೆ “ನಿಸ್ತ್ರೆಯರು ಹೋಗುವ ದಾರಿಯಲ್ಲಿ ಸಾಲು ಸಂಪುಗಿ ಗಿಡ. ಅದರ ಹೂ ಕೊಯ್ದು ಹಗ್ಗವಿಲ್ಲದೆ ಹೂ ನೆಯ್ದು, ಎಳೆ ತೆಗೆಯದೇ ಹೂ ಮುಡಿದು, ಜೋಯಿಸರ “ಅರಮನೆ”ಗೆ ಹೋಗಿ ಕರೆಯುತ್ತಾರೆ. ಆ ಜೋಯಿಸರು ಚಿನ್ನದ ಕೊಡಪಾನ ಬೆಳ್ಳಿಯ ನೇಣಿನಿಂದ ನೀರು ತೆಗೆದು ಅವರ “ಕಂದ್ಲಿ”ಗೆ ತುಂಬಬೇಕು. ಅದು  ಎಂಥನೀರು, “ಹಕ್ಕಿ ಮುಟ್ಟದಿದ್ದ ನೀರು, ಪಕ್ಷಿ ಮುಟ್ಟ ದಿದ್ದ ನೀರು, ಕೊಟೇಶ್ವರ ಕೋಟಿನಿಂಗನ ಕೆರಿ ನೀರು.” ವೈದಿಕರು ಮನೆಯ ಬಾವಿಯಲ್ಲಿ ಗಂಗೆ ಯಮುನೆಯರನ್ನು ಭಾವಿಸಿದ ಹಾಗಯೇ ಈ ಹಳ್ಳಿಯ ನಿರಕ್ಷಕ ಹೆಣ್ಣು ಮಕ್ಕಳು ಕೋಟೇಶ್ವರ ಕೋಟಿಂಗನ ಕೆರಿ ನೀರನ್ನು ಈ ಕೊಡ ನೀರಿನಲ್ಲಿಯೂ ಭಾವಿಸಿಕೊಂಡಾಗ ನಮ್ಮ ಸಂಸ್ಕೃತಿಯ ತಾಯಿ ಬೇರಿ ದರ್ಶನವಾಗುತ್ತದೆ.
ಇಲ್ಲಿ ಮದುವೆಯ ಎಲ್ಲಾ ಕಾರ್ಯವೂ ಹಿರಿಯ ಹೆಂಗಸರ ಗಂಡಸರ ಮೇಲುಸ್ತುವಾರಿಯಲ್ಲಿಯೇ ನಡೆಯುತ್ತದೆ. ಪುರೋಹಿತರ ಸಂಸ್ಕೃತ ಮಂತ್ರದ ಬದಲಿಗೆ ಮದುವೆ ಮನೆಯ ಹಿರಿಯ ಅಚ್ಚ ಗ್ರಾಮ್ಯ ಕನ್ನಡದಲ್ಲಿ “ಹೀಗೆ ಮಾಡಿ”. “ಹೀಗಾಗಬೇಕು” ಎಂದು ಹೇಳುತ್ತಾನೆ.
ದಿಬ್ಬಣ ಹೊರಡುವ ಹಾಡು, ದೂರುವ ಹಾಡು, ಎಲ್ಲದರ ನಡುವೆ ಮಗಳನ್ನು ಕಳುಹಿಸಿಕೊಡುವಾಗ ಆಗುವ ಒಡಲುರಿಯಿಂದ ಹೊಮ್ಮುವ ಹಾಡು.
“ಮೂಲೆ ಮೂಲೆಯ ಸೇರಿ ಯಾಕಳುವೆ ಎಲೆ ಮಗುವೆ ಓಲೆ ಇಟ್ಟಾತು ಬಿಡಲಾರ”- ಎನ್ನುತ್ತಲೇ
ಹುಟ್ಟಿದ ಹೆಣ್ಮಕ್ಳು ಮಟಲಿಳಿಯುವಾಗ ಹೊಟ್ಟೆಯಲಿ ಬೆಂಕಿ ಹೊಯ್ದಂತೆ
ಹೆಣ್ಮಕ್ಳು ಪಡೆಯದಿರೇಳು ಜನ್ಮಕ್ಕೆ”-
ಎಂದು ದುಃಖಿಸುವ ಹಾಡು ಅನುಭವದ್ದೇ.
ಗಂಡಿನವರಿಗೆ ಹೆಣ್ಣಿನ ತಾಯಿ
“ಅಚ್ಚ ಮಲ್ಲಿಗೆ ಹೂಗು ಮುಚ್ಚಿ ಕೈಲ್ ಕೊಟ್ಟಂತೆ
ಬಟ್ಟಲು ಬೆಳಗುಕೆ ಆರಿಯದು ಅರಿಯದ ಮಗಳನ್ನ
ಈ ಹೊತ್ತು ಎತ್ತಿ ಕೊಡುತೇನೆ
ಹತ್ತು ಕೊಡ ನೀರನ್ನು  ಎತ್ತಿ ತಂದವಳಲ್ಲ
ಚಿತ್ತದಲ್ಲಿ ಬಹಳ ಅರತ್ರಾಣಿ ನಮ್ಮಗಳು
ನಿಮ್ಮಗಳ ಹಾಗೇ ಸಲಹೀನಿ”
ಎಂದು ಕೇಳಿಕೊಂಡರೆ, ಜಾನಪದ ಮದುವೆಯ ಹಾಡಿನಲ್ಲಿ ಇದಕ್ಕೂ ಉತ್ತರ ಉಂಟು.
“ಚಪ್ಪರದ ಕಂಬ್ಹಿಡಿದು ಯಾಕಳುವೆ ಎಲೆ ಮಗಳೆ
ಬಾ ನಮ್ಮ ಸತ್ತುಗಿಯ ನೆಳಲಡ್ಡೆ ಬಾಲಮ್ಮ
ಪಟ್ಟೆ ಕೋಟ್ಟಾತ ಬಿಡುವನೆ ಬಾಮ್ಮ
ಇಂದೋಗಿ ನಾಳೆ ಬರಲಕ್ಕು…
… ಅಡುಗೆ ಗೆಯ್ಟಿಯ ಕೊಡುವೆ ತೊಳುಕೆ ಜಲ್ಲನು ಕೊಡುವೆ
ಬಾ ನಮ್ಮ ಸತ್ತುಗಿಯ ನೆಳಲಡ್ಡೆ” ಎಂದು ಹಾಡುತ್ತಾರೆ.
ಪ್ರಾಯಶಃ ಬಾಲ್ಯ ವಿವಾಹದ ಕಾಲದ ಹಾಡಿರಬೇಕು, ಅದಕ್ಕೆ ಆಟಕ್ಕೆ ಕರಟ, ಬತ್ತ ಕುಟ್ಟಲು ಜಲ್ಲು, ಅಥವಾ ಹೆಣ್ಣು ಕಳುಹಿಸಿಕೊಡುವಂಥ ಸನ್ನಿವೇಶದ ಗಂಭೀರತೆಯನ್ನು ತಿಳಿಗೊಳಿಸುವ ಪ್ರಯತ್ನವಿರಲೂಬಹುದು.
ಮದುವೆ ಮುಗಿದ ಮೇಲೆ “ಸಾಸ ಮಂತ್ರ (ಶಾಸ್ತ್ರ ಮಂತ್ರ?) ಹೇಳುವ ಪರಿಪಾಠವೂ ಇದೆ (ಇದ್ದಿತ್ತು). ಸಾಸ ಮಂತ್ರವೆಂದರೆ ಬೇರೇನೂ ಅಲ್ಲ. ಹಿರಿಯ ಗಂಡಸರು ಸೇರಿ ಹೇಳುವ ಮದುವೆಯ ಮುಕ್ತಾಯದ ಸಂದರ್ಭದ ಮಾತುಗಳು. ತಾವು ಗಂಡಿಗಾಗಿ ಹೆಣ್ಣು ಹುಡುಕಲು ಹೋದದ್ದು, ಎಲ್ಲ ಕಡೆ ತಿರುಗಿದ್ದು, ಕಡೆಗೆ ಈ ಹೆಣ್ಣು ಎಲ್ಲರಿಗೂ ಒಪ್ಪಿಗೆಯಾಗಿದ್ದು, ಮದುವ ಮಾತುಕತೆಯಾಗಿ, “ಮದಿ ಆಯ್ತಯ್ಯ.. ಮದಿ ಅಯ್ತಯ್ಯ.. “ಎಂದು ರಾಗವಾಗಿ ದೊಡ್ಡ ದನಿಯಲ್ಲಿ ಹೇಳಿ ಮದುವ ಶಾಸ್ತ್ರಕ್ಕೆ ಮುಕ್ತಾಯದ ತೆರೆ ಹಾಕುವುದೇ  ಈ ಸಾಸ ಮಂತ್ರ.
ಹುಡುಗಿ “ಜವ್ವನತಿ” ಆಗುವ ಸಂದರ್ಭವೂ ಬಹಳ ಮುಖ್ಯವಾದ ಘಟ್ಟ. ಆಗ ಅವಳ ಮನಸ್ಸಿಗಾಗುವ “ಹೊಸಪರಿ”, ಇದುವರೆಗೂ ಮಗುವಂತೆ ಇದ್ದವಳ (ಈಗ ಕಂಡ ಮಗುವೆ ಒಳಗಿಲ್ಲ…!) ನಾಚಿಕೆ, ಸಂಪಿಗೆ ಎಣ್ಣೆ ಹನಿಸಿ, ಕೈಗೆ ಬಿಸಿ ಎಲೆ ಕೊಡುವ ಅತ್ತಿಗೆ, ಕೆಂದಾಳಿ ಮರದ “ಮುಗುಟ ಬಚ್ಚಿ ಕಾಯಿ ಕೊಯ್ದು” ಜೋಯಿಸರಿಗೆ ಫಲವಿತ್ತು ಮಡದಿ “ಮೈನೆರದ ಗಳಿಗೆ” ಕೇಳುವ ಗಂಡನ ಸಂಭ್ರಮ, ಶುಕ್ರವಾರ ದಿನದಲ್ಲಿ “ಹೊತ್ಮೂಡಿ ಗಂಜ್ಹೋತ್ತಿಗೆ ಕರೆ ಕಂಡೆ ಕ್ಯಾದಗಿ ಅರಳಿದೆ” ಎಂದು ಸಮಯದ ಅಂದಾಜು ನೋಡಿ ಹೇಳುವ ಜೋಯಿಸರ ಶುಭ ನುಡಿ, ಆಮೇಲೆ ಆಕೆ ಮಿಂದು ಸೂರ್ಯನಿಗೆ ಕೈಮುಗಿದು
“ನಿಮ್ಮಂಥ ತೋಳೋನೆ ನಿಮ್ಮಂಥ ತೊಲೆಯೋನೆ
ನಿಮ್ಮಂಥ ಮುದ್ದು ಮೊಗದೋನೆ ಸೂಲ್ಯದೇವ
ನಿಮ್ಮಂಥ ಗರಭೇ ನಿಲ್ಲಬೇಕು ”      ಎಂದು ಕೇಳಿಕೊಳ್ಳುವುದು,
ದಾರಿಯಲ್ಲಿ “ಚಿತ್ತೂಳಿ ಹಣ್ಣು”, ಮೆಲಿದು, “ಪಚ್ಚೆ ಕದಿರು” ಮುಡಿದು, ದೇವಸ್ಥಾನಕ್ಕೆ ಹೋಗಿ ಮತ್ತೊಮ್ಮೆ ಒಳ್ಳೆಯ ಮಗನನ್ನು ಬಯಸಿ ಮನೆಗೆ ತೆರಳಿ, ಹಾಲುಗಂಜಿ ಉಂಡು, ಆ ದಿಟ್ಟ ಆಡಿಕೆ ಹೋಳು, ಸೋಸಿಟ್ಟ ಬಿಳಿ ಎಲೆ ಮತ್ತು ಹಾಲಲ್ಲಿಂಗಿಸಿದ ಕೆನೆಸುಣ್ಣ (ಎಂಥ ಚಂದದ ವೀಳ್ಯ) ಮೆಲಿಯುತ್ತ, ಮಲಗಿ ಶುಭ ಸ್ವಪ್ನ (ಗೊನೆಯಡಕಿ, ಸಿಂಗಾರಕೊನಿ) ಕಂಡು ಫಲವತಿಯಾಗುವ ಸಮಯದ ಸಿದ್ಧತೆಗಳನ್ನೆಲ್ಲ ಹಳ್ಳಿಯ ಭಾಷೆ ಬಹಳ ನವಿರಾಗಿ ಹೇಳುತ್ತದೆ. ಜಾನಪದದ ಇಂತಹ ಹಾಡು ಜಾನಪದ ಸಂಸ್ಕೃತಿಯನ್ನು ಕಣ್ಣ  ಮುಂದೆ ಕಟ್ಟಿ ನಿಲ್ಲಿಸುತ್ತದೆ.
ಬಸುರಿಯ ಬಯಕೆಗಳು, ಅವಳು ಪಡುವ ಯಾತನೆಗಳು ಪಟ್ಟವಾಳುವ ಮಗನ ಪಡೆದು ಯಾತನೆಗಳನ್ನೆಲ್ಲ ಮರೆತು ಬಾಲಮ್ಮ ತಾಯಮ್ಮನಾಗುವ ಸುಂದರ ಹಾಡುಗಳನ್ನು ಹಾಡುವ ಹಾಡುಗಾರತಿಯರ ಕುಲ ಕಣ್ಮರೆಯಾಗುತ್ತಿದೆ.   ಈಗ ಇಡೀ ಗ್ರಾಮದಲ್ಲಿ ಹುಡುಕಿದರೆ ಒಬ್ಬರಿಗೋ ಇಬ್ಬರಿಗೋ ಬರಬಹುದು.  ಅದೂ ನೆನಪು ಮಾಡಿಕೊಂಡು ಹೇಳಬೇಕಾದ ಪರಿಸ್ಥಿತಿ. ಸಂತೋಷಪಡುವ ಪರಿ, ಸಂತೋಷದ ವ್ಯಾಖ್ಯೆ, ಹಳ್ಳಿಗಳಲ್ಲೂ ಬದಲಾಗುತ್ತಿದೆ.
…
ಗಂಡ ಹೆಂಡತಿಯರ ಸರಸ ವಿರಸದ ಪರಿಯನ್ನಂತೂ ಹಳ್ಳಿಗರು ಇನ್ನಿಲ್ಲದಂತೆ ಹಾಡು ಕಟ್ಟಿ ಇಟ್ಟಿದ್ದಾರೆ. ಹೆಂಡತಿ “ಕರು ಹಂಡಿ ತಕ್ಕಂಡ ಕೈಲಿ ಕರೆಯುಕೆ ಹೋದೆ ಏನ್ಹೆಣ್ಣೆ ಕೈಲಿ ಒರಗಿದೆ ನಿನ್ನೊಡಿಯರು ಹಾಲಿಲ್ಲದ ಊಟ ಉಣಲಾರರು; ಎಂದು ಹಾಡುವಳು. ಗಂಡನ ತೋಳ ಮೆಲೊರಗಿ ತೌರಿನ ಹಂಬಲವನ್ನೇ ಮರೆಯುವೆ ಎನ್ನುವಳು. ಮನೆಯೊಡೆಯರಿಲ್ಲದೆ ಮನೆಯೇ ಬಿಮ್ಮಗಾಯಿತು ಎನ್ನುತ್ತಾಳೆ. ಗಂಡನಿಗೆ ಮಡದಿ ಮೇಲೆ ಹೊಡೆಯುವಂಥ ಸಿಟ್ಟು ಬಂದರೂ “ಮಡದಿಯ ಹೊಡಿಕೆಂದ್ರೆ ಇಲ್ಲೆಲ್ಲೋ ಕೋಲಿಲ್ಲ, ನೇತ್ರಾವತಿ ಗುಡ್ಡಿ ಹೊಹತ್ತಿ ಪುರುಷರು ಸಿಟ್ಟಿಳಿದು ಮನೆಗೆ ಬರುವರು” ಎಂದು ಆಕೆಗೆ ಗೊತ್ತು. ಗಂಡ ಚದುರಂಗ ಆಡಿ ಬರುವಾಗ “ಉದುರುದುರ ಮಲ್ಲಿಗೆ ಉದುರು ಆಂಗಣದಲ್ಲಿ ಚದುರಂಗ ಆಡಿ ಬರುವವರ ಪುರುಷರ ಮೇಲೆ ಉದುರಲಿ ರುಮಾಲಿಯ ಸರಗಿಗೆ” ಎನ್ನುವ ರಸಿಕತೆ. ಆದರೆ ಎಲ್ಲರಿಗೂ, ಯಾವಾಗಲೂ ಈ ಭಾಗ್ಯ ಸಿಗದೇ ಹೋದಾಗ ಆ ಮಡದಿ ಹೇಳುತ್ತಾಳೆ ” ಹಾಗಲ ಕಾಯಿಗೆ ಹಾಲೊದೆ ಮೊಸರು ಹೊಯ್ದೆ, ಏನ ಹೊಯ್ದರೂ ಅದರ ಕಹಿ ಬಿಡ, :ಆಪ್ಪನಳಿಯ ಊರಿಗುಪಕಾರಿ, ನನಗ್ವೈರಿ” ಎನ್ನುತ್ತಲೇ “ಪುರುಷರೊಳ್ಳೆಯರೆಂದು ವರಸಿಕೊಳ್ಳದಿರು, ಹರುಷದಲಿ ನಗಿಯ ನಕ್ಕರೂ ಅವ್ರೆದೆಯಲ್ಲಿ ಸರ್ಪ ಕಾಳಿಂಗ”ನ ವಿಷದ ಆನುಭವವಾದ ಪಾಡನ್ನೂ ಹೇಳಿಕೊಳ್ಳುತ್ತಾಳೆ.
ಗಂಡನೇನಾದರೂ ನೈತಿಕತೆಯ ಗೆರೆಯನ್ನು ದಾಟಿದನೊ “ಹಣ್ಣಡಿಕಿ ಇದ್ಹಂಗೆ ಕಾಯಿಡಿಕಿ ತಿಂದಾನೆ ಹಿಂಡಾರು ಇದ್ದಂತ ನೆರಮನಿ ಹೊಗುವವನಿಗೆ ನಡುದಾರಿಯಲ್ಲಿ ಸಿಡ್ಲ ಎರಗಲಿ” ಎಂದು ಹೇಳುವಷ್ಟು ಕಠೋರತೆ ಹಳ್ಳಿಯ ಹೆಣ್ಣಿಗಿದೆ. ಆದರೂ ಗಂಡನ ಮನೆ ಬಿಟ್ಟು ಹೋಗುವುದಿಲ್ಲ. ಅಣ್ಣಯ್ಯ ಬಂದು ಕರೆಯುತ್ತಾನೆ. “ಬೀಳಿಗೆ ಕಾಯಿ ಹೊರೆಯಲ್ಲ, ತಂಗಿಯನ್ನು ಕಳುಹಿಸಿ”, “ಏಳೆಮ್ಮೆ ಹಾಲುಂಟು, ಹತ್ತಿ ಹಾಸುಗೆಯುಂಟು, ಬಾರೆ ತಂಗ್ಯಮ್ಮ ಮನೆಗ್ಹೋಪೋ” ಎಮದರೆ ಆ ತಂಗಿ : ಏಳೆಮ್ಮೆ ಹಾಲಿದ್ರ ಹಳ್ಳಕ್ಕೆ ಹೊಯ್ಯಣ್ಣ, ಹತ್ತಿಯಹಾಸಿಗೆ ಮಡಿದಿಗೆ, ಭಾವನ ಮನೆಯ ಕಷ್ಟ ಆನುಭವಿಸಿ ಇರತೇನೆ” ಎನ್ನುತ್ತಾಳೆ.
ಅನೈತಿಕ ಸಂಬಂದದ ಕುರಿತಾದ ಹಾಡುಗಳು ಸಾಕಷ್ಟು ಇವೆ. ಗಂಡ ಬೇರೆಯವಳನ್ನು ಬಯಸಿದ್ದು, ಹೆಣ್ಣು ಒಪ್ಪದೇ ಹೊದದ್ದು, ಕೆಲವೊಮ್ಮೆ ಒಪ್ಪಿದ್ದು, ಎಲ್ಲವನ್ನೂ ಸಹಜವಾಗಿ ಸರಳವಾಗಿ ಸಂವಾದ ರೂಪದಲ್ಲಿ ಹೇಳಿಕೊಳ್ಳುತ್ತ, ಗದ್ದೆ ಬಯಲಲ್ಲೋ, ಹಾಡಿ ತಿಟ್ಟಿನಲ್ಲೋ,ತಮ್ಮದೇ ಕಥಯಾದರೆ ಹೇಳಿಕೊಂಡು ತಮ್ಮ ಎದೆಗುದಿ ಹಗುರ ಮಾಡಿಕೊಳ್ಳುತ್ತಾರೆ.  ಇನ್ನೊಬ್ಬರದಾದರೆ ನಕ್ಕು ವ್ಯಂಗ್ಯವಾಡುತ್ತಾರೆ. ಹಾಗಾಗಿಯೇ ಹಳ್ಳಿಯ ಹೆಣ್ಣು ಮಕ್ಕಳು ಮೈಮುರಿಯುವ ದುಡಿತವಿದ್ದರೂ, ಬಡತನದ ಬವಣೆಯನ್ನೇ ಹಾಸಿ ಹೊದ್ದರೂ, ನಗುನಗುತ್ತ ಇರುತ್ತಾರೆ.
…
ನಮ್ಮ ಸಂಸ್ಕೃತಿಯಲ್ಲೇ ಅಣ್ಣ ತಂಗಿಯ ತವರಿನ ಸಂಬಂಧ ಅಮೂಲ್ಯವಾದದ್ದು, ಬಹಳ ಸುಂದರವಾದದ್ದು. ಅದರಲ್ಲೂ ಮಾತೃಮೂಲಿಯ ಕರಾವಳಿ ಜನಪದರಲ್ಲಿ ಇದು ಇನ್ನೂ ಸುಂದರವಾಗಿದೆ.
ಅಣ್ಣನ ಕಂಡರೆ ತಂಗಿಗೆ ಬಹಳ ಪ್ರೀತಿ.
ಆಳು ಕಾಳು ಹೆಚ್ಚಲಿ ಅರ್ಥ ಕೈಗೊಡಲಿ
ದಾಯಾದ್ರ ಬಲುವು ಚಿಗುರಲಿ ಅಣ್ಣಯ್ನ
ಬೆನ್ನಿಗೆ ನೂರಾಳು ತಿರುಗಲಿ”,  ಅಂಥ ಅಣ್ಣಯ್ಯ ತಂಗಿಯ ಮನೆಗೆ ಬಂದರೆ,
“ಇಂದುಳಿ ಅಣ್ಣಯ್ಯ ಇಂದ್ರ ಲೋಕನ ಕೊಡುವೆ
ಚಂದ್ರ ದೇವರ ಕೊಡಿ ಕೊಡುವೆ ಅಣ್ಣಯ್ಯ
ಇಂದುಳಿ ಬಾವಯ್ಯನ ಮನೆಯಲ್ಲಿ” ಎಂದು ಉಪಚರಿಸುತ್ತಾಳೆ.
ಅಣ್ಣನ ಮೇಲೆ ಆಕೆಗೆಷ್ಟು ಅಭಿಮಾನ.
“ಕೊಲ್ಲೂರಿಗ್ಹೊಯಿ ಹೂಗಿನ ತೇರು ಎಳದೀಕೆ
ಆನೆ ಬಾಗಿಲಲಿ ಬರುವಾಗ ಅಣ್ಣಯ್ನ
ಅರಿದಿದ್ದರು ಕಂಡು ಅರಸೆಂಬ್ರು !
ಅವನ ಮನೆಯ
“ಹುಲ್ಲು ಕುತ್ತರಿ ಕಂಡು ಅಕ್ಕಿಕುತ್ತಟವೆಂಬ್ರು
ಹಟ್ಟೀನೆ ಕಂಡು ಮಠವೆಂಬ್ರು ಆಣ್ಣಯ್ಯನ
ಕಿವಿ ಒಂಟಿ ಕಂಡು ಅರಸೆಂಬ್ರು”.
ಎಲ್ಲ ಸರಿ, ಆದರೆ ಜೀವನ ಬರಿ ಜೇನಲ್ಲ, ಬರಿ ಸಿಹಿಯಲ್ಲ. ಒಗರೂ ಉಂಟಲ್ಲ. ಅಣ್ಣನ
“ಹಾಲಂಥ ಬುದ್ಧಿ ಹಾಳು ಮಾಡಿದವರು ಯಾರು”
ನ್ಯಾಗಳದಮಥ ನೆಯಿಗಿಯ ಅಣ್ಣನ
ಬುದ್ಧಿ ಹಾಳು ಮಾಡಿದಳು ಮಡದೀಯು ”
ಮನಸ್ಸು ನ್ಯಾಗಳ (ನೇವಳ)ದ ನೇಯ್ಗೆಯಂತ ಸೂಕ್ಷ್ಮವಾದದ್ದು- ಎಂಥ ಕಲ್ಪನೆ. ಒಂದು ನೇಯ್ಗೆ ತಪ್ಪಿದರೂ ನೆವಳದಲ್ಲಿ ಮುಳ್ಳು ಏಳುತ್ತದೆ. ಅಂಥ ಅತ್ತಿಗೆ ಎಂದರೆ ನಾದಿನಿಗೆ ಬಹಳ ಸಿಟ್ಟು. ಅದನ್ನು ತೋರಿಸಿಕೊಳ್ಳುತ್ತಾಳೆ ಹಾಡಿನಲ್ಲಿ.
“ಕೆಮ್ಮಣ್ಣ ಗುಡ್ಡಿಯ ಮ್ಯಾಲೆ ಅಣ್ಣಯ್ಯದೇವರು ಮಾಡಿ
ನನ್ನತ್ತಿಗಿ ಹೋಗಿ ಕೈಮುಗಿದು ಬರುವಾಗ
ಮುಂಗುಸಿ ಮೂಜ ಮುರಿದಾವು”    ಎಂದು.
ಬೇಜರಾಯಿತೆಂದು ಅಣ್ಣನ ಮನೆಗ್ಹೋದೆ
ಹೋತೋತ್ನೆ ಕೊಟ್ಳು ಕೊಡಗಡಿಗಿ
ಕೊಟ್ಟಂಥ ಕೊಡಗಡಿಗಿ ಅಂಗ್ಳದಲ್ ಜರೀದಿಕೆ
ಸೋದರ ತಮ್ಮಯ್ನ ಮನಿಗ್ಹೋದೆ
ಅಣ್ಣನ ಹೆಂಡ್ತಿಗಿಂತ  ತಮ್ಮನ ಹೆಂಡ್ತಿ ಜಾಣೆ
ತಂಗಿಗೊಬ್ಬಳಿಗೆ ನೆಲೆ ಇಲ್ಲ ಸಂಪೂರಿ
ಹೋಳಿ ಬೇಕು ಅಣ್ಣಯ್ನ ಮನಿ ಬೇಡ”
ಅಣ್ಣನ ಮನೆಗಿಂತ ಸಂಪ್ರಿ ಹೊಳಿ (ಸೌಪರ್ಣಿಕಾ ನದಿ) ಹಾರುವುದೇ ಒಳ್ಳೆಯದು ಅನ್ನುವಂತಾಗುತ್ತದೆ ಅವಳಿಗೆ.
“ಹಾಗಲ್ ಕಾಯಿ ಆಪಾಗೆ ಆರೆಮ್ಮ ಕರುವಾಗೆ “ತಮ್ಮಯ್ಯನಿಗೆ ಮಡದಿಯನ್ನು ಕರೆಯುವ ಮನಸ್ಸಾಗುತ್ತದೆ. ಅದೇ ಆರೆಮ್ಮೆ ಬತ್ತಿ ಹಾಗಲಕಾಯಿ ಬಿಳಿದು ಹೋದಾಗ ಅಕ್ಕನ ಕರೆಯುವ ಮನಸ್ಸಾಗುತ್ತದೆ. ಅದು “ಬಡವಿ” ಅಕ್ಕ ಯಾ  ತಂಗಿಯಾದರೆ ಕತೆ ಮುಗಿಯುತು.
“ಭಾರತವಿದ್ದರೆ ಬಾರೆಂಬಲಣ್ಣಯ್ಯ
ಭಾರತವಿಲ್ಲದ ಬಡವೀಯ ಹೋಗಿರೆ
ಬಾಗಿಲ ಕಸವ ಗುಡಿಸೆಂಬ”
ಜಗತ್ತಿನ ರಿವಾಜಿಗೆ ಕನ್ನಡಿ ಹಿಡಿಯುವಂತಿದೆ ಈ ಹಾಡು.
“ಅಪ್ಪ” ಎಂದರೂ ಹೆಣ್ಣು ಮಕ್ಕಳಿಗ ಬಲು ಪ್ರೀತಿ, ಅಭಿಮಾನ,
ದಶ ದೇಶವ ತಿರುಗಿ ಕಾಶೀ ಯಾತ್ರೆಗೆ ಹೋದೆ
ಕಾಸ್ ಕೊಟ್ಟರುದಕ ಕೊಡಲಿಲ್ಲ ಅಪ್ಪಯ್ಯನ
ಹೆಸರು ಹೇಳಿದರುದಕ ಕೊಡುವರು”.
ಬಳೆಗಾರನ ಹಾಡಂತೂ ಕರ್ನಾಟಕ ಜಾನಪದದಲ್ಲಿ ಹೆಸರಿಗೆ ಹೋದದ್ದು. ಎಲ್ಲ ಪ್ರದೇಶದಲ್ಲೂ ಪ್ರಾದೆಶಿಕ ನುಡಿಗಟ್ಟಿನೊಂದಿಗೆ ಹಾಡುತ್ತಾರೆ. ಕರಾವಳಿ ಪ್ರದೇಶದ ಹೆಣ್ಣು ಮಕ್ಕಳು ಹೊರತಲ್ಲ. ಆದರೆ ಇಲ್ಲಿಯ ಹಾಡಿನಲ್ಲಿ ಮನೆಯ ಮುಂದೆ ಮಲೆನಾಡಿನಂತೆ ಆಲೆ ಆಡುವುದಿಲ್ಲ.  ಗಾಣ ಹೂಡುವುದಿಲ್ಲ. ಬದಲಿಗೆ
“ರಸಬಾಳೆ ನೆಟ್ಟಿದ್ದ, ಹೆಬ್ಬಾಗಿಲು ಕಟ್ಟಿದ್ದ
ಹೆಬ್ಬಾಗಿಲ ಹೊರಗೆ ಅಸುವಂತ ಮರನಡಿ
ಧರ್ಮದಣ್ಣಯ್ಯ ಒರಗೀರೆ ಬಳೆಗಾರ
ಹೋಯ್ ಹೇಳೋ ನನ್ನ ತವರಿಗೆ ”
ಇಂಥ ಹೆಣ್ಣಿಗೆ ಹೆಣ್ಣಿನ ಕಷ್ಟ ಕಂಡುಉಂಡು ಬೆಳೆದವಳಿಗೆ ಹೆಣ್ಣಿನ ಮೇಲೆ ತಾತ್ಸಾರ ಮಾಡುವವರನ್ನು ಕಂಡರೆ ಸಿಟ್ಟು ಉಕ್ಕಿ ಬರುತ್ತದೆ. ಸ್ವಾಭಿಮಾನದ ಕಿಡಿ ಮಿಂಚುತ್ತದೆ.
“ಹೆಣ್ಣು ಹುಟ್ಟಿತು ಎಂದು ಅಣ್ಣನಿಗೆ ಹೇಳುಕಿ ಕೊಟ್ಟೆ
ರನ್ನದ ತೊಟ್ಟಿಲ ಕೊಡಲೆಂದೇ
ಹೆಣ್ಣು ಹುಟ್ಟಿದರೆ ಮಣ್ಣಿನ ಹೊಂಡಕೆ ಹಾಕು
ರನ್ನದ ತೊಟ್ಟಿಲ ಕೊಡಲಾರೆ” ಎಂದು ಅಣ್ಣ ಅಂದಾಗ
“ಪಾಪಿಷ್ಠ ಅಣ್ಣಯ್ಯ ಅಷ್ಟೊಂದು ಹೇಳಿರೆ ಸಾಕು
ಕಾನೊಳಗಿನ ಎರಡೇ ಕಣಗೀಲ ಎಲೆ ತಂದು
ಹಾಸುನೆ ಎರಡೇ ಹೊದೆಸೂವೆ
ನಾಡಿಗರ ಕೇರೀಲೆ ಬೇಡುಗರ ಮನೆಯುಂಟು
ಬೇಡಿ ತಂದ್ ಹಾಲ ಕುಡುಸುವೆ” ಅನ್ನುತ್ತಾಳೆ, ಮತ್ತೂ ಹೇಳುತ್ತಾಳೆ
ಹೆಣ್ಣಿಲ್ಲದಾಕಿಯ ಹೆಣ ಸಿಂಗಾರಪತಿಗೆ
ಬಣ್ಣದ ನೆರಿಯ ಸೊಸೆದೀರು ನಿಂತ್ಕಂಡ
ಕಣ್ಣ ಕಾಡಿಗೆಯ ಅಳಿಯಾರು”, ಕಣ್ಣ ಕಾಡಿಗೆ ಅಳಿಯುವಷ್ಟೂ ಅಳದವರೂ ಸೊಸೆಯರು- ಅದೇ ಹೆಣ್ಣಿದ್ದರೆ ?
ಅತ್ತೆ ಸೊಸೆ ಸಂಬಂಧ ಜಾನಪದ ಜಗತ್ತಿನಲ್ಲಿ ಎಂದೂ ಚಂದವಾದದ್ದಲ್ಲ. ಪೂರ್ವಾಗ್ರಹಪೀಡಿತ ಸಂಬಂಧವಿದು. ಮದುಮಗಳು ಗಂಡನ ಮನೆಗೆ ಬಂದಾಗ ಕೆಲಸ ತಿಳೀಯದು, ಗಣತಿಯರ ಕೊಡೆ ಆಡುತ್ತಲ್ಲಿದ್ದವಳು ಎಂದರೆ
“ಮಗಳು ಕೊಟ್ಟ ಮನಿಗೆಮುದ್ದಲ್ ಎಲೆ ಹೆಣ್ಣೆ
ಹಿಡಿಯೆ ಚಂದಣದ ಬಲಗೀಯ ನಿನ್ನಪ್ಪಯ್ಯ
ದೊರೆಯಾದ್ರು ನನಗೆ ಭಯವಿಲ್ಲ”
ಎಂದು ಬಿಡುತ್ತಾಳೆ. ಅದಕ್ಕೆ ಸೊಸೆ ಹೇಳುವುದು,
“ರಾಕೆಸ್ತಿ ನನ್ನ ಮಾಯಿ ರಣಭೂತು ನನ ಮಾವ
ಸೂರ್ಪಣಕಿ ನನ್ನ ಮೈದಿನಿ ಸಂಗಡ
ಹೆಂಗಿರಲಮ್ಮ ಅನುದಿನ?”
ಕೆಲವೊಮ್ಮೆ “ಅತ್ತೆ”ಯ ಮೇಲಿನ ಪೂರ್ವಾಗ್ರಹವೂ “ಸೊಸೆಯ ಸಿಡಿಮಿಡಿಗೆ ಕಾರಣವಾಗುತ್ತದೆ. ಇದನ್ನೇ ತಮಾಷೆ ಮಾಡುತ್ತಾಳೆ ಇನ್ನೊಬ್ಬಳು.
“ಬಾಗಾಳ ಹೂ ಬಿದ್ದು ಮುರಿದಿತ್ತು ನನ ಬೆನ್ನು
ನೋಯಲಿಲ್ಯೇನೆಂದು ಕೇಳಲಿಲ್ಲ ನನಮಾಯಿ
“ಅಂಥ ಗಂಡನ ಮನಿಯ ನನಗ್ ಬ್ಯಾಡ”
ನೆನೆಕೊಂಬೆ….
“ಅಕ್ಕ ಕುಂಕುಮದಕ್” ಕುಂದನಾಡಿನ ಜಾನಪದ ಹಾಡುಗಳು, ಹಾಡ್ಗಥೆಗಳ ಸಂಗ್ರಹ ಮಾಡಬೇಕೆಂಬ ನನ್ನ ಸಂಕಲ್ಪಕ್ಕೆ ನೀರೆರೆದು ಪೋಷಿಸಿದ ನನ್ನವರಾದ ಶ್ರೀಉಪ್ಪುಂದ ಚಂದ್ರಶೇಖರ ಹೊಳ್ಳೂರ ಪ್ರೋತ್ಸಾಹಕ್ಕೆ.
ಕುಂಕುಮದಕ್ಕನಿಗೆ ಪ್ರಿತಿಯ ಮುನ್ನುಡಿಯ ಕೈ ಬಟ್ಟಲ ಬಾಗಿನವನ್ನಿತ್ತು, ಸಂಕಲದ ಮೌಲ್ಯ ಹೆಚ್ಚಿಸಿದ ಮಂಗಳೂರು ವಿಶ್ವವಿದ್ಯಾಲಯದ ಕನ್ನಡ ವಿಭಾಗದ ಅಧ್ಯಕ್ಷರಾದ ಪ್ರೊ.ಕೆ.ಚಿನ್ನಪ್ಪಗೌಡ ಇವರಿಗೆ,
ಅಂದವಾಗಿ ಮುಖಪುಟದ ಚಿತ್ರರಚನೆ ಮಾಡಿದ ಕಲಾವಿದೆ ಕು. ಭಾರತಿ ಮರವಂತೆಗೆ,
ಚಂದವಾಗಿ ರಕ್ಷಾಕವಚದ ವಿನ್ಯಾಸಗೈದ ಶ್ರೀಚಂದ ಎಸ್.ಕೋಡಿ ಇವರಿಗೆ,
ಪುಸ್ತಕ ಮುದ್ರಣ ಕೆಲಸದಲ್ಲಿ ತೊಡಗಿಸಿಕೊಂಡ ಶ್ರೀ ಗಣೇಶ ಪ್ರಸನ್ನ ಮಯ್ಯರ ಶ್ರಮಕ್ಕೆ,
ಮಹಿಳಾ ವಿವಿಧೋದ್ದೇಶ ಸಹಕಾರಿ ಸಂಘ ಉಪ್ಪುಂದದ ಶ್ರೀ ಪ್ರಶಾಂತ ಮಯ್ಯ ದಾರಿಮಕ್ಕಿ, ಮತ್ತು ಶ್ರೀ ಸೀತಾರಾಮ ಪುರಾಣಿಕ ಉಪ್ಪುಂದ ಇವರ ಕಂಪ್ಯೂಟರ ಅಕ್ಷರ ಜೋಡಣೆಯ ತಾಳ್ಮೆಗೆ.
ಈ ಸಂಕಲನದ ಬಹಳಷ್ಟು ಹಾಡುಗಳನ್ನು ನೆನಪಿಸಿಕೊಂಡು ಹೇಳಿದ ಮಡೂರಜ್ಜನ ಮನೆಯ ಶ್ರೀಮತಿ ನಾರಾಯಣಿ ದೇವಾಡಿಗ ಎಂಬ ಹಾಡಿನ ಗೂಡಿಗೆ,
ನಾನು ಚಿರ ಋಣಿ.
ಅಂತೆಯೇ ಮುದ್ರಕರಾದ ವಿಶ್ವ ಪ್ರೀಂಟರ‍್ಸ, ನಾಗೂರು ಇವರಿಗೂ ನನ್ನ ಕೃತಜ್ಞತೆಗಳು.
ಯು.ವರಮಹಾಲಕ್ಷ್ಮೀ ಹೊಳ್ಳ
ಉಪ್ಪುಂದ.
ಕುಂಕುಮದಕ್ಕನಿಗೆ ಮುನ್ನುಡಿಯ ಕೈಬಟ್ಟಲು
ಭಾರತದ  ಇತರ ರಾಜ್ಯಗಳಿಗೆ ಹೋಲಿಸಿದರೆ ಕರ್ನಾಟಕ ಜಾನಪದದ ಸಂಗ್ರಹ ಅಧ್ಯಯನ ಮತ್ತು ಪ್ರಕಟಣೆಗಳು ಮುಂಚೂಣಿಯಲ್ಲಿವೆ ಎಂಬ ಮಾತನ್ನು ವಿದ್ವಾಂಸರು ಹೇಳುತ್ತಾರೆ.  ಕನ್ನಡ ಜಾನಪದ ಒಳಗೊಳ್ಳುವ ಮೌಖಿಕ ಸಾಹಿತ್ಯ, ಭೌತಿಕ ಸಂಸ್ಕೃತಿಕ, ಸಾಮಾಜಿಕ ಸಂಪ್ರದಾಯಗಳು ಮತ್ತು ರಂಗ ಪ್ರದರ್ಶನ ಕಲೆಗಳು ಈ ವರ್ಗಗಳಲ್ಲಿ ವ್ಯವಸ್ಥಿತವಾದ ಅಧ್ಯಯನ ನಡೆದಿರುವುದು ನಿಜ. ಕನ್ನಡದ ಜನಪದ ಮಹಾಕಾವ್ಯಗಳು, ತುಳುವಿನ ಸಿರಿ ಮಹಾಕಾವ್ಯ ಹಾಗೂ ಧಾರ್ಮಿಕ ರಂಗಭೂಮಿ ಸಂಪ್ರದಾಯಗಳಿಗೆ ಸಂಬಂಧಪಟ್ಟಂತೆ ಮಹತ್ವದ ಗ್ರಂಥಗಳು ಪ್ರಕಟವಾಗಿವೆ. ಹೀಗೆ ಕರ್ನಾಟಕ ಜಾನಪದ ಸಂಗ್ರಹ ಮತ್ತು ಅಧ್ಯಯನ ಮುಂಚೂಣಿಯಲ್ಲಿದೆ ಎಂದು ಹೇಳುತ್ತಿರುವಾಗಲೇ ಶ್ರೀಮತಿ ಯು.ವರಮಹಾಲಕ್ಷ್ಮೀ ಹೊಳ್ಳ ಅವರು ಸಂಪಾದಿಸಿ ಕೊಟ್ಟಿರುವ “ಅಕ್ಕ ಕುಂಕುಮದಕ್ಕ” ಕೃತಿಯನ್ನು ನೋಡಿದಾಗ ಜಾನಪದ ಹಾದಿಯಲ್ಲಿ ನಾವು ಇನ್ನಷ್ಟು ದೂರ ಸಾಗಬಹುದಾಗಿದೆ ಎಂಬ ಸಂತೋಷದ ಸೂಚನೆ ದೊರೆಯುತ್ತದೆ.
ಕುಂದನಾಡಿನ ಸುಂದರ ಹಾಡುಗಳ ಈ ಸಂಗ್ರಹವನ್ನು ಓದಿದಾಗ ಕರ್ನಾಟಕದಲ್ಲಿ ಇಂತಹ ಸಾಂಸ್ಕೃತಿಕವಾಗಿ ಮತ್ತು ಸಾಹಿತ್ಯಕವಾಗಿ ಸಂಪದ್ಭರಿತವಾದ ಅಂದದ, ಕುಂದದ ಜಗತ್ತು ಇನ್ನೆಷ್ಟು ಇರಬಹುದು ಎಂಬ ಅಚ್ಚರಿ ಮೂಡುತ್ತದೆ.  ನಮ್ಮ ನಾಡಿನ ಪ್ರಾದೇಶಿಕ ಜನಪದ ಸಾಹಿತ್ಯದ ಐಸಿರಿಯ ಸೊಬಗನ್ನು ಕಣ್ಣಿಗೆ ಕಟ್ಟುವಂತೆ ಈ ಸಂಕಲನದ ಹಾಡುಗಳು ಎತ್ತಿ ತೋರಿಸುತ್ತಿವೆ.
ಕುಂದಾಪೂರ ಪರಿಸರದ ಜಾನಪದ ಮತ್ತು ಸಂಸ್ಕೃತಿ ಅಧ್ಯಯನಕ್ಕೆ ಅದರದ್ದೇ ಆದ ವಿಶಿಷ್ಟ ಸ್ಥಾನವಿದೆ. ಗುಂಡ್ಮಿ ಚಂದ್ರಶೇಖರ ಐತಾಳ, ಕನರಾಡಿ ವಾದಿರಾಜ ಭಟ್ಟ, ಎ.ವಿ.ನಾವಡ, ಶ್ರೀಮತಿ ಗಾಯತ್ರಿ ನಾವಡ ಮೊದಲಾದವರು ಕುಂದ ಪರಿಸರದ ಹಾಡುಗಳನ್ನು ಸಂಗ್ರಹಿಸಿ ಪ್ರಕಟಿಸಿದ್ದಾರೆ.  ಹಾಡುಗಳು ಪಠ್ಯಗಳ ಜೊತೆಗೆ ಸಾಂದರ್ಭಿಕ ವಿವರಗಳನ್ನು, ಕಲಾವಿದ ಕೇಂದ್ರಿತ ಮಾಹಿತಿಗಳನ್ನು ನೀಡಿ ಅಚ್ಚುಕಟ್ಟಾದ ರೀತಿಯಲ್ಲಿ ಗ್ರಂಥಗಳನ್ನು ಪ್ರಕಟಿಸಿದ್ದಾರೆ.  ಸಾಂಸ್ಥಿಕವಾಗಿ ನೋಡುವುದಾದರೆ ಬಸ್ರೂರಿನ ಶಾರದಾ ಕಾಲೇಜು, ಕುಂದಾಪೂರದ ಭಂಡಾರ್ಕಾರ್ಸ್ ಕಾಲೇಜು ಮತ್ತು ಕುಂದ ಅಧ್ಯಯನ ಕೇಂದ್ರವನ್ನು ವಿಶೇಷವಾಗಿ ಉಲ್ಲೇಖಿಸಬಹುದು. ಕುಂದಾಪೂರ ಪರಿಸರದ ಜಾನಪದ ಜಗತ್ತಿನ ಸಾಂಸ್ಕೃತಿಕ ವಿವರಗಳನ್ನು ಸಂಗ್ರಹಿಸಿ ಅಧ್ಯಯನದ ಈ ಪರಂಪರೆಯನ್ನು ಸಮರ್ಪಕವಾಗಿ ಮುನ್ನಡೆಸುತ್ತಿರುವ ಕುಂದ ಅಧ್ಯಯನ ಕೇಂದ್ರದ ನಿರ್ದೇಶಕಿ ಶ್ರೀಮತಿ ಯು.ವರಮಹಾಲಕ್ಷ್ಮೀ ಹೊಳ್ಳ ಅವರು ನಮ್ಮೆಲ್ಲರ ಅಭಿಮಾನಕ್ಕೆ ಪಾತ್ರರಾಗಿದ್ದಾರೆ.  ಪ್ರಾದೇಶಿಕ ಅಧ್ಯಯನವು ಮಹತ್ವವನ್ನು ಪಡೆದುಕೊಳ್ಳುತ್ತಿರುವ ಇಂದಿನ ಸಂದರ್ಭದಲ್ಲಿ “ಅಕ್ಕ ಕುಂಕುಮದಕ್ಕ” ಕೃತಿಗೆ ಅನನ್ಯವಾದ ಸ್ಥಾನವಿದೆ.  ಕನ್ನಡ ನಾಡಿನಲ್ಲಿ ಬಹು ಭಾಷೆಗಳು, ಬಹು ಸಂಸ್ಕೃತಿಗಳು, ಬಹು ಜೀವನ ವಿಧಾನಗಳು ಯಾವತ್ತೂ ಪ್ರಚಲಿವೂ, ಜೀವಂತವೂ ಆಗಿರುವ ಸನ್ನಿವೇಶಗಳನ್ನು ಇಲ್ಲಿನ ಕುಂದನಾಡಿನ ಹಾಡುಗಳು ಭಾಷಿಕ ಸೊಗಸು ಮತ್ತು ಅಭಿವ್ಯಕ್ತಿ ವಿಧಾನಗಳು ನಮ್ಮ ಗಮನಕ್ಕೆ ತರುತ್ತವೆ.
“ಅಕ್ಕ ಕುಂಕುಮದಕ್ಕ”  ಹೆಸರು ಲಯಬದ್ಧವೂ, ಅರ್ಥಪೂರ್ಣವೂ ಆಗಿದೆ.  ಈ ಹೆಸರು  ತಾಯ್ತನದ ಎಲ್ಲಾ ಹಂಬಲ ಮತ್ತು ಕನಸುಗಳನ್ನು ಒಂದು ರೂಪಕವಾಗಿ ಮುಂದಿಡುತ್ತದೆ. ಈ ಸಂಕಲನದಲ್ಲಿ ಮುಖ್ಯವಾಗಿ ಮಹಿಳಾ ಜಗತ್ತಿನ ಸಂವೇದನೆಗಳಿವೆ.  ಮಹಿಳೆಯರ ಬದುಕು, ವೃತ್ತಿ, ಹಬ್ಬ ಹರಿದಿನಗಳು, ಕೌಟುಂಬಿಕ ಸಂಬಂಧಗಳ ಹಿನ್ನೆಲೆಯಲ್ಲಿ, ಒಟ್ಟಾರೆ ಮಹಿಳೆಯರ ಲೋಕದೃಷ್ಟಿ ಪ್ರಕಟವಾಗಿರುವುದನ್ನು ನಾವು ಕಾಣುತ್ತೇವೆ.  ಹೆಣ್ಣಿನ ಅಸಹಾಯಕತೆ ಮತ್ತು ಪ್ರತಿಭಟನೆಯನ್ನು, ಪ್ರೀತಿ ಮತ್ತು ದ್ವೇಷವನ್ನು, ಅಂತರಂಗ ಮತ್ತು ಬಹಿರಂಗವನ್ನು ಪುರಾಣ ಮತ್ತು ವಾಸ್ತವವನ್ನು ಏಕ ಕಾಲಕ್ಕೆ ಇಲ್ಲಿನ ಹಾಡುಗಳು ಬಿಚ್ಚಿಡುತ್ತವೆ.  ಪುರುಷ ಪ್ರಧಾನ ವ್ಯವಸ್ಥೆಯಲ್ಲಿ ಹೆಣ್ಣಿನ ಬದುಕು ಸುಲಭವೂ ಅಲ್ಲ, ಸರಳವೂ ಅಲ್ಲ ಎಂಬ ಸತ್ಯವನ್ನು ಇಡಿಯ ಸಂಕಲನವು ತಾತ್ವಿಕತೆಯ ರೂಪದಲ್ಲಿ ಮುಂದಿಡುತ್ತದೆ. ಹೆಣ್ಣಿನ ನೋವು, ನಿರಾಶೆ, ಅಸಹಾಯಕತೆಗಳು ಮಿಡಿಯುತ್ತಿದ್ದರೂ ಬದುಕಿನ ಸಂಭ್ರಮ ಮತ್ತು ತಾಯ್ತನದ ಪ್ರೀತಿಯನ್ನು ಇಲ್ಲಿನ ಬಹುತೇಕ ಹಾಡುಗಳು ಒಂದು ದರ್ಶನವಾಗಿ ಮುಂದಿಡುತ್ತವೆ.  ಹೆಣ್ಣಿನ ಸಾಂಸ್ಕೃತಿಕ ಬದುಕಿನ ಈ ತಾತ್ವಿಕತೆ ಮತ್ತು ದರ್ಶನವನ್ನು ಗ್ರಹಿಸುವಲ್ಲಿ ಸಂಪಾದಕಿ ಸಂಪೂರ್ಣ ಯಶಸ್ವಿಯಾಗಿದ್ದಾರೆ.
ಕುಂದನಾಡಿನ ಹಾಡುಗಳ ಸೊಗಸು ಮರೆಯಾಗುತ್ತಿದೆ ಎಂಬ ಆತಂಕದಿಂದಲೇ, ಶ್ರೀಮತಿ ಹೊಳ್ಳ, ಸಂಗ್ರಹದ ಈ ಕೆಲಸವನ್ನು ಕೈಗೆತ್ತಿಕೊಂಡಿದ್ದಾರೆ. ಹೀಗೆ ಮಾಡುವಾಗ ಅತಿಯಾದ ವೈಭವೀಕರಣದ ಅಪಾಯಕ್ಕೆ ಒಳಗಾಗದೆ, ಲೇಖಕಿಯೂ ಕಥೆಗಾರ್ತಿಯೂ ಆಗಿರುವ ಸಂಪಾದಕಿ ಸ್ತ್ರೀಪರ ಚಿಂತನೆಯ ಒಂದು ಎಚ್ಚರದಿಂದಲೇ ಈ ಕಾರ್ಯವನ್ನು ನಿರ್ವಹಿಸಿದ್ದಾರೆ. ಈ ಜವಾಬ್ದಾರಿಯ ಭಾಗವಾಗಿಯೇ ಅವರು ಹೊರ ತಂದಿರುವ ಜನಪದ ಹಾಡುಗಳು ಧ್ವನಿಸುರುಳಿಗಳನ್ನು ಗಮನಿಸಬಹುದು.
ಹಾಡುಗಳ ಪಠ್ಯ ಮತ್ತು ವಿಶ್ಲೇಷಣಾತ್ಮಕ ಮಾಹಿತಿಗಳ ದೃಷ್ಟಿಯಿಂದ ಈ ಸಂಕಲನದಲ್ಲಿ ಎರಡು ಭಾಗಗಳಿವೆ. ಆರಂಭದ ಪೀಠಿಕೆಯ ಭಾಗದಲ್ಲಿ ಸಂಪಾದಕಿ ಇಡಿಯ ಸಂಕಲನದ ಹಾಡುಗಳನ್ನು ಗ್ರಹಿಸಬೇಕಾದ ನೆಲೆಗಟ್ಟಿನ ಕುರಿತಂತೆ ಪ್ರವೇಶಿಕೆಯ ಮಾತುಗಳನ್ನು ಹೇಳಿದ್ದಾರೆ. ಕುಂದನಾಡಿನ ಚಾರಿತ್ರಿಕತೆ, ಜನಪದ ಹಾಡುಗಳ ವಸ್ತು- ವೈವಿಧ್ಯ, ಭಾಷೆಯ ಚೆಲುವು, ಸಾಮಾಜಿಕ ಹಾಗು ಪೌರಾಣಿಕ ಕಥಾನಕಗಳು, ಜೀವನಾವರ್ತನ ಆಚರಣೆಯಲ್ಲಿ ಬಹಳ ಮುಖ್ಯವಾಗಿರುವ ಮದುವೆಯ ಹಾಡುಗಳು ಮೊದಲಾದ ಅಂಶಗಳಿಗೆ ಸಂಬಂಧಪಟ್ಟ ಹಾಡುಗಳ ಭಾವನಾತ್ಮಕ ವಿವೇಚನೆಯನ್ನು ಸಂಪಾದಕಿ ನಡೆಸಿದ್ದಾರೆ. ಪೌರಾಣಿಕ ಪ್ರಸಂಗಗಳು ಕುಂದ ಮನಸ್ಸುಗಳಲ್ಲಿ ಮರು ಜೀವ ಪಡೆಯುವ ಪ್ರಕ್ರಿಯೆಯನ್ನು ವಿವೇಚಿಸಿದ್ದಾರೆ.  ಹೆಣ್ಣಿನ ದುರಂತವನ್ನು ಮತ್ತು ಪ್ರೀತಿಯ ಉನ್ನತಿಕೆಯನ್ನು ಪ್ರಸ್ತುತ ಪಡಿಸುವ ಕಥಾರೂಪದ ಹಾಡುಗಳನ್ನು ಚರ್ಚಿಸಿರುವ ಬಗೆಯೂ ಸೂಕ್ತವಾಗಿದೆ.  ಒಂದು ದೃಷ್ಟಿಯಲ್ಲಿ ಕಥೆ ಮತ್ತು ಹಾಡುಗಳಿಗೆ ಸಾಂದರ್ಭಿಕ ಟಿಪ್ಪಣಿಗಳಂತಿರುವ ವಿವರಣೆಯು ಓದುಗರಿಗೆ ವಿಶಿಷ್ಟ ಭಾಷಾಭಿವ್ಯಕ್ತಿಯನ್ನು ಅರ್ಥಮಾಡಿಕೊಳ್ಳಲು ಸಹಾಯಕವಾಗುವಂತಿದೆ. ಇಲ್ಲಿನ ಹಾಡುಗಳ ಭಾಷೆ ಮತ್ತು ಭಾವ ಸಂಪತ್ತು ಕುಂದ ಪರಿಸರದ ಜನರಂತೆ, ಅವರ ತಿಂಡಿ ತಿನಿಸುಗಳಂತೆ ಸಮೃದ್ಧ, ಸ್ವಾದಿಷ್ಟ.
ವಸ್ತುವಿನ ದೃಷ್ಟಿಯಿಂದ ಪ್ರಧಾನವಾಗಿ ಇಲ್ಲಿನ ಹಾಡುಗಳನ್ನು ಮದುವೆಯ ಹಾಡುಗಳು (ಹೆಣ್ಣು ಕೇಳಲು ಹೋಗುವ ಹಾಡು, ಅಕ್ಕನನ್ನು ತಮ್ಮ ಮದುವೆಗೆ ಕರೆಯ ಹೋಗುವ ಹಾಡು, ಕೊಡ ನೀರ-ಬಳುಮೀಸುವ ಹಾಡು, ಒನಕೆ ನೀರಾಟದ ಹಾಡು, ದೂರುವ ಹಾಡು, ಧಾರೆ ಹಾಡು, ಮಗಳನ್ನು ಗಂಡನ ಮನೆಯಲ್ಲಿ ಬಿಡುವ ಹಾಡು, ಹೆಣ್ಣು ಕಳುಹಿಸುವ ಹಾಡು, ಸಮ್ಮಾನದ ಹಾಡು, ಜವಂತಿ ಆದಾಗ ಹಾಡುವ ಹಾಡು, ಬಸುರಿಯ ಹಾಡು, ಬಯಕೆ ಹಾಡು, ತೊಟ್ಟಿಲ ಹಾಡು ಇತ್ಯಾದಿ), ಕೌಟುಂಬಿಕ ನೆಲೆಯ ಹಾಡುಗಳು (ಅತ್ತೆ ಸೊಸೆ, ಭಾವ ಮೈದಿನ, ಒಡಹುಟ್ಟು ಹಾಡು ಇತ್ಯಾದಿ), ವೃತ್ತಿ ಸಂಬಂಧಿ ಹಾಡುಗಳು (ನುರಿ ನುರಿ ಭತ್ತವೆ ಹಾಡು, ಬೀಜ ಬಿತ್ತುವ ಹಾಡು ಇತ್ಯಾದಿ), ಪೌರಾಣಿಕ ಹಾಡುಗಳು (ಮಹಾಭಾರತ , ಕೃಷ್ಣ ಪಾರಿಜಾತ, ರಾಮಾಯಣ ಇತ್ಯಾದಿ), ಮತ್ತು ಕಥನಾತ್ಮಕ ಹಾಡುಗಳು (ಪಟ್ಟಣ ಶೆಟ್ಟಿ  ಹೊನ್ನಮ್ಮ, ಗಿರಿಜಾಬಾಲಿ, ಕುಸುಮ ಬಾಲೆ, ಕೆರೆಗೆ ನರಬಲಿ, ಕಂಪಲುರಾಯ, ಹುಲಿದೇವರ ಹಾಡು, ಕೊರತಿ ಕೊರಮ ಇತ್ಯಾದಿ), ವಿಂಗಡಿಸಬಹುದು.  ಆದರೆ ಇಲ್ಲಿನ ಎಲ್ಲ ರಚನೆಗಳನ್ನು ಪೋಣಿಸಿ ಪೋಷಿಸುತ್ತ ಬಂದುದು ಹೆಣ್ಣಿನ ಮನಸ್ಸು ಎಂಬುದು ಮುಖ್ಯ.  ಹಾಗಾಗಿ ಮದುವೆ, ಕುಟುಂಬ, ವೃತ್ತಿ, ಅಧಿಕಾರ, ಸಾಂಸ್ಕೃತಿಕ ವೀರರು, ಮೊದಲಾದ ಪರಿಕಲ್ಪನೆಗಳ ಕುರಿತ ಮಹಿಳೆಯರ ಲೋಕದೃಷ್ಟಿಯನ್ನು ತಿಳಿಯಬಹುದು. ಈ ಹಿನ್ನಲೆಯಲ್ಲಿ ಈ ಸಂಕಲನಕ್ಕೆ ಸಾಂಸ್ಕೃತಿಕ ಮಹತ್ವವಿದೆ.
ಸದಾ ಪೋಷಿಸುವ ಮತ್ತು ಸಂರಕ್ಷಿಸುವ ಹಂಬಲವು ಹೆಣ್ಣಿನ ಅನನ್ಯ ಗುಣ ಎಂದು ಒಪ್ಪಿಕೊಳ್ಳುವುದಾದರೆ, ಇದೇ ಹಂಬಲದಿಂದ  “ಅಕ್ಕ ಕುಂಕುಮದಕ್ಕ”  ಸಂಕಲನವನ್ನು ಸಂಪಾದಿಸಿಕೊಟ್ಟಿರುವ ಶ್ರೀಮತಿ ಯು.ವರಮಹಾಲಕ್ಷ್ಮೀ ಹೊಳ್ಳ ಅವರ ಜಾನಪದ ಆಸಕ್ತಿ ಮತ್ತು ಸಂಸ್ಕೃತಿ ಪ್ರೀತಿ ಕುಂದನಾಡಿನಲ್ಲಿ ಕುಂದದಿರಲಿ ಎಂದು ಮನಸಾ ಹಾರೈಸುತ್ತೇನೆ. ಕುಂದಜಗತ್ತಿನ ಜಾನಪದ ಸೊಬಗು ಎಲ್ಲ ವೈವಿದ್ಯಗಳೊಂದಿಗೆ ಶ್ರೀಮತಿ ಹೊಳ್ಳ ಅವರ ಮುಂದಿನ ಸಂಸ್ಕೃತಿ ಸಂಬಂಧಿ ಕೆಲಸಗಳಲ್ಲಿ ಅನಾವರಣಗೊಳ್ಳಲಿ ಎಂದು ಆಶಿಸುತ್ತೇನೆ.
ದಿನಾಂಕ : 14-10-2004
ಮಂಗಳ ಗಂಗೋತ್ರಿ
ಪ್ರೋ. ಕೆ.ಚಿನ್ನಪ್ಪಗೌಡ,
ಅಧ್ಯಕ್ಷರು, ಕನ್ನಡ ವಿಭಾಗ,
ಮಂಗಳೂರುವ ವಿಶ್ವವಿದ್ಯಾನಿಲಯ
ಪೀಠಿಕೆ
ಜಾನಪದಕ್ಕೆ ವಿಶ್ವ ವ್ಯಾಪಕ ಗುಣವಿರುವುದೆಂಬುದನ್ನು ಜಾನಪದ ಆಸಕ್ತರು ಈಗಾಗಲೇ ತಿಳಿದ ವಿಚಾರವೇ ಆಗಿರುತ್ತಾದರೂ ಪ್ರಾದೇಶಿಕವಾದ ಕೆಲವು ಸೂಕ್ಷ್ಮ ವ್ಯತ್ಯಾಸಗಳೂ ಇರುತ್ತವೆಂಬುದನ್ನೂ ವಿದ್ವಾಂಸರು ಮನಗಂಡಿದ್ದಾರೆ.  ಭೌಗೋಳಿಕ ವ್ಯತ್ಯಾಸ, ಭಾಷಿಕ ವ್ಯತ್ಯಾಸ, ಭಾಷಿಕ ವ್ಯತ್ಯಾಸ, ಸಣ್ಣ ಮಟ್ಟಿಗಿನ ಸಾಂಸ್ಕೃತಿಕ ವ್ಯತ್ಯಾಸಗಳು ಜಾನಪದ ಸಾಹಿತ್ಯದ ಮೇಲೆ ಬೀರುವ ಪ್ರಭಾವ ಈ ವ್ಯತ್ಯಾಸಕ್ಕೆ ಕಾರಣವಾಗುತ್ತವೆ.  ಈ ಹಿನ್ನೆಲೆಯಲ್ಲಿ ಬಯಲುಸೀಮೆಯ ಜಾನಪದ, ಮಲೆನಾಡಿನ ಜಾನಪದ, ಕರಾವಳಿಯ ಜಾನಪದ ಮುಂತಾಗಿ ವಿಭಾಗ ವಿಂಗಡಣೆಯನ್ನು ಅಧ್ಯಯನದ ದೃಷ್ಟಿಯಿಂದ ವಿಭಾಗಿಸಿ ಈಗಾಗಲೇ ಬಹಳಷ್ಟು ಕೆಲಸಗಳು ವಿಶ್ವವಿದ್ಯಾಲಯದ ಮಟ್ಟದಲ್ಲಿ ಆಗಿವೆ.
ಈ ಪುಸ್ತದ್ಲಿರುವ ಜಾನಪದ  ಸಾಹಿತ್ಯ ಕರಾವಳಿಯದ್ದೇ ಆದರೂ, ಇದು ಕುಂದನಾಡಿನ ಕರಾವಳಿಯದ್ದು. ಅದೂ ಕುಂದನಾಡಿನ ಉತ್ತರ ಭಾಗವಾದ ಬೈಂದೂರು ಮತ್ತು ಸುತ್ತಲಿನ ಊರುಗಳ ವ್ಯಾಪ್ತಿಯದ್ದು.
ಕುಂದನಾಡಿನ ಅಂದರೆ ಕುಂದಭಾಷೆಯನ್ನಾಡುವ ಜನಪದರು ನೆಲೆಗೊಂಡ ಉಡುಪಿ ಜಿಲ್ಲೆಯ ಕಲ್ಯಾಣಪುರ ಹೊಳೆಯ (ಸ್ವರ್ಣಾನದಿಯ) ಉತ್ತರ ಭಾಗದಿಂದ ಮೊದಲ್ಗೊಂಡು ಜಿಲ್ಲೆಯ ಉತ್ತರ ತುದಿಯ ಶಿರೂರಿನದಂಡಿನಹೊಳೆಯವರೆಗಿನ ಮತ್ತು ಪೂರ್ವ ಸಹ್ಯಾದ್ರಿಯ ಹಾಗೂ ಪಶ್ಚಿಮದ ಕಡಲು ಗಡಿಯಾಗುಳ್ಳ ಈ ನೆಲದ ಜಾನಪದ ಸಾಹಿತ್ಯದಲ್ಲಿ ತುಳು ನಾಡಿನ ಜಾನಪದ ಸಾಹಿತ್ಯದಲ್ಲಿರುವಂತೆ ಪಾಡ್ದಗಳು ಕೇಳಿ ಬರುವುದಿಲ್ಲ.  ಐತಿಹಾಸಿಕ ನಾಯಕರ, ವೀರರ ಕಥಾನಕಗಳು, ಉದಾ: ಕೋಟಿ ಚನ್ನಯ್ಯರಂಥವೀರರ ಹಾಡು ,ಕಥೆಗಳು ಸಾಮಾನ್ಯವಾಗಿ ಕೇಳಬರುವುದಿಲ್ಲ. ದೈವಗಳ ಹುಟ್ಟುಕಥೆಗಳು ಆರಾಧನಾ ಸಂದರ್ಭದಲ್ಲಿ ಕೇಳಬರುವುದೂ ವಿರಳ. ಇಲ್ಲವೆನ್ನಲಾಗದಂತೆ ಧಕ್ಕೆ ಬಲಿ, ನಾಗಮಂಡಲದ ಸಂದರ್ಭದಲ್ಲಿ ವೈದ್ಯರು ಹಾಡುತ್ತಾರೇನೋ ಹೌದು. ಆದರೆ ಅವು ಹೆಚ್ಚಾಗಿ ಆರ್ಯದೇವತೆಗಳೇ ಆಗಿರುವುದೊಂದು ವಿಶೇಷ.
ಇಲ್ಲಿನವರ ಹಾಡು, ಕಥೆಗಳು ಯಾವುದೇ ಐತಿಹಾಸಿಕ ಮಹತ್ವ (ಕೋಟಿ ಚನ್ನಯ್ಯರಂಥ), ರಾಜಕೀಯ  ಮಹತ್ವದ (ಬಯಲು ಸೀಮೆಯ ಸಂಗೊಳ್ಳಿ ರಾಯಣ್ಣನಂಥ), ಸಾಮಾಜಿಕ ತಲ್ಲಣದ ಘಟನೆಗಳನ್ನು ಹೇಳದೇ ಸಾಮಾನ್ಯ “ಸರ್ವನಾಮ”, ಎಲ್ಲೂ ನಡೆಯಬಹುದಾದ ಸಾಂಸಾರಿಕವಾದ ಕಥಎ ಹಾಡುಗಳೇ ಆಗಿರುತ್ತವೆ.  ಇಲ್ಲವೇ ಇಲ್ಲ ಎನ್ನಲಾಗದಂತೆ ಸಣ್ಣ ಸಣ್ಣ ಪ್ರದೇಶಕ್ಕೆ ಸಂಬಂಧಪಟ್ಟ ಹಾಗೆ ನಡೆಯಿತ್ತೆನ್ನಲಾದ ಕೆಲವು ಘಟನೆಗಳನ್ನು ಹಿರಿಯರ ಬಾಯಿಯಿಂದ ಕೇಳಬಹುದೇ ಹೊರತು, ಅದು ಹಾಡಾಗಿ , ಕಥೆಯಾಗಿ, ಸಾರ್ವತ್ರಿಕವಾಗಿ ಪ್ರಚಲಿತವಾಗಿಲ್ಲ.  ಉದಾಹರಣೆಗಾಗಿ ಹೇಳುವುದಾದಲ್ಲಿ ಬೈಂದೂರು ತಾಲೂಕಿನ ಕೆರ್ಗಾಲು  ಕಡಲ ತುದಿಯ ಒಂದು ಸಣ್ಣ ಗ್ರಾಮ. ಇಲ್ಲಿಯ ಭಗವತಿ ದೇವಸ್ಥಾನದ ಬಳಿಯಲ್ಲಿ ಮರ್ಲುಚಿಕ್ಕು, ಹಾಯ್ಗುಳಿ ಪರಿವಾರದ ದೈವದ ಮನೆ ಇದೆ. ಅದರ ಅನತಿ ದೂರದಲ್ಲಿ ಒಂದು ಸಣ್ಣ ಗುಡಿ ಇದೆ.ಅಲ್ಲಿರುವ ಉರುಹು ಮೋಳೆ ತಿರುಮನದೆಂದು ಹೇಳುತ್ತಾರೆ. ಆತನೊಬ್ಬ ಐತಿಹಾಸಿಕ ವ್ಯಕ್ತಿ. ಕೆಲವು ಶತಮಾನಗಳ ಹಿಂದ ಸಮೀಪದ ಬೋಂಬಳ್ಳಿಯ ರಾಜ ಮನೆತನದವರು ಸಮುದ್ರ ಸ್ನಾನಕ್ಕೆ ಕೆರ್ಗಾಲಿನ ಈ ಪ್ರದೇಶಕ್ಕೆ ಬಂದಾಗ ಯುವತಿಯೊಬ್ಬಳನ್ನು ಕೆಣಕಿದರೆಂದೂ ಆ ಯುವತಿಯ ಮಾನ ಕಾಪಾಡಲು ಈ ದಲಿತ ಮೋಳೆ ತಿಮ್ಮನೆಂಬಾತ ಏಕಾಂಗಿಯಾಗಿ ಅರಸು ಕುಲದವರೊಂದಿಗೆ ಸೆಣಸಿ ಮರಣವನ್ನಪಿದನೆಂದೂ, ಆತನೇ ದೈವವಾಗಿ ಇಲ್ಲಿ ನೆಲೆಗೊಂಡಿದ್ದಾನೆಂದು ಹೇಳುತ್ತಾರೆ. ನನಗಿದನ್ನು ಹೇಳಿದ್ದು,  ಆ ಭಾಗದ ಹಿರಿಯರೊಬ್ಬರು.  ಈಗಿನವರಲ್ಲಿ ಇದರ ವಿಚಾರ ಕೇಳಿದಾಗ ತಮಗೇನೂ ತಿಳಿಯದು, ತಮ್ಮ ಹಿರಿಯರು ಈ ಕಲ್ಲನ್ನು ಪೂಜಿಸಿಕೊಂಡು ಬಂದಂತೆ ನಾವೂ ಪೂಜಿಸುತ್ತೇವೆಂದು ಹೇಳಿದರು. ಚಂದದ ಜಾನಪದ ಹಾಡ್ಗಥೆಯಾಗಬಹುದಾಗಿದ್ದ ಇಂಥ ಸಂಗತಿ ಯಾಕೋ ಒಂದು ಕಲ್ಲಿನಲ್ಲಿ ಸ್ಥಾಯಿಯಾಯಿತೇ ಹೊರತು ಹಾಡಿನಲ್ಲಿ ಮೂಡಿಬರಲಿಲ್ಲ. ಹುಡುಕಿದರೆ ಇಂಥಹ ಹತ್ತಾರು ಐತಿಹ್ಯಗಳು ಈ ಭಾಗದಲ್ಲಿಯೂ ದೊರಕೀತು. ಆದರೆ ಯಾವುವೂ ಕಥೆಯಾಗದೇ, ಹಾಡಾಗದೇ ಅವಜ್ಞೆಗೊಳಗಾಗಿವೆ.
ಕೊಲ್ಲೂರಿನ ಬಳಿಯ ಮಾಸ್ತಿ ಕಟ್ಟೆಯ ಬಳಿ ಹತ್ತಾರು ಮಾಸ್ತಿ ಕಲ್ಲುಗಳಿವೆ. ಬಲಗೋಣು ಎಂಬಲ್ಲೂ ಬೆಟ್ಟದ ಮೇಲೆ ನಿರ್ಲಕ್ಷಿತವಾಗಿ ಬಿದ್ಧ ಸತಿಯ ಕಲ್ಲಿದೆ. ಇದು ಅಲ್ಲಿರುವ ಬ್ರಾಹ್ಮಣ ಮನೆತನದ ಒಬ್ಬ ಸೊಸೆ ಸತಿ ಹೋದ ಕುರುಹಿನ ಕಲ್ಲೆನ್ನುತ್ತಾರೆ.  ಆ ನೆನಪಿಗಾಗಿ ಈಗಲೂ ಆ ಮನೆತನದಲ್ಲಿ ಪ್ರತಿ ತಲೆಮಾರಿನಲ್ಲಿ ಹುಟ್ಟಿದ ಒಂದು ಹೆಣ್ಣು ಮಗುವಿಗೆ ಆ ಸತಿ ಹೋದ ಹೆಂಗಸಿನ ಹೆಸರನ್ನೇ ಇಡಬೇಕೆಂಬ ಕಟ್ಟಳೆಯನ್ನು ಮಾಡಿಕೊಂಡಿದ್ದಾರೆ.  ತ್ರಾಸಿಯ ಬಳಿ ಯುದ್ಧ ನಡೆದಿದೆ ಎನ್ನಲಾಗಿದ್ದು, ಅದಕ್ಕೆ ಸಾಕ್ಷಿಯಾಗಿ ಅಲ್ಲೂ ವೀರಗಲ್ಲುಗಳ ಸ್ಥಾಪನೆಯಾಗಿವೆ ಕಡಲುಗಳ್ಳರು, ಕರಾವಳಿಯುದ್ಧಕ್ಕೂ ದಾಂಧಲೆ ನಡೆಸಿದ ಐತಿಹ್ಯವೂ ಇದೆ. ಆದರೆ ಇವ್ಯಾವುವೂ ನಮ್ಮ ಜಾನಪದದ ಹಾಡಿಗೆ ಕಥೆಗೆ ವಸ್ತುಗಳಾಗದೇ  ಹೋದದ್ದು ಯಾವ ಕಾರಣಕ್ಕಾಗಿ ಎಂದು ತಿಳಿಯುತ್ತಿಲ್ಲ.
ಇಂಥದ್ದೇ ಘಟನೆಗಳು ಬಯಲು ಸೀಮೆ, ಮಲೆನಾಡಿನಲ್ಲಿ ನಡೆದಾಗ ಎಷ್ಟು ಹಾಡುಗಳು, ಕಥೆಗಳು ಹುಟ್ಟುಕೊಂಡವು ! ಸ್ವಾಮಿ ನಿಷ್ಠ ಸಂಗೊಳ್ಳಿ ರಾಯಣ್ಣ, ಕೊಂಡ ಹಾರಿದ ಈರೋಬಿ, ಕೆರೆಗೆ ಬಲಿಯಾದ ಅಣಜಿ ಹೊನ್ನಮ್ಮ, ಇತ್ಯಾದಿ-ಇತ್ಯಾದಿ ಕಥೆಗಳು ಹಾಡುಗಳು ಅವರನ್ನೆಲ್ಲ ಹೇಗೆ ಚಿರಂಜೀವಿಗಳನ್ನಾಗಿ ಮಾಡಿ ಬಿಟ್ಟವು.  ಅದು ಈ ಭಾಗದಲ್ಲೇಕೆ ಸಾರ್ಧಯವಾಗಲಿಲ್ಲ ಎನ್ನುವುದೇ ಒಂದು ಸಮಾಜ ಶಾಸ್ತ್ರೀಯ ಅಧ್ಯಯನಕ್ಕೆ ಕಾರಣವಾದೀತು.
ಈ ಭಾಗದ ಚರಿತ್ರೆಯನ್ನು ಸೂಕ್ಷ್ಮವಾಗಿ ಗಮನಿಸಿದಾಗ ಕಂಡು ಬರುವುದೇನೆಂದರೆ, ಇಲ್ಲಿಯ ಜನ ಮುನ್ನುಗ್ಗುವವರಲ್ಲ, ಅನ್ಯಾಯವಾದರು ಸಾವರಿಸಿಕೊಂಡು ನಡೆದಾರೇ ಹೊರತು, ತುಳನಾಡ ಸಿರಿಯಂತೆ, ಕೋಟಿ ಚೆನ್ನಯ್ಯರಂತೆ, ಉಳ್ಳಾಲದ ಅಬ್ಬಕ್ಕನಂತೆ, ಸಿಡಿದು ನಡೆದವರಲ್ಲ. ರಾಜನಿದ್ದಿದ್ದರೂ ಅವನಿದ್ದದ್ದು ದೂರದ ಬಾರ್ಕೊರೋ, ಹಾಡುವಳ್ಳಿಯೋ, ಕೇಳದಿಯೋ, ಒಟ್ಟಿನಲ್ಲಿ ರಾಜ ಸತ್ತೆಯ ನೇರ ಪ್ರಭಾವ ಇವರ ಮೇಲೆ ಬಿದ್ದಿಲ್ಲ. ಇವರ ರಾಜರು ಇವರು ಗೇಣಿ ಮಾಡುವ ಭೂಮಿಯ ಒಡೆಯರು.  ಈ ಒಡೆಯರು ದೇಶದ ಉಳಿದ ಜಮೀನ್ದಾರರಂತೆ ಒಕ್ಕಲ ಮೇಲೆ  ಅತಿ ಅಧಿಕಾರ ತೋರಿಸಿದವರಲ್ಲ. ಕಷ್ಟಕ್ಕೆ ಸುಖಕ್ಕೆ ಸದಾ ಸ್ಪಂದಿಸುತ್ತ, “ನಮ್ಮೊಡೆಯರನ್ನ ಕೇಳಿದ್ರೆ, ಉಟ್ಬಟ್ಟೆ ಕೊಟ್ಟಾರು” ಎಂದು ಹಾಡಿಕೊಳ್ಳುವಷ್ಟು ಆತ್ಮೀಯರಾಗಿದ್ದರು.  ಒಮ್ಮೆ ಈ ಲೇಖಕಿಗೆ ಅನುಭವವಾದಂತೆ  ಭೂ ಮಸೂದೆ ಕಾನೂನು ಬಂದ ಸಮಯ ಅದು. ಒಕ್ಕಲೊಬ್ಬ ಮರಣಾ ಸನ್ನದನಾಗಿದ್ದ. ಶ್ವಾಸ ಎಳೆಯುತ್ತ ಅವರು ತನ್ನ ಮಗನನ್ನು ಹತ್ತಿರ ಕರೆದು ಹೇಳಿದ ಕೊನೆಯ ಮಾತು “ನಮ್ಮ ಒಡೆಯರ ಗದ್ದೆಗೆ ಡಿಕ್ಲರೇಷನ್ ಹಾಕಬೇಡ.  ದೇವರು ಮೆಚ್ಚಲಿಕ್ಕಿಲ್ಲ ಎಂದು. ಒಡೆಯರು ಬಂದು ಅವನ ಬಾಯಿಗೆ ಗಂಗಾಜಲ ಬಿಟ್ಟ ಮೇಲೆಯು ಆವನು ಸತ್ತದ್ದು.
ಇದು ಇಲ್ಲಿನ ಜನಪದರ ಗುಣವಾಗಿತ್ತು. ಹಾಗಾಗಿ ಇಲ್ಲಿನ ಜಾನಪದ ಸಾಹಿತ್ಯವು ಇದರ ಹೊರತು ಬೇರೆ ಆಗಲಿಲ್ಲ.  ಇಲ್ಲಿನ ಸಾಹಿತ್ಯದಲ್ಲಿ ವೀರಾವೇಷದ ಕೋಟಿ ಚೆನ್ನಯ್ಯ, ಸಿರಿ, ಅಬ್ಬಕ್ಕ ಮುಂತಾದವರ ಹಾಡು  ಕಥೆಗಳು ಇಲ್ಲದೇ ಹೋದರೂ ಉಳಿದಂತೆ , ಎಲ್ಲ ಕಡೆ ಇರುವಂತೆ ಸಾಂಸಾರಿಕ ಸಂಘರ್ಷ, ಸರಸ ವಿರಸ, ವೇದಾಂತ ಇದ್ದೇ ಇದೆ.
ಜನಪದರು ಜೀವನವನ್ನೇ ಕಾವ್ಯದಂತೆ ಬದುಕುವವರು. ಶ್ರಮ ಜೀವನದ ಉಸಿರಿನ ಮಟ್ಟೇ ಜಾಪದ ಮಟ್ಟು. ಒಮ್ಮೆ ಉಲ್ಲಾಸದ್ದು, ಮಗದೊಮ್ಮೆ ಆಯಾಸದ್ದು, ಕೆಲವೊಮ್ಮೆ ಬೇಸರದ್ದು.  ಈ ಉಸಿರೇ ಜಾನಪದ ಸಾಹಿತ್ಯದ ಛಂದಸ್ಸು, ರಾಗ, ತಾಳ, ಚೌಕಟ್ಟು ಎಲ್ಲ.  ಈ ಸಾಹಿತ್ಯಕ್ಕೆ ಶಿಷ್ಟದ ಮಡಿವಂತಿಕೆ ಇಲ್ಲ. ಶಿಸ್ತು ಇಲ್ಲ. ಕೃತಕತೆಯ ಲವಲೇಶವಿಲ್ಲ. ಅವರ ಜೀವನದಂತೆ ಎಲ್ಲವೂ ಸರಳ,ಸಹಜ.
ಜಾನಪದ ಸಾಹಿತ್ಯ ದಿನನಿತ್ಯ ಹಾಡಿಕೊಳ್ಳುವ ಸಾಹಿತ್ಯ. ಆದರೆ  ಈ ಸಾಹಿತ್ಯ ಬಳಕೆಯಲ್ಲಿ ಮರೆಯಾಗುತ್ತಿರುವುದನ್ನು ಪ್ರಜ್ಞಾವಂತರು ಆತಂಕದಿಂದಲೇ ಗಮನಿಸುತ್ತಿದ್ದಾರೆ. ಆಧುನಿಕತ, ತಾಂತ್ರಿಕ ಸುಧಾರಣೆಗಳಿಂದ ದೈಹಿಕ ಶ್ರಮದ ಕೆಲಸಗಳು ಕಡಿಮೆಯಾಗಿದ್ದು ಅದಕ್ಕಾಗಿ ವ್ಯಯಿಸುವ ಸಮಯದ ಕಡಿತವೂ ಆಗಿದ್ದು ಅದರೊಂದಿಗೆ ಹಳ್ಳಿಗರ ಸೃಜನಶೀಲತೆಯ ಒರತೆ ಬತ್ತಿ ಹೋಗುತ್ತಿದೆ. ಹತ್ತು ಜನ ಸೇರಿ ಕೈ ಕೆಲಸ ಮಾಡುವಾಗ ಇರುವ ಸೃಜನಶೀಲ ಮಾತುಕಥೆ, ಗೀತ-ಗಾಯನ ವೆಲ್ಲವೂ ಯಂತ್ರಗಳೊಂದಿಗೆ ವ್ಯಹರಿಸುವಾಗ ಸ್ಪರಿಸುವುದು ಕಷ್ಟ. ಗದ್ದೆಯಲ್ಲಿ ಎತ್ತುಗಳನ್ನು ಹಿಡಿದು ಉಳುವಾಗ ಕೊಂಗಿಲು ಹಾಕುವುದು, “ಬಲ್ದೆ-ಎಡ್ದೆ” ಎಂದು ಹಾಡುವುದೆಲ್ಲ ಟ್ರಾಕ್ಟರ‍್ ಚಕ್ರ ಹಿಡಿದಾಗ ಬರುವುದಿಲ್ಲ.  ಪಂಪ ಸೆಟ್ಟಿನ ಕೊಳವೆಯಿಂದ ಹರಿವ ನೀರನ್ನು ತೋಟ ಗದ್ದೆಗೆ ಹರಿ ಬಿಡುವಾಗ, ದೊಟ್ಟೆಯಿಂದನೀರು ಮೊಗೆವಾಗಿನ “ಆದಲಾಭ ಒಂದೇ ಎರಡೇ  ಎಂಬ ರಾಗ ಮಾಡಿಲೆಕ್ಕ ಹಾಕುವ ಹಾಡು ಸಾಧ್ಯವಿಲ್ಲ.  ಗಳಿಗೆಯಲ್ಲಿ ಭತ್ತ ಅಕ್ಕಿಯಾಗುವ ಯಂತ್ರಗಳ ಮುಂದೆ ಕೈಗಳಲ್ಲಿ ಒನಕೆ ಹಿಡಿದು ಭತ್ತ ಕುಟ್ಟುವಾಗ ಹಾಡುವ ಜೀವನದ ಸುಖದುಃಖದ ಹಾಡುಗಳನ್ನು ಹಾಡಿಕೊಳ್ಳಲಾದೀತೇ? ಮದುವೆ ಮನೆಗಳಲ್ಲಿ ಕ್ಯಾಸೆಟ್ ಮೈಕ್ ಗಳ ಬೋರ್ಗರೆತದ ಮುಂದೆ ಹಾಡುಗಾರತಿಯರಿಗೇನೂ ಕೆಲಸವಿಲ್ಲ. ಐದಾರು  ದಿನಗಳ ಮದುವೆಯೂ ಒಂದು ಕಾಲದ ಕಥೆಯಾಗಿರುವಾಗ ಮದುವೆಯ ಪ್ರತಿ ಹಂತದ ರಾಗದ ಹಾಡಾದರೂ ಕೇಳಲಿಕ್ಕೆ ಯಾರಿಗೆ ಸಮಯವಿದೆ.
ಇತ್ತಿಚೆಗಿನ ಒಂದು ಅನುಭವವನ್ನು ಹೇಳಬೇಕೆನಿಸುತ್ತದೆ. ಒಂದು ಮದುವೆಗೆ ಹಳೆ ಹಾಡು ಬಲ್ಲ ಹಾಡುಗಾರ್ತಿಯೊಬ್ಬರು ಬಂದಿದ್ದರು. ಯಾರೋ ಹೇಳಿದರು “ಹಾಡು ಹೇಳಿ” ಎಂದು. ಹಾಡುಗಾರ್ತಿಗೇನೋ “ಉಮೇದು “ಇದ್ದಿತ್ತು. ಹಾಡಲು ಶುರು ಮಾಡಿದರು ಆದರೆ ಯಾರಿಗೂ ಆ ಹಾಡು ರುಚಿಸಸಲಿಲ್ಲ. ಮಾತ್ರವಲ್ಲ “ಇದೆಲ್ಲ ಎಂತ ಕರಕರೆಯಪ್ಪ, ಒಂದೇ ರಾಗ ಒಂದೇ ದಾಟಿ. ಅದರ ಬದಲು ಒಳ್ಳೇ ಕ್ಯಾಸೆಟ್ ಯಾವುದಾದರೂ ಹಾಕಬಾರದೇ” ಎಂದುಬಿಟ್ಟರು.
ಧರ್ಮ, ಸಂಸ್ಕೃತಿ ಎಲ್ಲವೂ ಬದಲಾವಣೆಯ ಹಂತ ಮೀರಿ ಬದಲಾಗಿ ಹೋಗಿದೆ. ದೇವಸ್ಥಾನ ನವೀಕರಿಸುತ್ತಾರೆ, ನಿಜ. ಹೊಸ ದೇವಸ್ಥಾನ ಕಟ್ಟುತ್ತಾರೆ, ನಿಜ. ಆದರೆ ದೇವಾಲಯಗಳಲ್ಲಿ ವಿವಿಧ ರೀತಿಯಲ್ಲಿ ಪಂಚವಾದ್ಯ ಬಾರಿಸುವವರ ಬದಲು ಪಂಚವಾದ್ಯದ ಯಂತ್ರಗಳನ್ನಿಟ್ಟು ಬಿಡುತ್ತಾರೆ. ಪಂಚವಾದ್ಯ ಬಾರಿಸುವ ಜನ ಬೇಕಲ್ಲ ಎಂದು. ಇನ್ನು ಮುಂದೆ ಮರದ ತೆರನ್ನು ಕಾದಿಟ್ಟುಕೊಳ್ಳುವುದು ಕಷ್ಟವೆಂದು ಅದಕ್ಕೂ ಫೈಬರ‍್ನ್ನು ಉಪಯೋಗಿಸುವ ಕಾಲವೂ ಬಂದೀತು. ಮನೆ ಬಾಗಿಲಿನ ತೋರಣಕ್ಕೆ ಪ್ಲಾಸ್ಟಿಕ್ಕಿನ ಮಾವಿನ ಎಲೆ ಬಂದಿಲ್ಲವೇ.
ಹೀಗೆ ಭೌತಿಕಕ್ಕೆ ಬೇಕಾಗುವ ಅನ್ನದ ತಯಾರಿಯಿಂದ ಹಿಡಿದು, ಅತೀತದ ಅವಶ್ಯಕತೆಯಾದ ದೇವಾಲಯಗಳವರೆಗೂ ಯಾಂತ್ರಿಕತೆ ಮೈಗೂಡಿ ನಿಂತಿದೆ. ಎಷ್ಟೋ ಸಾಂಸ್ಕೃತಿಕ ಸಂಗತಿಗಳು ಅರ್ಥ ಕಳೆದುಕೊಂಡು, ಬರೀ “ರಿಚುವಲ್” ಆಗಿ ಉಳಿದುಕೊಂಡಿವೆ.  ಅದೂ ಬಹಳ ದಿನ ಉಳಿಯಲಾರದು.
ಹಿಂದಿನ ಕೂಡು ಕುಟುಂಬ, ಕೃಷಿ ಪದ್ಧತಿ, ಮೌಲ್ಯಗಳು ಎಲ್ಲವೂ ಬದಲಾಗಿರುವಾಗ ಇವುಗಳ ಆಧಾರದ ಮೇಲೆಯೇ ನಿಂತ ಜಾನಪದ ಸಾಹಿತ್ಯ ಉಳಿಯುವುದಾದರೂ ಹೇಗೆ ? ಉಳಿಯಬೇಕೆಂದರೂ ಹೇಗೆ ?
ಜಾಗತೀಕರಣದಿಂದಾಗಿ ಸಾಮಾಜಿಕ ವ್ಯವಸ್ಥೆಯೇ ಬುಡಮೇಲಾಗುತ್ತಿರುವ ಸಮಯವಿದು.ಹಾಗಾಗಿಯೇ ಕೂಡು ಕುಟುಂಬವಿಲ್ಲ. ಕೂಡು ಕುಟುಂಬದಲ್ಲಿ ಬರುವ ಅತ್ತಿಗೆ ಮೈದಿನಿಯ ಸರಸ ವಿರಸವಿಲ್ಲ. ನಂದಗೋಕುಲದಂಥ ಮನೆ ಇಲ್ಲ.
“ಆರೂಡ್ಹಿದ ಗೆದ್ದೀಲೆ ಮಾರೂಡ ಕಂದಯ್ಯ
ಓಳಿಕಡದ್ಹೂಡ ಮರುಹೂಡ ಕಂದಯ್ಯ
ಹೇಳಿಕೊಡುವಜ್ಜ ಮನೆಲಿಲ್ಲ”
ಹೌದು, ಹೇಳಿಕೊಡುವ ಅಜ್ಜ ಇಲ್ಲ ಈಗ. “ಜೋಡೋನಕಿ ಮೇಲೆ ಕೂತ ಗಿಣಿರಾಮ ಇನ್ನು ಯಾವಕ್ಕನ ಪದ ಕಲಿಯಲಿ” ಎಂದು ಹಾಡುಲಾರ.
“ನುರಿ ನುರಿ ಬತ್ತವೆ ನಮ್ಮ ದಣಿಸಬೇಡ
ನಿನ್ನ ಪೂಜಿಸುವೆ ಒರಳಲ್ಲಿ ಶಂಕರ ತಂದೆ
ಕಟ್ಟಿ ಕೂರಿಸುವೆ ಮುಡಿ ನೂರು”-
ಎಂದು ಹಾಡಲು ಒರಳುಂಟೇ, ಒನಕೆಯುಂಟೇ, ಅಕ್ಕಿಯನ್ನು “ಶಂಕರ ತಂದೆ” ಎಂದು ಕರೆಯುವ ಹೃದಯ ಸಂಪನ್ನತೆಯುಂಟೆ ?
ಆದರೂ ಅಳಿದುಳಿದ ಜಾನಪದ ಸಾಹಿತ್ಯವನ್ನು ದಾಖಲಿಸಿಡುವ  ಪ್ರಯತ್ನ ಬಹಳ ಕಡೆ ನಡೆಯುತ್ತಿರುವುದು ಸಂತೋಷದ ಸಂಗತಿ. ಹೀಗಾದರೂ ಒಂದು ಕಾಲಘಟ್ಟದ ಜನಪದ, ಅವರ ಕೌಟುಂಬಿಕ ಜೀವನ, ಕರ್ಮಜೀವನ, ಮಾನವ ಮಾನವ ಸಂಬಂಧ , ಮಾನವ ದೈವ ಸಂಬಂಧ, ಪ್ರಕೃತಿ ಮಾನವ ಸಂಬಂಧ ಇವುಗಳೆಲ್ಲ ಹೇಗಿತ್ತು ಎಂದು ತಿಳಿಯುವ ಅವಕಾಶವಾದರೂ ಇದರಿಂದ ಸಾಧ್ಯವಾಗುತ್ತದೆ.
ಆದರೆ ಈ ಸಾಹಿತ್ಯವನ್ನು ದಾಖಲಿಸಿ ಇಡಬಹುದಾದರೂ ಸಾಹಿತ್ಯದೊಳಗಿನ ಜೀವದನಿಯನ್ನು ಹಿಡಿದಿಡಲಾಗದು. ಶ್ರೀಮಂತರ ಮನೆಯ ಹಜಾರದಲ್ಲಿರುವ ; ಒಂದೊಮ್ಮೆ ಜೀವಂತವಾಗಿದ್ದ ; ಇಂದು ಕೇವಲ ಅಲಂಕಾರಿಕವಾದ ಜಿಂಕೆ ಮುಖದಂತೆ, ಕಾಡೆಮ್ಮೆ ಕೋಡಿನಂತೆ, ಆನೆಯ ಪಾದದಂತೆ ಹಳೆಯ ನೆನಪನ್ನು ಹೇಳಿಯಾವು ಅಷ್ಟೆ. ಜೀವನ ಕ್ರಮವೇ ಬದಲಾಗಿರುವಾಗ ಇಷ್ಟನ್ನಾದರೂ ವಿರೂಪಗೊಳಿಸದೆ ಕಾದಿಟ್ಟುಕೊಳ್ಳುವುದೊಂದು ದೊಡ್ಡ ಕೆಲಸವೇ ಆಗುತ್ತದೆ.
ವಿಶ್ವವಿದ್ಯಾಲಯದ ಮಟ್ಟದಲ್ಲಿ ಹಲವು ಜಾನಪದ ತಜ್ಞರು  ಈ ಕೈಂಕರ್ಯದಲ್ಲಿ ತಮ್ಮನ್ನು ತೊಡಗಿಸಿಕೊಂಡಿದ್ದಾರೆ. ಜಾನಪದ ಸಾಹಿತ್ಯದ ಸಂಗ್ರಹ ಸಾಕಷ್ಟು ಆಗಿದೆ. ಜಾನಪದ ಸಾಹಿತ್ಯವೆಂಬುವುದು ಬಹು ದೊಡ್ಡ ಸಾಗರ. ಇಲ್ಲಿ ಮೊಗೆದಷ್ಟು ನೀರುಂಟು.
ಈ ಜಾನಪದ ಸಾಹಿತ್ಯದ ರಚಯಿತರು ಬಹಳ ದೊಡ್ಡ ವಿದ್ವಾಂಸರೇನಲ್ಲ. ಹೆಚ್ಚಾಗಿ ಓದು ಬರಹ ತಿಳಿಯದ ಅನಕ್ಷರಸ್ಥರು. ಓದು ಬರಹದ ಬಗ್ಗೆ ಅವರದ್ದು ವ್ಯಂಗ್ಯವೇ.
“ಪತ್ರಿಯ ಮರದಡಿ ಬಿಚ್ಚಿದ ಪುಸ್ತಕವ
ಪತ್ರಿ ಮರಬಾಡಿ ಮುಖ ಬೆಗರಿ ತಮ್ಮಯ್ಯ
ಹೊತ್ತ್ ಹೋದ್ರು ಸಂಧಿ ಬಿಳಿಯದು” ಎನ್ನುತ್ತಾರೆ.
ಇವರ ಶಬ್ದ ಭಂಡಾರವು ಬಹಳ ದೊಡ್ಡದಲ್ಲ. ಗೊತ್ತಿದ್ದ ಶಬ್ದಗಳನ್ನೇ ನವಿರಾಗಿ ಬಳಸಬಲ್ಲವರು. ಬೇರೆ ಶಿಷ್ಟ ಸಾಹಿತಿಗಳಂತೆ ಏಕಾಂತದಲ್ಲಿ ಕುಳಿತು ಚಿಂತಿಸಿ ಹೇಳುವವರಲ್ಲ. ಅಂದಂದಿನ ಆಗಾಗಿನ ಘಟನೆಗೆ ತತ್ ಕ್ಷಣದ ಪ್ರತಿಕ್ರಿಯೆ ಅವರದ್ದು.
ಯಾರೋ ಒಬ್ಬ ಅಭಿಜಾತ ಅಶುಕವಯಿತ್ರಿ ಇರುತ್ತಾಳೆ. ಒಂದು ಘಟನೆಗೆ ಅವಳ ಸ್ಪಂದನ ತಕ್ಷಣ ತ್ರಿಪದಿಗಳಲ್ಲಿ ಹೊಮ್ಮ ಬರುತ್ತದೆ. ಆಕೆ ಅದನ್ನು ನಾಲ್ಕು ಜನರೆದುರು ನಾಲ್ಕು ಕಡೆ ಹಾಡಿದಾಗ ಉಳಿದವರಿಗೆ ಬಾಯಿ ಪಾಠವಾಗುತ್ತದೆ. ಬೇರೆ ಬೇರೆ ಕಡೆಗಳಲ್ಲಿ ಇದನ್ನೇ ಬೇರೆ ಬೇರೆಯವರು ಹಾಢಿದಾಗ ರೂಪಾಂತರವಾಗಲೂಬಹುದು. ತಕ್ಷಣ ಹೊಳೆದ ಶಬ್ದ ಅದು ಲಯಕ್ಕೆ ಸಿಕ್ಕಿದರೆ ಸಾಕು, ಭಾವಾರ್ಥಕ್ಕೆ ಒದಗಿದರೆ ಸಾಕು. ಅದನ್ನು ಹಾಡಿನಲ್ಲಿ ಅಳವಡಿಸಿಕೊಂಡು ಬಿಡುತ್ತಾರೆ.  ಹೊಸ ಕನ್ನಡ, ಹಳೆಗನ್ನಡ ಕೆಲವೊಮ್ಮೆ ಈಗ ರೂಢಿಯಲ್ಲಿರುವ ಇಂಗ್ಲೀಷು ಶಬ್ದಗಳೂ ಆದೀತು ಬಳಸಿಕೊಂಡು ಬಿಡುತ್ತಾರೆ.
ಉದಾ –
“ಶಾಲೀಗ್ ಹೋದ್ ಮಗನೀಗೆ
ಹಸಿ ಹಾಲು ಬಿಸಿ ಗಂಜಿ
ಹಸ್ರಂಗಿ ಮ್ಯಾಲೆ ಗಡಿಯಾರು ಹಾಯ್ಕಂಡು
ಇಸ್ಕೊಲಿಗ್ಹೋಪ ಮಗ ಬಂದ”-
ಇನ್ನು ಕೆಲವೊಮ್ಮೆ ಒಂದೇ ಹಾಡು ಬೇರೆ ಬೇರೆ ಪ್ರದೇಶದಲ್ಲಿ, ಬೇರೆ ಬೇರೆ ಜನರ ಬಾಯಿಂದ ಬೇರೆ ರೂಪ ಪಡೆಯುತ್ತದೆ. ಅರ್ಥ ಒಂದೇ.
ಉದಾ:-
“ಮನುಷನ ನಂಬಿ ನಾನಿದ್ದ ಮಗಳಲ್ಲ
ನಂಬೀದೇ ದೊಡ್ಡ ಒಡೆಯನ ಗೋವಿಂದನ
ನಂಬಿದೇ ನಾನು ದೃಢವಾಯಿ”      ಎಂದು ಈಚೆ ಕೇರಿ ತಿಮ್ಮಕ್ಕ ಗೋವಿಂದ ಭಕ್ತೆ ಹೇಳಿದರೆ
“ಯಾರ್ಯಾರ ನಂಬಿ ನಾನಿದ್ದ ಮಗಳಲ್ಲ
ದೇವರ ನಂಬಿದೆ ಧೃಡವಾಯಿ ಶಿರಸೀಯ
ತಾಯ್ ನಂಬಿದಮಗಳು ಕೆಡುವಳೆ”-  ಎಂದು ಆಚೆ ಕೇರಿ ದುಗ್ಗಮ್ಮ ಶಿರಸಿ ಅಮ್ಮನ ಭಕ್ತೆ ಹೇಳಿಯಾಳು.
ಮಗುವಿನ ತಾಯಿ
“ದಾರಿಯ ಕಂಡ್ಕಣ್ಣ ದಾಸಾನ ಹೂಗಾದೋ
ಏ ಶಿವನೆ ಮಗುವೆ ಬರಲಿಲ್ಲ ಕಣ್ಣೀರು
ಹಾಸುಗಿ ಅದ್ದಿ ಹಸಿ ಅದ್ದಿ”-   ಎಂದು ಹಾಡಿದರೆ ಅದೇ ಹಾಡನ್ನು
ದೇಸು ಕಂಡ್ ಕಣ್ ದಾಸಾನ ಹೂಗಾದೋ
ಏ ಸಿವನೆ ದೊರಿಯೇ ಬರಲಿಲ್ಲ ಕಣ್ ನೀರು
ಬಿಸಿ ಬಚ್ಚಲಿಗೆಹರಿದೋದೋ”-      ಎಂದು ಹೆಂಡತಿ ತನ್ನ ಗಂಡನನ್ನು ನೆನೆದುಹಾಡಿಯಾಳು.
ಆ ಶಬ್ದ ಹೀಗೆಇರಬೇಕು ಎಂಬ ಬಂಧವಿಲ್ಲ. ಮುಕ್ತ ಕಾವ್ಯ ಇದು. ಉಸಿರಿನ ಏರಿಳಿತದ ಹಾಗೆ ಸಹಜವಾದದ್ದು. ಜಾನಪದೀಯರು ಜೀವನದಲ್ಲಿ ಕಷ್ಟ ಪಡುವವರೇ ಹೊರತು ಹಾಡು ಕಟ್ಟುವಲ್ಲಿ ಅಲ್ಲ. ಬದಲಾವಣೆಗೆ ಒಗ್ಗುವುದು, ಹೊಸತನಕ್ಕೆ ತೆರೆದುಕೊಳ್ಳುವುದು, ಶಾಸ್ತ್ರೀಯ ಮಡಿವಂತಿಕೆ ಇಲ್ಲದಿರುವುದು, ಈ ಸಾಹಿತ್ಯ ಪ್ರಕಾರದ ವಿಶಿಷ್ಟತೆ. ಹಾಗೋ ಹೀಗೋ, ಹೇಗೋ ಭಾವ ಹೊರ ಹೊಮ್ಮಿದರೆ ಸಾಕು ಅವರಿಗೆ.
ದೊಡ್ಡ ದೊಡ್ಡ ತಾತ್ವಿಕ ಅಂಶವೇನೂ ಈ ಸಾಹಿತ್ಯದಲ್ಲಿ ಚರ್ಚಿಸಲ್ಪಡುವುದಿಲ್ಲ. ಇವರ ದೇವರು ಎಷ್ಟು ಸರಳವೋ, ಧರ್ಮವೂ ಅಷ್ಟೇ ಸರಳ.
‘ಹಸಿದವ್ರ ಹೊಟ್ಟೆಯ ಕಂಡೆ ಮಾಸಿದ ಮಂಡೆಯ ಕಂಡೆ
ಜೋಗೀಗೆ ಬಿಕ್ಷವ ಮಗೆದೊಯ್ದೆ ಯಮರಾಯ
ದಾರಿಯಲ್ಲಿದ್ದ ಮುಳ್ಳ ತೆಗೆದಿದ್ದೆ ಯಮರಾಯ
ಬಾಗಿಲ ತೆಗೆಯೋ ಸ್ವರಗದ:’
ಇಷ್ಟು ಧರ್ಮ ಸ್ವರ್ಗಕ್ಕೆ ಸಾಕು, ಇಷ್ಟೂ ಬೇಡ,
“ಬಾಯಾರಿ ಬಂದವರಿಗೆ ಬಾವಿಯ ತೋರಿಸಿ
ಸೇದುವ ಹಗ್ಗ ಕೊಡಪಾನ ಕೊಟ್ಟೀರು
ಕಾಶೀಗ್ಹೋದಷ್ಟೇ ಫಲ ಬುಕ್ಕು”    ಇದು ಇವರ ಸರಳ ಧರ್ಮದ ರೀತಿ.
ಜೀವನೋತ್ಸಾಹ ಈ ಸಾಹಿತ್ಯದ ವೈಶಿಷ್ಟ್ಯ. ಜನಪದ ಜನರೇ ಹಾಗೆ. ಆದರೂ ಅಲ್ಲಲ್ಲಿ ವೈರಾಗ್ಯದ ಸೆಳಕುಗಳೂ ಇಲ್ಲದಿಲ್ಲ.
“ಗಂಡರ್ಯಾರಿಗೆ ನಿಜವೆ  ಮಕ್ಕಳ್ಯಾರಿಗೆ ನಿಜವೆ
ಇದು ಮುರು ದಿನದ ಸಂಸಾರ ಬದುಕಿಗೆ
ಆಸಿ ಮಾಡಿದರೆ ಫಲ ಉಂಟೆ”
ಎಂದರೂ ವೈರಾಗ್ಯವನ್ನು ಹೆಚ್ಚು ಹಾಡಿ ಹೊಗಳುವವರಲ್ಲ. ಅಧ್ಯಾತ್ಮ ವೇದಾಂತಗಳ ಬಗೆಗೆ ಒಂದು ಬಗೆಯ ನಿರುತ್ಸಾಹವನ್ನೇ ಕಾಣಬಹುದು;
ಅಂದಂದಿನ ದಿನಮಾನ ಹೋದರೆ ಸಾಕು ಎಂಬ ಶ್ರಮಜೀವಿಗಳ ಮೌಖಿಕ ಸಾಹಿತ್ಯದಲ್ಲಿ ಆಯಾ ಸಂದರ್ಭದ ಮಾನಸಿಕ ಸ್ಥಿತಿ, ವ್ಯಕ್ತಿಯ ಹಿನ್ನೆಲೆ, ಪರಿಸರದ ಭಾಷೆಗೆ ಸರಿಯಾಗಿ ಹಾಡುಗಳು ಮೂಡಿ ಬರುತ್ತವೆ.
ನಮ್ಮೂರಲ್ಲೊಬ್ಬಳು “ಮದುವೆ ಪದಗಳ ಹಾಡುಗಾರತಿ” ಇದ್ದಳು. ಅವಳೊಮ್ಮೆ ಮದುವೆಗೆ ಹೋಗಿದ್ದಳು ತಾನು ಹಾಡುಗಾರತಿ ಎಂಬ ಅಭಿಮಾನ ಅವಳಿಗೆ ಆದರೆ ಅವಳಿಗೆ ಸಲ್ಲಬೇಕಾದ ಗೌರವ ಸಲ್ಲಲಿಲ್ಲ. ಆಗ ಅವಳಿಗೆ ಕಂಡದ್ದು ಹಸಿ ಮಣೆಯ ಮೇಲೆ ಕೂತ ಕಪ್ಪು ಹುಡುಗಿ. ಇವಳು ಕೂಡಲೇ ಒಂದು ಹಾಡು ಕಟ್ಟಿಯೇ ಬಿಟ್ಟಳು.
“ಮದುಮಗಳ ಕಂಡೀದ ಹಿಂತುರುಗಿ ಹೇಳೀದ
ಮಾವಯ್ಯ ಈ ಹೆಣ್ಣ ನನಗ್ ಬ್ಯಾಡ  ಈ ಹೆಣ್ಣು
ಗೋಡಿ ಮ್ಯಾಲ್ ಮಸಿಯ ಬರೆದಂತೆ ಅವ್ಳಬ್ಬಿ
ನ್ಯಾಮಾರ್ ಹಣ್ ತಿಂದ ಹಡೆದಿಪ್ಪು”
ಮದುವೆ ಚಪ್ಪರದ ಹತ್ತಿರ ಹಾಡಿಯಲ್ಲಿ ಕಪ್ಪು ಬಣ್ಣದ ನೇಮಾರು ಹಣ್ಣುಗಳು ಮರದಲ್ಲಿ ಜೋತಾಡಿಕೊಂಡಿದ್ದುದನ್ನು ಕಾಣುತ್ತ ಅದಕ್ಕು ಈ ಕಪ್ಪು ಹೆಣ್ಣಿಗೂ ಸಂಬಂಧ ಕಲ್ಪಿಸುವತ್ತ ಈ ಹಾಡುಗಾರತಿ ಹಾಡು ಕಟ್ಟಿ ಹೇಳಿ ತನಗಾದ ಆಗೌರವಕ್ಕೆ ಶಾಸ್ತಿ ಮಾಡಿಕೊಂಡು ಬೀಗಿದಳು.
ಆದರೆ ಈಗ ಹಳ್ಳೀಯವರಿಗೇ ಈ ಹಾಡು ಬೇಡವಾಗಿದೆ. ಜಾನಪದ ಜೀವನ ಕ್ರಮ ಬದಲಾದದ್ದು ಮಾತ್ರ ಕಾರಣವಲ್ಲ. ಅವರಿಗೇ ಇದು ಈಗ ರುಚಿಸುತ್ತಿಲ್ಲ. ಇಲ್ಲಿಯ ಹಳೆಯ ಶಬ್ದಗಳ ಬಗ್ಗೆ ನಾಚಿಕೆ ಪಟ್ಟು ಕೊಳ್ಳುತ್ತಾರೆ.  ನಾನು ಹಾಡು ಬಲ್ಲವರ ಹತ್ತಿರ ಹೇಳಿ ಅಂದರೂ ಕೆಲವು ಶಬ್ದಗಳನ್ನು ಶುದ್ಧಗೊಳಿಸುವ ಪ್ರಯತ್ನ ಮಾಡುತ್ತಾರೆ. ಏಷ್ಟೋ ಶಬ್ದಗಳನ್ನು ಅವರೇ ಮರೆತಿದ್ದಾರೆ. “ಅನು (ವು) ಮಾಡು ಅಂಬಲ್ಲಿ “ರೆಡಿ” ಮಾಡು ಎಂದು ಬಿಡುತ್ತಾರೆ. “ಉಂಬುಕೆ” ಅನ್ನುವಲ್ಲಿ “ಊಟಕ್ಕೆ” ಅನ್ನುತ್ತಾರೆ. “ಅಕ್ಕು” ಅನ್ನುವ ಬದಲು “ಆದೀತು” ಅನ್ನ ಹೋಗುತ್ತಾರೆ ಅಂತೂ ಈ ವಿಶಿಷ್ಟ ಸಾಹಿತ್ಯ ಹಳ್ಳಿಗರ ಬಾಯಲ್ಲಿ ಎಷ್ಟು ದಿನ ಉಳಿದೀತೋ ಅ ದ್ಯಾವ್ರೇ ಬಲ್ಲ !”
ಈ ಭಾಗದ ಜಾನಪದ ಸಾಹಿತ್ಯ ಸಂಗ್ರಹ ಕಾರ್ಯ ಮಾಡುವಾಗ ಕುತೂಹಲದಿಂದ ಕರ್ನಾಟಕದ  ಬೇರೆ ಬೇರೆ ಭಾಗಗಳ ಜಾನಪದ ಸಾಹಿತ್ಯವನ್ನು ಅವಲೋಕಿಸಿದಾಗ ಅವುಗಳಲ್ಲಿರುವ ಸಾಮ್ಯತೆ ಎದ್ದು ಕಾಣುತ್ತದೆ.
ಎಷ್ಟೋ ಹಾಡುಗಳು, ಹಾಡಿನ ಭಾವಗಳು, ಕೆಲವು ನುಡಿಗಟ್ಟುಗಳು, ಶಬ್ದಗಳು ಸಮಾನವಾಗಿದ್ದವು. ಭಾಷೆ ಕನ್ನಡವಾದರೂ ಘಟ್ಟದ ಮೇಲಿನ ಬಯಲು ಸೀಮೆಯ ಆಡುಗನ್ನಡವೇ ಬೇರೆ, ಘಟ್ಟದ ಕೆಳಗಿನಕರಾವಳಿಯ ಆಡುಗನ್ನಡವೇ ಬೇರೆ. ಆದರೆ ಜಾನಪದ ಹಾಡುಗಳಲ್ಲಿ ಹಾಡ್ಗಥೆಗಳಲ್ಲಿ ಕೆಲವು ಸಮಾನ ಶಬ್ದಗಳು, ಹಾಡುಗಳು, ಕಥೆಗಳು ಇವೆ.
ಬಯಲು ಸೀಮೆಯವರು ರಾಗಿ ಬೀಸಿದರೆ, ಕರಾವಳಿಯವರು  ಭತ್ತ ತೊಳೆಸುತ್ತಾರೆ.  ಹೊನ್ನಾವರದ ಕಡೆಗೆ ಹೋದರೆ ಭತ್ತ ಮೆರೆಯುತ್ತಾರೆ.  ಆದರೆ ಇವರೆಲ್ಲರ ಹಾಡೂ ಪಾಡೂ ಒಂದೇ.
ಅವರೂ ಮಗನಿಗೆ ಹೆಣ್ಣು ಕೇಳಲು ಅಣ್ಣನ ಮನೆಗೆ ಹೋಗುತ್ತಾರೆ. ಇವರೂ ಅಣ್ನನ ಮನೆಗೆ ಹೋಗುತ್ತಾರೆ. ಅವರಿಗೂ ಅಣ್ಣನ ಹೆಂಡತಿ ಕನ್ನಡಿಗೋಡೆಯಡ್ಡ ನಿಂತು ಪುರುಷನಿಗೆ ಸನ್ನ ಮಾಡಿ ಬೆಡವೆನ್ನುತ್ತಾಳೆ, ಇವರಿಗೂ ಹಾಗೆಯೇ ಆಗುತ್ತದೆ.
“ಅಣ್ಣನ ಮಡದಿ ಹೆಣ್ಣು ಬೇಡಲಿ ಹೋದೆ
ಕನ್ನಡಿಗೋಡಿ ಮರೆ ಮಾಡಿ ಅತ್ತೀಗಿ
ಕಣ್ಣು ಚಿವುಟಾಳ ಪುರುಷಗೆ
ಕಣ್ಣು ಚಿವುಟಲು ಬೇಡ ನಿನ್ಹೆಣ್ಣು ನಾನೊಲ್ಲೆ
ಅನ್ನಿಗರ ಮಗಳು ಅತಿಚಲುವಿ ಮಾಡಿಕೊಂಡು
ನಿನ್ನೂರು ಮ್ಯಾಲ ಬರುವೇನ”- ಎಂದು ಬಯಲು ಸೀಮೆಯ ಗರತಿ ಹೇಳಿದರೆ,
ಇಲ್ಲಿಯು –
“ಅಣ್ಣನ ಮಡದಿ ಕೂಡೆ ಹೆಣ್ಣು ಕೊಡೆಂದೀರೆ
ಕನ್ನಡಿ ತಳಿಯಡ್ಡ ನಿಂತಕಂಡ ಅತ್ತಿಗಿ
ಕಣ್ಣ ಬಿಟ್ಟಿದಳೇ ಪುರುಷಗೆ
ಕಣ್ಣಬಿಡುವುದು ಬ್ಯಾಡ ಹೆಣ್ಣ ಕೊಡುವುದು ಬ್ಯಾಡ
ಅನ್ನಿಗರ ಮಗಳೆ ಕಡುಚಲುವಿ ದಿಬ್ಬಣ
ನಿಮ್ಮೂರ ಬಯಲಲ್ಲೇ ಕರೆತಪ್ಪೆ”-   ಎಂದು ಹೇಳುತ್ತಾರೆ.
ಇವರಿಗೂ, ಅವರಿಗೂ ಹೆತ್ತ ತಾಯಿ ಎಂದರೆ, ಒಲೆಯಲ್ಲಿ ಉರಿಯುವ ಸಾವಿರ ಕೊಳ್ಳಿಗಿಂತಲೂ ಹೆಚ್ಚು ಬೆಳಕು ಕೊಡಬಲ್ಲ ಒಂದೇ ದೀವಿಗೆಯಂಥವಳಾಗುತ್ತಾಳೆ.
ಇಲ್ಲಿಯ ಹೆಣ್ಣಿಗೆ ಬಳೆಗಾರರನ್ನು ಕಂಡೊಡನೆ ತೌರಿನ ನೆನಪಾಗುವಂತೆ ಅಲ್ಲಿನ ಹೆಣ್ಣೀಗೂ ತೌರ ನೆನಪಾಗುತ್ತದೆ.
ಅಲ್ಲಿನ ಹಾಡುಗಾರತಿಯರು-
“ಹತ್ತು ಸಾವಿರ ಹಾಡ ಹೋರಿ ಮ್ಯಾಲ್ಹೇರಿಕೊಂಡು
ಮ್ಯಾಲೆ ಸಾವಿರ ಕೈ ಬಳಕೆ ತಂದೀವಿ
ತಾರೆ ನಿನ್ಹಾಡ ಕಾಲದಸೀಗೆ”-   ಎಂದರೆ
“ಹತ್ತು ಸಾವಿರ ಹಾಡ ಎತ್ತಿನ ಮೇಲ್ಹೇರಿಕೊಂಡು
ಮತ್ತೇ ಸಾವಿರವ ಕಲಿತೀದೆ ಎಲೆಹೆಣ್ಣೆ
ಮತ್ತೂ ಸಾವಿರ ಕಲ್ಸೂವೆ”   ಎಂದು ಇಲ್ಲಿನ ಹಾಡುಗಾರತಿ ಬೀಗುತ್ತಾಳೆ.
ಮದುವೆಗೆ ತಮ್ಮ ಅಕ್ಕನನ್ನು ಕರೆಯ ಹೋಗುವುದು, ಅವಳು ಬರಲು ಇರುವ ಕಷ್ಟಗಳನ್ನು ಹೇಳುವುದು, ಅದು ಇಲ್ಲಿಗೂ ಅಲ್ಲಿಗೂ ಸಾಮಾನ್ಯ. ಅವುಗಳನ್ನುತಮ್ಮ ಪರಿಹರಿಸುವ ರೀತಿಯೂ ಒಂದೇ ಆಗಿರುತ್ತದೆ.
ಹಲಸಂಗಿಯ ಗರಿಯೊಬ್ಬಳು,
‘ಕುಂಬಾರನಿಗ್ಯಾಕೋ ಗೊಂಬಿಮಾಟದ ಹೆಣ್ಣು
ತುಂಬೆದೆ ಮಣ್ಣ ತುಳಿ ಎಂದ ಮನೆ ಮನೆಗೆ
ಹೊತ್ತು ಮಾರೆಂದ ಹೊಸ ಮಡಕಿ’ – ಎಂದು ವ್ಯಂಗ್ಯವಾಡಿದರೆ
‘ಕುಂಬಾರನಿಗ್ಯಾತಕೆ ಗೊಂಬಿಮಾಟದ ಹೆಣ್ಣು
ಕಡಿ ಎಂಬ ಮಣ್ಣ ಬನಿ ಎಂಬ ಮಜ್ಜ್ಯಾನ (ಮಧ್ಯಾಹ್ನದಲ್ಲಿ)
ಹೊತ್ತು ಮಾರೆಂಬ ಕೊಡಗಡಗಿ’ –  ಘಟ್ಟದ ಕೆಳಗಿನವಳ ವ್ಯಂಗ.
ದನಿ, ಸಾಹಿತ್ಯ, ಭಾವ ಎಲ್ಲವೂ ಒಂದೇ.
ಘಟ್ಟದ ಮೇಲಿನದ್ದು, ಹೀಗಾದರ ಘಟ್ಟದ ಕೆಳಗೆ ಬೈಂದೂರಿನಿಂದ ದಕ್ಷಿಣದ ಕೋಟ ಹದಿನಾಲ್ಕು ಗ್ರಾಮದವರೆಗೆ, ಉತ್ತರ ಹೊನ್ನಾವರ, ಕುಮಟ, ಅಂಕೋಲದವರೆಗಿರುವ ಹೆಚ್ಚಿನ ಜಾನಪದ ಸಾಹಿತ್ಯ ಇಲ್ಲಿನದು ಅಲ್ಲನದೇ, ಅಲ್ಲಿನದು ಇಲ್ಲಿನದೇ ಎಂಬಷ್ಟು ಸಾಮ್ಯ ಕಂಡು ಬರುತ್ತದೆ.  ಉತ್ತರ ಕನ್ನಡದ ಹಳ್ಳೇರ, ಗಾಮೊಕ್ಕಲ ಮುಂತಾದವರ ಹಾಡುಗಳಿಗೂ ಇಲ್ಲಿನ ದೇವಾಡಿಗರು, ಬಿಲ್ಲುವರು ಮುಂತಾದವರ ಹಾಡುಗಳಿಗೂ ಬಹಳಷ್ಟು ಸಾಮ್ಯವಿದೆ.
ಸಾಮಾಜಿಕ ಪದ್ಧತಿ, ಬಳಿಯ ಮೂಲಕ ಗುರುತಿಸಿಕೊಳ್ಳುವುದು,ಮಾತೃಪ್ರಧಾನ ಕುಟುಂಬ ವ್ಯವಸ್ಥೆ, ದೂರದ ತಿರುಪತಿ ತಿಮ್ಮಪ್ಪನನ್ನು (ಗೊವಿಂದ) ಆರಾಧಿಸುವುದು, ಜೀವನಾವರ್ತನೆಯ ಸಂದರ್ಭದ ವಿಶೇಷ ಅಚರಣೆಗಳ ಸಾಮ್ಯತೆಗಳಿಂದಾಗಿ ಇವರ ಸಾಹಿತ್ಯದಲ್ಲಿಯೂ ಸಾಮ್ಯತೆಗಳೀರುವುದು ಸಹಜ.  ಆದರೆ ಗೊಡೆಯಂಥ ಘಟ್ಟದಾಚೆ ಇರುವ ಬಯಲು ಸೀಮೆಯ ಜನಪದ ಸಾಹಿತ್ಯಕ್ಕೂ ಇಲ್ಲಿನ ಸಾಹಿತ್ಯಕ್ಕೂ ಸಾಮ್ಯತೆ ಇರುವುದು ವಿಶೇಷವೇ.
ಇಲ್ಲಿಯ ಜಾನಪದ ಸಾಹಿತ್ಯ ಕೆಲವೊಂದು ಐತಿಹಾಸಿಕ ಸಂಗತಿಗಳನ್ನೂ ಅಲ್ಲಲ್ಲಿ ತೆರೆದಿಡುತ್ತವೆ. ಈ ಸಾಹಿತ್ಯದಲ್ಲಿ, ಮಲೆನಾಡಿನ ಇಕ್ಕೇರಿ, ಸಾಗರ, ಕಾರ್ಗಲ್ಲು, ಶಿರಸಿ,  ದೂರದ ತಿರುಪತಿ, ಕಾವೇರಿ ( ಭಾಗಮಂಡಲ) , ಹುಬ್ಬಳಿ ಇವೆಲ್ಲ ಹೆಸರುಗಳು ಬರುತ್ತವೆ. ಆಂದು ಘಟ್ಟದ ಕೆಳಗ ಬಡತನವಿತ್ತು. ಕೂಲಿಗಾಗಿ ಇಲ್ಲಿನವರೆಲ್ಲ ಘಟ್ಟ ಹತ್ತುತ್ತಿದ್ದರು.  ಹಾಗಾಗಿ ಇಲ್ಲಿನ ಹಾಡು ಅಲ್ಲಿಗೆ, ಅಲ್ಲಿನ ಹಾಡು ಇಲ್ಲಿಗೆ ಬಂದಿರಬಹುದು.
ಜಾನಪದ ಸಾಹಿತ್ಯದಲ್ಲಿ “ದಂಡಿನವರಿಗೆ” ಬಹಳ ಮರ್ಯಾದೆ.  ಈ ಶಬ್ದ  ಎಲ್ಲ ಕಡೆಯ ಜಾನಪದ ಸಾಹಿತ್ಯದಲ್ಲಿ ಬರುತ್ತದೆ.  ಜಾನಪದೀಐರಿಗೆ ದಂಡಿನವರ ಮೇಲೆ ಬಹಳ ವ್ಯಾಮೋಹ. ಗಂಡ, ಅಣ್ಣ, ಮಾವ, ಮುಂತಾದವರು ದಂಡಿಗೆ ಹೋದ ಸಂಗತಿ ಪದೇ ಪದೇ ಬರುತ್ತದೆ.  ಸಾಮಾಜಿಕವಾಗಿ  ಅಂದು ದಂಡಿನವರಿಗೆ ಬಹಳ ಮರ್ಯಾದೆ ಇದ್ದಿರಬಹುದು. ಇಲ್ಲವೇ ಅಬಲೆಯಾದ ಹೆಣ್ಣಿಗೆ ಶೂರ ವೀರ ಗಂಡಸರ ಬಗ್ಗೆ ಮೆಚ್ಚುಗೆ ಇರುವ ಕಾರಣ, ದಂಡಿನವರೆಂದರೇ ಶೂರರೇ ಆಗಿರುತ್ತಾರಾದ್ದರಿಂದ ತಮ್ಮ ಮನದಾಳದ ಅಶಯ ಈ ರೀತಿ ಹೊಮ್ಮಿರಲೂಬಹುದು. ಭಾವನಾತ್ಮಕವಾದ  ಈ ಕಾರಣವಲ್ಲದೆ, ರಾಜಕೀಯವಾಗಿ ಅಂದು ತುಂಡು ಪಾಳೆಯಗಾರರ ಕಾಲದಲ್ಲಿ ಪರಸ್ಪರ ವೈರತ್ವ, ಕಾದಾಟದಿಂದಾಗಿ ದಂಡಿಗೆ ಹೋಗುವವರ ಸಂಖ್ಯೆಯೂ ಸಾಕಷ್ಟಿರಬಹುದು. ಅಂದು ಕಟ್ಟಿದ ಹಾಡೇ ಮುಂದುವರಿದುಕೊಂಡು ಇಂದಿಗೂ ಬಂದಿರಬಹುದು. ಅಂತೂ ದಂಡಿನವರು, ಚಿನ್ನದ ಕತ್ತಿ (ಚಿನ್ನದ ಕತ್ತಿ ಎಂದು ಒಂದು ಮನೆತನದ ಹೆಸರೇ ಈ ಭಾಗದಲ್ಲಿ ಇದೆ). ರುಂಡಕ್ಕೆ ರುಂಡ ಹೊಯ್ಸುವುದು ಇವೆಲ್ಲ ಹಳ್ಳಿಯ  ಹೆಂಗಳೆಯರ ಹಾಡುಗಳಲ್ಲಿ ಸಲೀಸಾಗಿ ಬರುತ್ತವೆ.
“ನಿಸ್ತ್ರೇ”ಯರೆಂಬ ಶಬ್ದ ಮಂಡ್ಯ ಕಡೆಯ ಜಾನಪದದಲ್ಲಿ ಮತ್ತು ನಮ್ಮಲ್ಲಿಯೂ ಬರುತ್ತದೆ.  ಆಡು ಮಾತಿನಲ್ಲಿ ನಿಸ್ತ್ರೆಯರೆಂದರೆ ಹೆಂಗಸೆಂದೇ ಅರ್ಥ.  ಶಬ್ದಾರ್ಥಕೋಶಗಳಲ್ಲಿ ಈ ಪದಕ್ಕೆ ಅರ್ಥವಿಲ್ಲ. ಆದರೆ ಜಾನಪದದಲ್ಲಿ ಈ ಶಬ್ದವಿದೆ.  ಕರಾವಳಿಯ
“ಮೂರು ಜನನ ನಿಸ್ತ್ರೆಯರು ಹಾಡ್ಹೇಳಿ ಬತ್ತ ತೋಳುವಾಗೆ
ಜೋಡೇನಕಿ ಮ್ಯಾನೆ ಗಿಣಿರಾಮ ಕೂಕಂಡ
ಯಾವಕ್ಕನ ಪದವ ಕಲಿಕೆಂಬ”  – ಎಂದು ಕಂಡು ಬಂದರೆ ಮಂಡ್ಯ ಕಡೆಯ ಹಾಡೊಂದರಲ್ಲಿ
“ನಿಸ್ತ್ರಟ್ಟ  ಬಣ್ಣ ನೋಡಾನ ಬಲ್ಲಿ
ಚಂದ್ರಾಮರವೇ ಎಳಿನಾಗ ಗೀಜಗನ್ಹಿಂಡು
ಕಾದಾಡುತಾವೆ ಸೆರಗಲ್ಲಿ”  – ಎಂದಿದೆ.
ಕೆಲವು ಶಬ್ದಗಳು, ಕಾರ್ಯಸಂಬಂಧೀ, ಭಾವ ಸಂಬಂಧೀ, ಹಾಡುಗಲು ಸಮಾನವಾಗಿರುವುದನ್ನು ಕಂಡರೆ ಕಾವೇರಿಯಿಂದ ಗೋದಾವರಿ, ಅರಬೀ ಸಮುದ್ರದಿಂದ ಪೂರ್ವ ಘಟ್ಟಗಳ ನಡುವಿನ ಕನ್ನಡನಾಡಿನ ಜಾನಪದ ಗೆರಗು ಮೂಡಿಸುತ್ತದೆ. ಕರಾವಳಿ, ಮಲೆನಾಡು, ಬಯ;ಮಾಡುಗಳ ವ್ಯತ್ಯಾಸವೇನಿದ್ದರೂ ಮೇಲ್ನೋಟಕ್ಕೆ, ಒಳ ಹರಿವಿನ ಸಾಂಸ್ಕೃತಿಕ ಅಂತರ್ಜಲ ಒಂದೇ.
ಕರಾವಳಿ ಜಾನಪದದಲ್ಲಿ ಕಥೆಯೊಂದಿದೆ. ಎಲ್ಲರೂ ಒಂದೇ “ಅಬ್ಬೆ”ಯ ಮಕ್ಕಳು. ಒಬ್ಬೊಬ್ಬರು ಒಂದೊಂದು ಕೆಲಸ ಕಲಿತು ಒಂದೊಂದು ಜಾತಿ ಆದರು ಎಂದು. ಇದನ್ನು ಇನ್ನಷ್ಟು ವಿಸ್ತರಿಸಿ ಆ ಅಬ್ಬೆಯ ಮಕ್ಕಳು ಬೇರೆ ಬೇರೆ ಊರಿಗೂ ಹೋಗಿ ನೆಲೆಸಿದರು, ಬದುಕ ನಡೆಸಿದರು.  ಪಾಡು ಪಟ್ಟರು ಹಾಡು ಕಟ್ಟಿದರು ಎಂದು ಹೇಳಬಹುದೋ ಏನೋ.

